
ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᓄᕕᐱᕆ 19, 2013 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑦ ᐊᕐᓇᒃᑲᖅ, ᒫᓂᑲ ᐃᐊᓪ, ᔫ 

ᐃᓄᒃ, ᔪᐊᔾ Hᐃᒃᔅ, ᑕᐃᕕᑦ ᔪᐊᓇᓯ, ᔪᐊᔾ ᖁᒃᓱᒃ, 

ᓯᑏᕝ ᒪᑉᓴᓚᒃ, ᔮᓂ ᒪᐃᒃ, ᓯᒥᐅᓂ ᒥᑭᓐᖑᐊᖅ, 

ᓴᒥᐅᓪ ᓄᕿᓐᖓᖅ, ᐹᓪ ᐅᑲᓕᖅ, ᑮᑦ ᐲᑕᓴᓐ, ᐹᓪ 

ᖁᐊᓴ, ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᑖᒻ ᓴᒻᒧᖅᑐᖅ, 

ᔫ ᓴᕕᑲᑖᖅ, ᐊᐃᓴᑭ ᓲᔪᖅ, ᐲᑕ ᑕᑉᑐᓇ, ᔩᓂ 

ᐅᒡᔪᒃ. 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᒃᑯᑦ 

ᒪᑐᐃᖅᑕᐅᓂᖓ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᐅᓐᓄᓴᒃᑯᑦ. 

ᐱᒋᐊᓚᐅᓐᖏᓐᓂᑦᑎᓐᓂᑦ ᓗᐃ ᒪᐃᒃ 

ᑐᒃᓯᐊᖁᓂᐊᕋᒃᑯ.  

 

>>ᑐᒃᓯᐊᖅᑐᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᖅᑲᓇᐃᔮᕆᕙᕋ ᒪᓕᒐᓕᐅᖅᑎᑦ 

ᑐᓴᖅᑎᑦᑕᕆᐊᖏᑦ, ᓄᓇᕗᒧᑦ ᑲᒥᓯᓇᕗᑦ 

ᐃᓯᔾᔮᖏᓐᓂᖓᓂᒃ ᒪᓕᒐᓕᐅᖅᑎᑦ 

ᑎᒃᑯᐊᖅᓯᓚᐅᖏᓐᓂᖏᓐᓂᒃ ᐅᖃᖅᑎᒥᒃ. 

ᐱᒋᐊᖅᑎᑦᑎᔪᖃᖅᐸ ᐅᖃᖅᑎ ᑎᒃᑯᐊᖅᑕᐅᖁᓪᓗᒍ. 

ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅ ᐅᒡᔪᒃ. 

 

ᑲᑎᒪᔾᔪᑎᒃᓴᖅ 2: ᓂᕈᐊᕐᓂᖅ ᐅᖃᖅᑎᒥᒃ 

 

ᐱᒋᐊᖅᑎᑕᖅ: ᑎᒃᑯᐊᖅᓯᓂᖅ ᐅᖃᖅᑎᒥᒃ 

(ᐅᒡᔪᒃ) 

ᐅᒡᔪᒃ: ᖁᔭᓐᓇᒦᒃ. ᖁᔭᓐᓇᒦᒃ, ᑎᑎᕋᖅᑏ. 

ᐱᒋᐊᖅᑎᑦᑎᕗᖓ, ᑖᒻᓇ ᐊᐃᐲᓪᓗᓂ 

ᒪᓕᒐᓕᐅᖅᑎᐅᔪᖅ ᐃᖃᓗᐃᑦ-ᓂᐊᖁᙴᓄᑦ, ᑖᓐᓇ 

ᔪᐊᔾ ᖁᓚᐅᑦ ᒪᓕᒐᓕᐅᖅᑎᐅᔪᖅ ᐊᒥᑦᑐᕐᒧᑦ, ᑖᒻᓇ 

ᐃᒃᓯᕙᐅᑕᖅᑖᖁᓪᓗᒍ ᑕᕝᕙᓂ ᐃᒡᓗᒥ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᑎᑎᕋᖅᑎ (ᑐᓴᔨᑎᒍᑦ): ᐱᒋᐊᖅᑎᑦᑎᔾᔪᑦ 

ᒪᑐᐃᖅᑕᐅᖕᒪᑦ. ᐊᖏᖅᑐᑦ? ᐊᑭᐸᖅᑐᖅᑐᑦ? 

ᐱᒋᐊᖅᑎᑦᑎᔾᔪᑦ ᖃᔪᓯᖕᒪᑦ. ᐊᐱᕆᔪᒪᕚᒃᑲᒃ 

ᐱᒋᐊᖅᑎᑦᑎᔨ ᐊᐃᑉᐱᖅᑎᖓᓗ ᐱᒋᐊᕈᒻᒧᑦ  

ᐃᑲᔪᖁᓪᓗᒋᒃ ᐅᖃᖅᑎᑦᑎᔨ ᐃᒃᓯᕙᐅᑕᖓᓄᑦ.   

 

ᐅᖃᖅᑎ (ᔪᐊᔾ ᖁᓚᐅᑦ): ᖁᔭᓐᓇᒦᒃ. ᐅᐊᑲᓪᓚᖔᒃ. 

ᖁᔭᓐᓇᒦᒃ. ᐃᖅᓱᒃᑏ, ᐃᖅᓱᒐᐃᑦ 

ᖁᕝᕙᕆᐊᕈᓐᓇᖅᓯᕙᐃᑦ.  

 

ᖁᔭᓐᓇᒦᒃ. ᐅᖃᖅᑎᑦᑎᔨᐅᑎᓪᓗᖓ ᑕᕝᕙᓂ 

ᒪᓕᒐᓕᐅᕐᕕᒻᒥ, ᑐᓐᖓᓱᖁᔨᕗᖓ ᐃᓐᓇᑦᑎᓐᓂᒃ, 

ᖃᐃᖁᔨᓯᒪᔭᑦᑎᓂᓪᓗ, ᐊᒻᒪᓗ ᐳᓛᖅᑎᒋᔭᑦᑎᓐᓂᒃ 

ᑕᕝᕙᓂ ᐃᒡᓗᒥ ᓯᕗᓪᓕᖅᐹᒥ ᑲᑎᒪᓂᐅᓂᐊᖅᑐᒥ 

ᑎᓴᒪᒋᓕᖅᑕᖓᓂ ᒪᓕᒐᓕᐅᕐᕕᐅᑉ ᐃᓗᐊᓂ.  

 

(ᑐᓵᔨᑎᒍᑦ) ᓂᓪᓕᐅᑎᖃᕈᒪᔪᖓ ᖁᔭᓐᓇᒦᕐᓂᓐᓂᒃ 

ᒪᓕᒐᓕᐅᖅᑎᓕᒫᓄᑦ ᑕᑎᐱᔭᐅᓂᓐᓄᑦ 

ᐅᒃᐱᕆᔭᐅᓂᓐᓄᓪᓗ ᓂᕈᐊᖅᑕᐅᓂᓐᓄᑦ 

ᐅᖃᖅᑎᐅᖁᔭᐅᓪᓗᖓ. ᐱᕕᖃᕐᓂᓐᓂᒃ 

ᖁᔭᓐᓇᒦᑦᑎᐊᖅᐸᒃᑲ ᓂᕈᐊᖅᑎᒋᓯᒪᔭᒃᑲ 

ᐃᒡᓗᓕᖕᒥᐅᑦ ᓴᓂᕋᔭᖕᒥᐅᓪᓗ 

ᐃᑲᔪᖅᑐᐃᓚᐅᕐᓂᖏᓐᓄᑦ ᓂᕈᐊᕐᓇᐅᕋᑖᖅᑐᒥ. 

 

ᐅᖃᖅᑎᐅᓗᖓ, ᓱᓕᓂᖃᕐᓂᐊᕋᒪ 

ᓈᓚᒃᑕᐅᑦᑎᐊᖁᓗᒋᑦ ᐱᔪᓐᓇᐅᑎᒋᔭᕗᑦ 

ᐱᕕᖃᕐᕕᕗᓪᓗ ᑕᕝᕙᓂ ᐃᒡᓗᒥᑦ ᒪᓕᒐᓕᐅᖅᑎᓪᓗ. 

 

ᒪᓕᒐᓕᐅᖅᑎᓕᒫᑦ ᑕᑎᖃᕈᓐᓇᕐᓂᐊᖅᐳᑦ ᐱᖁᔭᒃᑲ 

ᒪᓕᑦᑎᐊᕐᓂᐊᕋᒃᑭᑦ ᒪᓕᒃᑕᐅᔭᕆᐊᓖᑦ ᐊᑐᕐᓗᒋᑦ 

ᐊᒡᓚᒡᕕᖕᒥ ᑎᓕᔭᐅᓯᒪᓂᕆᔭᕗᑦ 

ᐊᔾᔨᒌᒃᑎᑦᑎᐊᖁᓪᓗᒋᑦ ᓈᒻᒪᒃᑐᒥᒃ 

ᓈᒻᒪᒌᒃᑎᑦᑎᓂᕐᒥᒃ. 

 

ᐅᓪᓗᒥᐅᒃᑲᓐᓂᖅᑲᐅᔪᖅ, ᒪᓕᒐᓕᐅᑦᑎᓕᒫᑦ ᐃᒡᓗᒥ 

ᐊᖏᖅᑎᑕᐅᖅᑲᐅᖕᒪᑕ ᐱᖁᔭᒥᖕᓂᒃ ᐊᑐᖁᓪᓗᒋᑦ. 

 

ᓂᕆᐅᒃᐳᖓ ᐃᖅᑲᓇᐃᔭᖃᑎᒋᑦᑎᐊᕐᓂᐊᕆᔅᓯ 

ᑕᒪᕐᒥᒃ, ᐃᖅᑲᓇᐃᔭᖃᑎᒃᑲ, ᐊᑐᕐᓂᐊᖅᑕᑦᑎᓐᓂᒃ  

ᐊᒡᓚᒡᕕᖕᒥ ᑭᒡᒐᖅᑐᕐᓗᒋᑦ ᓄᓇᕗᒥᐅᑕᐃᑦ 

ᐃᓄᖁᑎᕗᓪᓗ.  

(ᑐᓵᔨᒃᑰᕈᓐᓃᑦᑐᑦ) ᐊᒻᒪᑦᑕᐅᖅ ᖁᔭᓕᔪᒪᒻᒥᔪᖓ 

ᐊᒃᓱᑲᓪᓚᒃ ᓂᓕᐊᓐᓄᑦ, ᐸᑐᕆᓴ, ᐊᒻᒪᑦᑕᐅᖅ 

ᐃᕐᓂᕋᓛᕋ ᔮᓐ ᐹᓪ ᐋᐸᒃ ᐃᕙᓗᐊᕐᔪᒃ, ᐊᒻᒪᓗ 

ᐃᕐᓂᕋ ᓴᐃᓚᔅ ᖁᓚᐅᑦ ᐊᒻᒪ ᑕᐃᒃᑯᐊ ᐃᕐᖑᑕᒃᑲᓗ, 

ᕿᑐᕐᖓᒃᑲᓗ ᑕᒫᓃᖏᑦᑐᑦ ᐊᒻᒪᑦᑕᐅᖅ ᐃᓚᒋᔭᒃᑲ 

ᑕᒪᕐᒥᒃ ᖃᑕᕐᖑᑎᒃᑲ. ᑕᐃᒃᑯᐊᖑᓚᐅᓐᖏᑉᐸᑕ 

ᑕᒫᓃᓐᓇᔭᓐᖏᑉᐳᖓ ᐊᒻᒪᓗ ᓴᓐᖏᓂᕋ 

ᐱᑕᖃᕋᔭᓐᖏᓚᖅ.  

 

(ᑐᓵᔨᑎᒍᑦ) ᑭᖑᓪᓕᕐᒥᒃ ᐱᕕᖃᕈᒪᔪᖓ 

ᑐᓴᖅᑎᑦᑎᓗᖓ ᒪᓕᒐᓕᐅᕐᕕᑦᑎᓐᓂ ᖃᒧᑎᑖᕗᑦ 

ᑐᓐᓂᐊᖅᑯᓯᐊᕗᑦ ᑖᒃᑯᓇᓐᖓᑦ ᑐᒃᓯᕋᕐᕕᒃ 

ᓄᓇᓕᖕᒥᑦ ᐃᓅᑦᑎᐊᕋᓱᐊᕐᓂᕐᒧᑦ ᐃᖃᓗᖕᓂᑦ. 

 

ᑖᓐᓇ ᐱᑐᖃᖅᑎᑐᑦ ᖃᒧᑎᓕᐅᖅᓯᒪᔪᖅ ᓴᓇᔭᐅᔪᖅ 

ᐅᑯᓄᖓ ᓘᑲᓯ ᑰᑑᖅ, ᓈᔅ ᓵᒋᐊᖅᑐᖅ, ᔨᒥ 

ᑕᐅᕕᑎ, ᒨᓯᓯ ᐊᑕᒍᔪᖅ, ᐊᒻᒪ ᓄᐊ ᐊᓗᑭ. 

 

ᐃᓚᓗᒍ ᐱᕐᕌᖏᒃ ᖃᒧᑎᐅᑉ ᓴᓇᓯᒪᖕᒥᔫᒃ 

ᓱᖅᑲᐃᒻᒥᒃ, ᐊᕐᕕᒃᑕᐅᓚᐅᖅᑐᒥᒃ ᐃᖃᓗᐃᑦ 

ᐊᖑᓇᓱᒃᑎᖏᓐᓄᑦ ᐊᒡᒋᓯ 2011-ᖑᑎᓪᓗᒍ. 

ᒪᓕᒐᓕᐅᖅᑎᑦ ᑭᒡᒐᖅᑐᕐᓗᒋᑦ, ᓂᓪᓕᐅᑎᒋᕙᕋ 

ᖁᕕᐊᓲᑎᒋᓪᓗᒍ ᑖᓐᓇ ᐱᐅᔪᐊᓗᒃ. 

 

ᑲᔪᓯᓗᑕ ᐅᓪᓗᒥ ᑲᑎᒪᐅᑎᒋᓂᐊᖅᑕᑦᑎᓐᓄᑦ.  

 

ᒫᓐᓇᐅᔪᖅ, ᑎᑎᕋᖅᑎ ᐊᐱᕆᓂᐊᖅᑕᕋ ᑲᒥᓯᓇᕗᑦ 

ᓄᓇᕗᒧᑦ, ᐸᕐᓇᒃᓯᒪᓕᕐᒪᖔᑦ ᐃᓯᖁᓪᓗᒍ 

ᑲᑎᒪᕕᑦᑎᓐᓄᑦ ᒪᑐᐃᖅᓯᖁᓪᓗᒍ.  

 

ᑲᑎᒪᔾᔪᑎᒃᓴᖅ 2: ᒪᑐᐃᖅᓯᒍᑎᒃ 

ᒪᓕᒐᓕᐅᕐᕕᒻᒥᒃ 

 

ᑲᒥᓯᓇ ᐃᐊᑦᓇ ᐃᓚᐃᐊᔅ (ᑐᓵᔨᑎᒍᑦ): ᐃᖏᓪᓗᓯ. 

ᐅᑎᕆᕗᒍᑦ. 

ᐅᖃᖅᑏ, ᐃᓐᓇᐃᑦ, ᓯᕗᓕᖅᑎ, ᒥᓂᔅᑕᐃᑦ, 

ᒪᓕᒐᓕᐅᕐᕕᐅᑉ ᒪᓕᒐᓕᐅᖅᑎᖏᑦ ᐊᒻᒪᓗ 

ᓄᓇᕗᒻᒥᐅᑦ ᐳᓛᕆᐊᖅᓯᒪᔪᓪᓗ ᐊᖏᕐᕋᖅᓯᒪᔪᑦ 

ᑕᓚᕖᓴᖅᑐᐃᑦ, ᑐᓐᖓᓱᒋᔅᓯ ᓯᕗᓪᓕᖅᐹᒥᒃ 

ᑲᑎᒪᕐᔪᐊᖅᑎᓪᓗᒋᑦ ᑎᓴᒪᖓᓐᓂᑦ ᓄᓇᕗᒻᒥ 

ᒪᓕᒐᓕᐅᖅᑏᑦ.  

 

ᓯᕗᓪᓕᖅᐹᒥ ᖁᕕᐊᓲᑎᒋᔪᒪᔭᕋ ᐅᖃᖅᑎ ᖁᓚᐅᑦ 

ᓂᕈᐊᖅᑕᐅᒐᒥ ᐅᖃᖅᑎᐅᑉ ᐃᓂᖓᓄᑦ. 

ᐅᖃᖅᑎᐅᓪᓗᑎᑦ ᓴᐳᔾᔨᔨᐅᒍᕕᑦ ᓄᓇᕗᑦ 

ᒐᕙᒪᒃᑯᖏᓐᓄᑦ ᑖᒃᑯᐊ ᒪᓕᒐᓕᐅᖅᑏᑦ 22-ᖑᕗᑦ 

ᓂᕈᐊᖅᑕᐅᓯᒪᓪᓗᑎᑦ ᓄᓇᖅᑲᑎᒥᖕᓄᑦ. ᑖᒃᑯᐊ 

ᑲᑎᑉᐸᒃᑐᑦ ᒪᓕᒐᓕᐅᕐᓂᐊᖅᖢᑎᑦ. 

ᑲᑎᒪᓂᖃᕐᓂᐊᕐᒪᑕ ᒪᓕᒐᓕᐅᕐᓂᐊᖅᖢᑎᒃ 

ᐊᑐᕈᒫᕐᓂᐊᖅᑐᓂᒡᓗ ᐊᖏᖅᑎᑦᑎᔨᐅᓪᓗᑎᑦ ᐊᒻᒪᓗ 

ᒐᕙᒪᒃᑯᓐᓄᑦ ᓵᑕᒃᓴᐅᓪᓗᑎᑦ 

ᐃᑲᔫᑎᑦᑖᕈᓐᓇᕐᓂᐊᕐᒪᑕ ᓄᓇᕗᒻᒥᐅᑦ.  

 

ᖁᕕᐊᓲᑎᒋᕙᒃᑲ ᐃᓘᓐᓇᖏᑦ ᒪᓕᒐᓕᐅᖅᑏᑦ 

ᑕᑎᒋᔭᐅᔪᓐᓇᕋᕕᑦ ᓇᓗᖅᑯᑎᒋᔭᐅᓐᖏᓐᓇᕕᓪᓗ 

ᓂᕈᐊᖅᑎᖕᓄᑦ. ᐃᕝᕕᒃᓴᑑᓕᖅᐳᑎᑦ 

ᐃᓱᒪᒃᓴᖅᓯᐅᖅᑎᐅᓂᐊᖅᑐᑎᑦ ᐊᒻᒪᓗ 

ᑮᓇᐅᔭᖅᑐᓗᐊᖅᑕᐃᓕᒪᓂᖅ ᑐᓐᖓᕕᖃᕐᓂᐊᖅᑐᖅ 

ᓄᓇᕗᒻᒥᐅᑦ ᑭᒡᒐᖅᑐᕐᓗᒋᑦ. 

 

ᖁᕕᐊᓲᑎᒋᕙᕋ ᓯᕗᓕᖅᑎ ᑕᑉᑐᓇ ᐊᒻᒪᓗ ᒥᓂᔅᑕᐃᑦ 

ᑲᑎᒪᔨᖏᓐᓄᑦ ᓂᕈᐊᖅᑕᐅᓵᖅᑐᑦ. ᑎᓴᒪᒋᔭᐅᓪᓗᑎᑦ 

ᒥᓂᔅᑕᐃᑦ ᑲᑎᒪᔨᖏᓐᓄᑦ ᑲᑎᒪᔨᐅᖃᑕᐅᓕᖅᐳᓯ 

ᓄᓇᕗᒻᒥ ᓯᕗᒧᑦ ᑕᑯᓐᓇᕈᓐᓇᕐᓃᑦ 

ᓯᕗᒃᑲᖅᑕᖅᑎᐅᔪᓐᓇᕐᓃᓪᓗ ᑕᒪᔾᔭ ᐃᕝᕕᒃᓴᑑᓖᖅᐳᑦ 

ᐱᕚᓪᓕᕈᓐᓇᕐᓂᐊᕐᒪᑕ ᑕᒪᑐᒪᓂ ᐃᓄᖁᑎᕗᑦ ᐊᒻᒪᓗ 

ᓯᕗᓂᒃᓴᑦᑎᓐᓂ ᑐᓐᖓᕕᖃᑦᑎᐊᕐᓂᐊᕐᒪᑕ ᑕᐃᒃᑯᐊ 

ᑭᖑᕚᕆᓂᐊᖅᑕᕗᑦ.  

 

ᑖᒃᑯᐊ ᒪᓕᒐᓕᐅᖅᑏᑦ ᑐᑭᒧᐊᕈᑎᖃᕐᓂᐊᖅᐳᑦ 

ᑐᓐᖓᕕᖃᕐᓂᐊᖅᐳᓪᓗ ᐃᓄᐃᑦ ᖃᐅᔨᒪᔭᑐᖃᓐᖏᓐᓂᒃ 

ᐱᓗᐊᕐᓗᒍ ᐳᐃᒍᔾᔭᐃᕈᔅᓯᐅᖅ ᐋᔩᖃᑎᒌᖕᓂᕐᒥᒃ 

ᑕᐃᔭᐅᕙᒃᑐᖅ ᐃᓱᒪᒃᓴᖅᓯᐅᕈᑎᖃᕐᓂᖅ 

ᐅᖃᓪᓚᖃᑎᒌᖕᓂᒃᑯᑦ ᐊᖏᖃᑎᒌᖕᓂᕐᓗ ᑖᓐᓇ 

ᐃᓱᒪᒋᓪᓚᕆᓛᕋᑦᑎᒃᑯᑦ. ᐅᖃᓪᓚᖃᑎᒌᖕᓂᖅ 

ᐊᖏᖃᑎᒌᖕᓂᕐᓗ ᑐᓐᖓᕕᒋᓪᓗᒋᑦ ᐃᓄᐃᑦ 

ᐊᐅᓚᑦᑎᓯᒪᔪᑦ ᐃᒻᒥᓂᒃ ᐊᕐᕌᒍᒐᓴᕐᔪᐊᒻᒪᕆᐊᓗᖕᓄᑦ. 

ᐊᑏᒃ ᐊᕐᕌᒍᓂᑦ ᐊᒡᒋᖅᑐᓂᒃ ᑖᒃᑯᐊ 

ᑐᓐᖓᕕᒋᓂᐊᖅᐸᑎᑦ.  

 

ᑖᒃᑯᐊ ᐱᕙᓪᓕᐊᓂᖏᑦ ᐊᒻᒪᓗ ᐊᖏᖅᑕᐅᓂᖏᑦ 

ᑎᓴᒪᖓᓐᓂᒃ ᐱᔭᒃᓴᖅᑖᖅᓯᒪᔪᑦ 

ᐋᖅᑭᒃᓱᖅᑕᐅᕙᓪᓕᐊᓕᖅᐸᑕ ᑕᒪᓐᓇ 

ᐅᖃᐅᓯᕆᔭᐅᑦᑎᐊᕆᐊᖃᕐᓂᐊᖅᑐᖅ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖏᖃᑎᒌᒍᑕᐅᓗᓂᓗ. ᐃᓕᔅᓯᓐᓂᒃ ᑲᔪᖏᖅᓴᐃᕗᖓ 

ᓯᕗᓂᒃᓴᕗᑦ ᐃᓱᒪᒋᓂᐊᕐᓗᒍ ᑕᐃᒪᐃᓕᐅᕐᓂᐊᓕᕈᔅᓯ. 

ᓯᕗᓂᒃᓴᑦᑎᓐᓂᒃ ᓇᖕᒥᓂᖅ ᒪᑭᒪᒍᓐᓇᕐᓂᖅ ᐃᓄᐃᑦ 

ᐊᐅᓪᓚᑦᑎᔪᓐᓇᖅᓯᒃᑲᓐᓂᕈᓐᓇᕐᓂᐊᕐᒪᑕ 

ᓄᓇᖁᑎᒥᖕᓂᒃ ᐊᒻᒪᓗ ᐃᒻᒥᓂᒃ. ᓈᒻᒪᓈᖅᑐᒍᑦ 

ᑕᒪᑐᒪᓂ ᐊᕐᕌᒍᑦᑎᓐᓂ 15-ᓂᒃ ᐊᕐᕌᒍᖃᓕᕐᒪᑦ 

ᓄᓇᕗᑦ ᑕᒪᓐᓇᓗ ᐊᓪᓗᕆᐊᕈᑎᒋᓂᐊᖅᖢᑎᒃᑯᑦ 

ᓯᕗᓂᒃᓴᑦᑎᓐᓄᑦ ᓇᓗᓇᕈᓐᓃᕐᒪᑦ ᑲᓇᑕᒥ 

ᐅᖃᐅᓯᕆᔭᐅᓚᐅᖅᑐᑦ ᓴᓐᖏᓂᖅᑖᖅᐸᓪᓕᐊᓂᐊᕐᒪᑕ 

ᓄᓇᕗᒻᒥ ᒐᕙᒪᒃᑯᑦ ᑐᓐᖓᕕᒃᑯᓪᓗ ᐊᒻᒪᓗ 

ᓂᕆᐅᒃᐳᒍᑦ ᓯᕗᒧᐊᒃᐸᓪᓕᐊᓂᐊᖅᐳᒍᑦ 

ᐃᖅᑲᓇᐃᔭᖃᑎᒌᒡᓗᑕᓗ ᓄᓇᕗᑦ ᑐᓐᖓᕕᒃᑯᓪᓗ 

ᐱᖃᑎᒋᓪᓗᒋᑦ ᓂᕆᐅᒃᐳᒍᑦ ᓯᕗᓂᒃᓴᑦᑎᓐᓂ 

ᑲᔪᓯᑦᑎᐊᕐᓂᐊᕐᓂᖓ ᑕᒪᓐᓇ.  

 

ᐊᕐᕌᒍᓂᒃ ᐊᒡᒋᖅᑐᓂᒃ ᐱᔭᒃᓴᖅᑖᖅᑎᑕᐅᓯᒪᕗᑎᑦ 

ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒥᒃ ᐊᒻᒪᓗ 

ᑲᑎᒪᕐᔪᐊᖃᑦᑕᓕᖅᐸᑕ ᓯᕗᓂᒃᓴᑦᑎᓐᓂ ᑖᒃᑯᐊ 

ᒐᕙᒪᒃᑯᑦ ᓴᕐᕙᐃᓂᐊᖅᑐᑦ ᐊᑭᑐᔪᖅᑐᕈᑎᒃᓴᓂᒃ ᐊᒻᒪᓗ 

ᐊᐅᓪᓚᔾᔪᑏᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᓐᓂᒃ. 

ᑕᒪᒃᑯᐊ ᑮᓇᐅᔭᖁᑎᕗᑦ ᓴᓇᕐᕈᑎᕗᑦ 

ᐊᑐᖅᑕᐅᑦᑎᐊᕐᓂᐊᖅᐳᑦ. ᒐᕙᒪᒃᑯᓪᓗ 

ᓴᖅᑭᑦᑎᕙᓪᓕᐊᓂᐊᖅᑐᑦ ᓄᑖᓂᒃ ᐱᖁᔭᕐᔪᐊᓂᒃ 

ᐋᖅᑭᒋᐊᕈᑎᒃᓴᓂᒡᓗ ᒫᓐᓇ ᐊᑐᖅᑕᓂᒃ ᐱᖁᔭᕐᔪᐊᓂ. 

 

ᒪᓕᒐᓕᐅᖅᑎᓯ ᐊᑐᑦᑎᐊᕐᓗᒋᑦ ᐊᒻᒪᓗ 

ᒪᓕᒐᓕᐅᖅᑎᐅᓗᓯ ᐊᑐᓂ ᐱᔭᒃᓴᖅᑖᖅᑎᑕᐅᓯᒪᕗᓯ 

ᓂᕈᐊᖅᑎᓯ ᑭᒡᒐᖅᑐᕐᓂᐊᕐᓗᒋᑦ ᐅᕙᓂ ᒪᓕᒐᓕᐅᕐᕕᖕᒥ 

ᐊᒻᒪᓗ ᒐᕙᒪᒃᑯᑦ ᐱᔨᑦᑎᑦᑎᐊᕐᓗᑎᑦ 

ᓄᓇᕗᒻᒥᐅᓕᒫᓂᒃ. ᓇᓗᖅᑯᑎᓐᖏᑦᑐᖓ ᓄᓇᕗᒻᒥᐅᑦ 

ᑭᒡᒐᖅᑐᑦᑎᐊᕐᓂᐊᕋᕕᒋᑦ ᐱᔪᓐᓇᕐᓂᓕᒫᑦᑎᐊᕐᓄᑦ 

ᐊᒻᒪᓗ ᖃᐅᔨᒪᔪᖓ ᐃᑲᔪᐃᓐᓇᕐᓂᐊᕋᕕᑦ ᓄᓇᕗᑦ 

ᓴᓐᖏᒃᑎᑉᐹᓪᓕᕐᓂᐊᕐᒪᑦ ᓯᕗᓂᒃᓴᑦᑎᓐᓂ. ᐅᒃᐱᕆᔭᕐᓯ 

ᐊᑐᓂ ᐊᒻᒪᓗ ᓯᕗᒧᐊᒃᐸᓪᓕᐊᓂᐊᖅᐳᒍᑦ. 

ᐃᓱᒪᓕᐅᑦᑎᐊᕐᓂᐊᕐᓂᔅᓯᓐᓂᒃ. ᑭᒡᒐᖅᑐᑦᑎᐊᕐᓂᐊᖅᑐᓯ 

ᓄᓇᕗᒻᒥᐅᓂᒃ ᐊᒃᓱᕉᑎᒋᓗᒋᑦ ᓂᕈᐊᖅᑎᓯ ᐊᒻᒪᓗ 

ᐃᑲᔪᕐᓂᐊᕐᓂᔅᓯᓐᓂᒃ ᓴᓐᖏᓂᖅᓴᐅᓕᕈᓐᓇᕐᓂᐊᕐᒪᑦ 

ᓄᓇᕗᑦ. ᑲᔪᓯᑦᑎᐊᕐᓂᐊᖅᐳᓯᑐᖅ ᐃᓘᓐᓇᓯ. 

 

ᓇᓗᓇᐃᖅᓯᕗᖓ ᓯᕗᓪᓕᖅᐹᒥ 

ᑲᑎᒪᕐᔪᐊᕐᓂᕆᓂᐊᖅᑕᖓᑦ ᑎᓴᒪᖓᓐᓂᒃ 

ᒪᓕᒐᓕᐅᖅᑏᑦ ᓄᓇᕗᒻᒧᑦ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔾᔪᑎᒃᓴᓄᑦ 

ᐅᑎᕐᓂᐊᓕᕋᑦᑕ. 3. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕᐃᑦ ᓱᓕ ᐊᖏᖅᑎᑕᐅᓚᐅᓐᖏᒻᒪᑕ ᒥᓂᔅᑕᐃᑦ 

ᐅᖃᐅᓯᒃᓴᖏᓐᓂ ᐱᑕᖃᔾᔮᖏᑦᑐᖅ ᐅᓪᓗᒥ.  

ᖁᔭᓐᓇᒦᒃ. 4. ᒪᓕᒐᓕᐅᖅᑏ ᐅᖃᐅᓯᖏᑦ. 

ᑐᓄᓂᕐᒧᑦ ᒪᓕᒐᓕᐅᖅᑎ, ᔫ ᐃᓄᒃ.  

 

ᑲᑎᒪᔾᔪᑎᒃᓴᖅ 4: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 001 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᒃᑲᓐᓂᓂᕐᒧᑦ 

ᑐᓄᓂᕐᒧᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᓇᖏᖅᓯᔪᖓ ᐅᓪᓗᒥ ᖁᔭᓐᓇᒦᕈᒪᓪᓗᒋᑦ 

ᒥᑦᑎᒪᑕᓕᖕᒥᐅᑦ. ᐅᐱᒍᓱᖕᓂᖏᓐᓄᑦ ᐊᒻᒪᓗ 

ᑕᑎᖃᕈᒪᓂᖏᓐᓂᒃ ᐅᕙᓐᓂᒃ ᑕᕝᕙᓂ 

ᒪᓕᒐᓕᐅᕐᕕᐅᑉ ᐃᓗᐊᓂ ᑭᒡᒐᖅᑐᖅᑎᐅᑎᓪᓗᖓ 

ᒥᑦᑎᒪᑕᓕᖕᒧᑦ.  

 

ᐅᖃᖅᑏ, ᑭᓯᐊᓂ ᑲᔪᓯᕙᓪᓕᐊᓂᐊᖅᑎᓪᓗᑕ 

ᐃᓛᓐᓂᒃᑯᑦ ᐱᔭᕆᐊᖃᓪᓚᑦᑖᖃᑦᑕᕐᒥᔪᒍᑦ 

ᐃᖅᑲᐅᒪᔭᕆᐊᖃᖅᖢᑕ ᐃᓚᑦᑎᓐᓂᒃ. 

 

ᒫᓐᓇᓕ ᐃᖅᑲᐅᒪᔪᒪᖕᒥᔪᖓ ᐊᒻᒪᓗ 

ᐱᒃᑯᒍᓱᒍᒪᓪᓗᖓ ᐃᑲᔪᖅᑎᖃᖃᑦᑕᕐᒥᒐᒪᑦᑕᐅᖅ 

ᐱᓗᐊᖅᑐᒥ ᐊᐃᑉᐸᕋ ᒥᐊᕆ ᕿᓚᕝᕙᖅ, 

ᕿᑐᕐᖓᕗᒡᓗ ᐊᒻᒪᓗ ᐃᓚᒃᑲ. ᖁᔭᓐᓇᒦᒃ 

ᐃᑲᔪᖅᑐᖅᑕᐅᖏᓐᓇᕋᒪ ᐃᓕᔅᓯᓐᓄᑦ.  

 

ᐅᖃᖅᑏ, ᒫᓐᓇᑦᑕᐅᖅ ᐱᕕᖃᕐᓂᕐᓂᒃ 

ᐱᒃᑯᒋᔪᒪᕙᒋᑦ ᑎᓕᔭᐅᓂᕆᓚᐅᖅᑕᐃᑦ ᐊᒻᒪᓗ 

ᓂᕆᐅᒃᖢᖓ ᑲᔪᓯᓂᖃᑦᑎᐊᕐᓂᐊᕋᑦᑕ 

ᐃᒃᓯᕙᐅᑕᐅᑎᓪᓗᑎᑦ ᐱᓕᕆᖃᑎᒌᑦᑎᐊᕐᓂᐊᕋᑦᑕᓗ.  

 

ᐅᖃᖅᑏ, ᐊᕐᕌᒍᒃ ᒪᕐᕉᒃ ᐊᓂᒍᓕᖅᑑᒃ ᓯᕗᓪᓕᖅᐹᒥ 

ᐅᕙᓂ ᓇᖏᖅᓯᓚᐅᖅᓯᒪᒐᒪ ᓯᕗᓪᓕᖅᐹᒥᓪᓗ 

ᒪᓕᒐᓕᐅᖅᑎᐅᑉ ᐅᖃᐅᓯᒃᓴᖏᓐᓂᒃ ᐅᖃᓪᓚᒃᖢᖓ. 

ᑕᐃᒪᓐᖓᓂᑦ ᒥᑦᑎᒪᑕᓕᖕᒥᐅᓂᒃ ᐃᓱᒪᒋᔭᖏᓐᓂᒡᓗ 

ᑐᓵᑦᑎᐊᕋᓱᒃᓯᒪᕗᖓ ᐃᓱᒫᓘᑎᒋᔭᖏᓐᓂᒡᓗ 

ᓈᓚᑦᑎᐊᕋᓱᖃᑦᑕᖅᓯᒪᓪᓗᖓ ᐊᒻᒪᓗ 

ᐅᖃᐅᓯᐅᖁᔭᐅᔪᓂᒃ ᓂᓪᓕᖅᑕᐃᓕᒪᓇᖓ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, 

ᖁᕕᐊᓱᒃᑐᕐᔪᐊᒻᒪᕆᐋᓘᔪᖓ 

ᓂᕈᐊᕆᐊᖅᑐᑦᑎᐊᓚᐅᕐᒪᑕ ᑐᓄᓂᕐᒥ 

ᐅᓄᖅᓯᕚᓪᓕᖅᑐᒻᒪᕆᐅᓚᐅᕐᒪᑕ ᑭᖑᓪᓕᕐᒥ 

ᓂᕈᐊᕐᓂᖅᑕᖃᖅᑎᓪᓗᒍ. 500 ᐅᖓᑖᓂᑦᑑᑦ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᑦᑎᒪᑕᓕᖕᒥᐅᑦ ᐱᔪᓐᓇᐅᑎᒥᖕᓂᒃ ᐊᑐᓚᐅᖅᑐᑦ 

ᓂᕈᐊᕋᓱᒃᖢᑎᑦ ᑭᒡᒐᖅᑐᐃᔨᒋᓂᐊᖅᑕᒥᖕᓂᒃ.  

 

ᐅᖃᖅᑏ, ᐅᓄᖅᑐᐊᓘᑎᓪᓗᒋᑦ ᓂᕈᐊᕆᐊᖅᑐᖅᑐᑦ 

ᓇᓗᓇᐃᖅᓯᓚᐅᖅᐳᑦ ᓄᓇᕗᒻᒥᐅᑦ 

ᐃᓚᐅᖃᑕᐅᖕᒪᑕ ᐊᖏᖅᓯᒪᑦᑎᐊᕐᒪᑕᓗ ᒐᕙᒪᖏᑦ 

ᑭᐅᑦᑕᖅᑎᐅᓂᐊᕐᒪᑕ ᐊᒻᒪᓗ ᓵᑕᒃᓴᐅᓂᐊᕐᒪᑕ.  

 

ᐅᖃᖅᑏ, ᓇᓗᓇᐃᖅᓯᓚᐅᕐᒥᔪᖅ ᓂᕈᐊᖅᑎᕗᑦ 

ᑕᖅᑲᒃᑯᐊ ᓇᓗᖅᑯᑎᒋᔭᖃᓐᖏᒻᒪᑕ ᒐᕙᒪᒃᑯᑦ 

ᑎᒥᖁᑎᖏᓐᓂᒃ ᐊᒻᒪᓗ ᑭᒡᒐᖅᑐᐃᔨᒥᖕᓂᒃ 

ᐊᓯᔾᔨᕋᓱᒃᐸᓪᓕᐊᑎᓪᓗᑕ ᐱᕙᓪᓕᐊᓇᓱᒃᑎᓪᓗᑕᓗ 

ᐊᒻᒪᓗ ᐳᐃᒍᔾᔭᐃᖅᓯᒪᔭᕆᐊᖃᖅᑕᕗᑦ 

ᐱᔭᒃᓴᖅᑖᖅᑎᑕᐅᓯᒪᒐᑦᑕ 

ᓇᓗᖅᑯᑎᒋᔭᐅᓕᕐᓂᐊᖏᓐᓇᑦᑕ.  

 

ᐅᖃᖅᑏ, ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ 

ᐅᖃᐅᓯᒃᓴᒃᑲ ᐃᓱᓕᓐᓂᐊᕋᒃᑭᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐅᖃᐅᓯᒃᓴᒥᓂᒃ 

ᐃᓱᓕᑦᑎᓂᐊᕋᒥ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ ᐊᑏᒃ ᑲᔪᓯᒋᑦ.  

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᒃ 

ᑲᑎᒪᔨᐅᖃᑎᒃᑲ. 

 

ᑕᐃᔅᓱᒪᓂ ᐅᕙᓂ ᓯᕗᓪᓕᖅᐹᒥᒃ ᐃᖏᖃᑕᐅᒐᒪ 

ᐊᖏᓚᐅᖅᓯᒪᒐᒪ ᐊᒻᒪᓗ ᐅᖃᖅᖢᖓ 

ᐅᖃᐅᓯᒃᓴᖃᕌᖓᒪ ᐊᒻᒪᓗ ᐃᓱᒪᒋᔭᖃᕌᖓᒪ 

ᐅᖃᖅᑕᐃᓕᖃᑦᑕᕐᔮᖏᓐᓇᒪ ᐊᒻᒪᓗ 

ᒥᑦᑎᒪᑕᓕᖕᒥᐅᑦ ᐃᓱᒪᒋᔭᖏᑦ ᐊᒻᒪᓗ 

ᓂᕆᐅᒋᔭᖏᑦ ᐅᕙᓂ 

ᐅᖃᐅᓯᕆᑦᑕᐃᓕᔾᔮᖏᑦᑎᐊᕋᒃᑭᑦ. ᐅᖃᖅᑏ, ᑖᓐᓇ 

ᐅᖃᐅᓯᕆᓚᐅᖅᓯᒪᔭᕋ ᐅᓪᓗᒥ ᓄᑖᙳᖅᑎᑉᐸᕋ.  

 

ᐅᖃᖅᑏ, ᒫᓐᓇ ᓂᕈᐊᒐᒃᓴᐅᕋᑖᓚᐅᖅᑎᓪᓗᑕ 

ᓇᓗᓇᓐᖏᑦᑎᐊᖅᑐᓂᒃ ᐅᖃᐅᔾᔭᐅᖃᑦᑕᓚᐅᕐᒥᔪᖓ 

ᐃᓱᒪᒋᔭᐅᔪᓂᒃ ᒥᑦᑎᒪᑕᓕᖕᒥᐅᓂᒃ 

ᓂᕆᐅᒋᔭᐅᔪᓂᒡᓗ. ᖃᓄᕐᓗ ᐅᓇ 

ᒐᕙᒪᒋᓂᐊᓕᖅᑕᕗᑦ ᓂᕆᐅᒋᔭᐅᓂᖃᕐᒪᖔᑦ. 

 

ᐱᓗᐊᖅᑐᒥᓪᓕ ᒥᑦᑎᒪᑕᓕᖕᒥ ᐱᒻᒪᕆᐅᔪᓂᒃ 

ᐃᓱᒪᒋᔭᖃᖅᓯᒪᒋᕗᒍᑦ ᐱᓗᐊᖅᑐᒥᒡᓗ  

ᐅᒥᐊᒃᑯᕕᖃᓐᖏᓐᓂᐊᓗᒃᐳᑦ 

ᐊᒃᓱᕉᑎᒋᓗᐊᖅᑕᒻᒪᕆᐊᓗᒋᕙᕗᑦ. ᑕᐃᒃᑯᐊᓗ 

ᑲᑎᒪᔨᐅᖃᑎᒋᓚᐅᖅᑕᒃᑲ ᐅᕙᓂ ᐱᖓᔪᒋᔭᖓᓐᓂᒃ 

ᑲᑎᒪᔨᐅᑎᓪᓗᑕ ᖃᐅᔨᒪᔪᑦ ᑖᓐᓇ 

ᐊᔪᓐᖏᓕᑐᐊᕌᖓᒪ ᐅᖃᐅᓯᕇᓐᓇᐅᔭᓚᐅᖅᑕᕋ 

ᐱᕕᖃᓕᑐᐊᕌᖓᒪ. ᐅᖃᖅᑏ, 

ᐅᖃᕐᓚᖓᑦᑕᐅᕐᖓᐃᑦ ᑕᐃᓐᓇ 

ᓯᕗᓕᖅᑎᐅᓂᐊᖅᑐᖅ ᒥᓂᔅᑐᖑᓂᐊᖅᑐᖅ 

ᐱᕈᖅᐸᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᑦ 

ᖃᐅᔨᒪᕙᒌᕐᓕ ᑕᒪᑐᒪ ᒥᒃᓵᓄᑦ ᐊᐱᕆᐊᕐᔪᒍᒫᕐᒥᔭᕋ 

ᑭᐅᔭᐅᔪᒪᖃᑦᑕᓛᕆᓪᓗᖓᓗ.  

 

ᐅᖃᖅᑏ, ᒫᓐᓇᐅᔪᖅᑕᐅᖅ ᒥᑦᑎᒪᑕᓕᖕᒥ 

ᖃᓄᑐᐃᓐᓇᖅ ᐱᕕᖃᕋᑦᑕ ᓄᓇᓖᓪᓗ ᑕᒪᒃᑯᐊ 

ᖃᓂᒋᔭᖓᓃᑦᑐᑦ ᐱᕕᖃᐅᕆᓪᓗᑎᑦ. 

 

ᑕᐃᔅᓱᒪᓂ ᐅᖃᓪᓚᒃᑲᒪ ᐅᖃᖃᓯᐅᔾᔨᓚᐅᖅᓯᒪᒐᒪ 

ᓇᖕᒥᓂᖅᓱᕆᐊᖃᕐᓂᕐᒥᒃ 

ᐱᕈᖅᐸᓪᓕᐊᔭᕆᐊᖃᕐᓂᕐᒥᒡᓗ ᓄᓇᑦᑎᓐᓂ 

ᐊᔪᓐᖏᑦᑎᐊᕆᐊᖃᕐᓂᖏᓐᓂᒡᓗ ᓄᓇᕗᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒫᓐᓇᕈᓘᓚᐅᖅᑐᖅ 

ᓄᓘᔮᖕᓂ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓄᑦ 

ᐃᑲᔫᓯᐊᕐᓂᐊᕐᓂᖏᓪᓗ ᐊᖏᕈᑦ ᐊᑎᓕᐅᖅᑕᐅᖕᒪᑕ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᓄᓘᔮᖕᓂᒡᓗ ᐅᔭᕋᖕᓂᐊᕐᓂᓕᕆᔨᒃᑯᓐᓄᑦ 

ᓯᕗᒧᐊᒍᑎᒋᓂᐊᖅᑕᕗᑦ ᑕᒪᒃᑯᓄᖓ 

ᐅᐸᒐᓱᒃᑕᑦᑎᓐᓄᑦ.  

 

ᐅᖃᖅᑏ, ᓂᕆᐅᒃᐳᖓ ᑕᒪᒃᑯᐊ ᐱᕐᔪᐊᖑᔪᑦ 

ᐱᔭᒃᓴᕆᓂᐊᖅᑕᕗᑦ ᒐᕙᒪᒃᑯᓐᓄᑦ 

ᐱᓕᕆᐊᕆᔭᐅᓂᐊᖅᑐᑦ ᐃᑲᔫᑎᖃᕐᓂᐊᕐᓂᖏᓐᓂᒃ 

ᐊᒻᒪᓗ ᐃᓱᒪᓕᐅᕈᑎᒋᓂᐊᖅᑕᕗᑦ ᑕᒪᒃᑯᓄᖔᖅᑐᑦ 

ᓯᕗᒧᐊᒃᐸᓪᓕᐊᓂᐊᕐᓂᖏᓐᓂᒃ. 

 

ᒥᑦᑎᒪᑕᓕᒃ ᑐᑦᑕᕐᕕᒋᔭᐅᓂᐊᖅᑎᓪᓗᒍ 

ᖁᑦᑎᒃᑐᕐᒥᐅᑦ ᒥᕝᕕᖕᓄᑦ ᑕᕝᕙ ᑕᐃᒪᓐᓇ 

ᐱᒋᐊᕈᑎᒋᔭᐅᓂᐊᖅᑐᖅ ᐊᒻᒪᓗ 

ᐋᔩᕈᑎᒋᔭᐅᓂᐊᕐᓂᖓ 

ᐊᑎᓕᐅᖅᑕᐅᓂᐊᕐᓂᖏᓐᓂᒡᓗ ᐱᕙᓪᓕᐊᓂᒃᑯᑦ 

ᑲᑐᔾᔨᖃᑎᒌᖕᓂᒃᑯᑦ ᐊᖏᕈᑎᓕᐊᑦ ᒐᕙᒪᒃᑯᓐᓄᑦ 

ᓄᓘᔮᖕᓄᑦ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐊᓯᖏᓐᓂᒃ 

ᐅᖃᐅᓯᒃᓴᖃᖃᑦᑕᕐᓂᐊᖅᑐᒍᑦ 

ᐅᓄᖅᑐᒻᒪᕆᐊᓗᖕᓂᒡᓗ ᐱᓕᕆᐊᒃᓴᖃᖅᑐᒍᑦ 

ᑭᓯᐊᓂ ᐅᖃᐅᓯᕆᓂᐊᖅᑕᓐᓂᒃ 

ᐱᔭᕇᖅᓯᕙᓪᓕᐊᑎᓪᓗᖓ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᐃᒍᕈᒪᓐᖏᒃᑲᓗᐊᖅᐳᖓ ᐃᖅᑲᐅᒪᔪᒪᔪᖓᓗ 

ᐱᔭᕇᖅᐸᓪᓕᐊᔭᕆᐊᖃᕋᑦᑕ 

ᑲᔪᓯᕙᓪᓕᐊᑦᑎᐊᕆᐊᖃᖅᖢᑕᓗ.  

 

ᐅᖃᖅᑏ, ᑭᓯᐊᓂ ᐅᖃᓐᖏᓐᓂᕗᖓ 

ᐊᖏᖅᑎᑐᐃᓐᓇᐅᓂᐊᕐᓂᕋᕐᓗᖓ. 

ᐊᖏᖃᑎᒌᓐᖏᓐᓂᖅ ᐃᓛᓐᓂᔾᔫᒥᓇᓱᒋᔭᕋ. 

ᐅᖃᖃᑎᒌᓕᕐᓇᓲᖑᖕᒪᑦ ᑕᑯᒃᓴᐅᑦᑎᐊᖅᑐᒃᑯᑦ 

ᑲᙳᓇᖅᑐᑰᓐᖏᑦᑐᖅ ᓄᓇᕗᒻᒥᐅᑦ 

ᖃᐅᔨᒪᖃᑦᑕᕐᓂᐊᕐᒪᑕ ᐱᓕᕆᐊᕆᓇᓱᐊᖅᑕᑦᑎᓐᓂᒃ. 

ᐅᖃᖃᑎᒌᑦᑎᐊᖅᓯᒪᓂᑰᔭᕌᖓᑦᑕ 

ᑐᑭᓯᖃᑎᒌᖕᓂᖅᓴᐅᓕᓲᖑᒐᑦᑕ.  

 

ᐅᖃᖅᑏ, ᓂᕆᐅᖕᓂᖃᑦᑎᐊᖅᐳᖓ 

ᓂᕈᐊᖅᑕᐅᓕᓵᖅᑐᑦ ᐊᒻᒪᓗ ᐅᕙᓃᖃᑎᒋᓚᐅᖅᑕᒃᑲ 

ᑲᔪᓯᑦᑎᐊᕐᓂᐊᕋᑦᑕ ᐃᖅᑲᐅᒪᓗᑕ ᓄᓇᕗᒻᒥᐅᓂᑦ 

ᐱᔾᔪᔾᔨᓇᓱᐊᕋᑦᑕ ᐊᒻᒪᓗ ᐃᓄᖏᓐᓂᒃ 

ᓄᓇᖓᓐᓂᒡᓗ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᒋᔭᐅᔪᖅ 

ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎᐅᔪᖅ, ᒥᔅᑕ ᓯᒥᐊᓐ 

ᒥᑭᓐᖑᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 002 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ 

ᖃᒪᓂᑦᑐᐊᕐᒧᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇ ᐅᖃᖅᑏ. ᓯᕗᓪᓕᖅᐹᒥᒃ ᑕᐃᒃᑯᐊ 

ᖃᒪᓂᑦᑐᐊᕐᒥ ᕿᓂᖅᑐᑦ ᐃᒃᐱᒋᖃᑎᒋᕙᒃᑲ 

ᑐᒃᓯᐊᕐᓂᒃᑯᓪᓗ ᐃᓱᒪᒋᔭᐅᖁᓪᓗᒋᑦ.  

 

ᐅᖃᖅᑏ, ᐅᓪᓗᒥ ᑕᐃᒪ ᓴᕆᒪᒍᓱᒃᐳᖓ 

ᖁᕕᐊᓱᑉᐳᖓᓗ ᖁᔭᒋᓪᓗᒍᓗ ᒎᑎ ᐱᐅᓕᔨᒋᔭᕗᑦ. 

 

(ᑐᓵᔨᑎᒍᑦ) ᐅᖃᖅᑎ, ᓇᖏᖅᓯᕗᖓ ᐅᓪᓗᒥ 

ᖃᒪᑎᑦᑐᐊᕐᒥᐅᑦ ᖁᔭᓐᓇᒦᕈᒪᓪᓗᒋᑦ 

ᐱᕕᖃᖅᑎᑦᑎᓂᖏᓐᓂᒃ ᐱᔨᑦᑎᖅᑕᐅᔪᒪᓪᓗᑎᒃ 

ᒪᓕᒐᓕᐅᕐᕕᖕᒥ.   

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐊᒥᓲᒻᒪᑕ ᐃᓄᐃᑦ 

ᒪ’ᓈᕈᒪᔭᒃᑲ ᐃᓚᑕᕆᒻᒫᕈᐊᖅᖢᒋᑦ ᐅᓪᓗᒥᐅᔪᖅ. 

(ᑐᓵᔨᑎᒍᑦ) ᓯᕗᓪᓕᖅᐹᒥᒃ ᐃᓚᒃᑲ  

ᐃᑲᔪᖅᑐᐃᖏᓐᓇᕐᒪᑕ ᓴᖏᓐᓂᖏᓐᓄᓪᓗ ᒪᑭᒪᒐᒪ 

ᖃᐅᑕᒫᑦ. 

 

ᓴᐃᒻᒪᑎᑕᐅᓯᒪᕗᖓ ᓄᓕᐊᕋ, ᐊᓈᓇᒐᓗ ᐃᓚᒃᑲᓗ 

ᑕᕝᕙᓃᑦᑐᓐᓇᕐᒪᑕ ᐅᓪᓗᑦᑎᐊᕙᐅᔪᒥ. ᐅᖃᖅᑎ, 

ᐱᔾᔪᑎᒋᔭᖓ ᓂᕈᐊᕐᓂᖅ ᐊᑐᑦᑎᐊᓚᐅᕐᒪᑦ 

ᐊᑐᖅᖢᒍ. ᖁᕕᐊᓲᑎᒋᕙᕋᑦᑕᐅᖅ 

ᓂᕈᐊᒐᒃᓴᐅᖃᑎᒋᓚᐅᑦᑕᕋ, ᑭᐅᕋᓐ ᐊᑎᕐᒥᓂᒃ 

ᑐᓂᓯᓚᐅᕐᓂᖓᓄᑦ.  

 

ᐅᖃᖅᑎ, ᓂᕈᐊᖅᑕᐅᓇᔭᓚᐅᖏᑦᑐᖓ 

ᓂᕈᐊᖅᑎᓪᓗᒋᑦ ᐊᒃᓱᕈᖅᓯᒪᓚᐅᖏᑉᐸᑕ 

ᓂᕈᐊᖅᑕᑎᑦᑎᓇᓱᓚᐅᖅᑐᑦ. ᐃᓕᓴᕆᔪᒪᑦᑎᐊᖅᐸᒃᑲ 

ᑲᒪᔨᒋᓚᐅᖅᑕᕋ. ᕆᑦᓱᑦ ᐊᒃᓴᕐᓂᖅ 

ᑮᓇᐅᔭᓕᕆᔨᒐᓗ, ᕌᐳᑦ ᓰᑏᑦᓈᖅ. 

 

ᐅᖃᖅᑎ, 600 ᐅᖓᑖᓂ ᖃᒪᓂᑦᑐᐊᕐᒥᐅᑦ 

ᓂᕈᐊᕆᐊᖅᑐᓚᐅᖅᑐᑦ. ᖁᔭᒋᔪᒪᑦᑎᐊᖅᐸᒃᑲ 

ᐃᓘᓐᓇᑦᑎᐊᑎᒃ. 

 

ᐅᖃᖅᑎ, ᓱᓕᑦᑎᐊᕐᓂᐊᖅᑐᖓ 

ᐃᖅᑲᓇᐃᔭᖃᑎᒌᑦᑎᐊᕈᒪᓪᓗᒋᑦ ᒪᓕᒐᓕᐅᖅᑎᓕᒫᑦ 

ᐃᓕᓯᒪᓂᐊᖅᑎᓪᓗᑕ.  

 

(ᑐᓵᔨᑎᒎᕈᓐᓃᖅᑐᖅ) ᖃᐅᔨᒪᒐᔅᓯ ᖃᒪᓂᑦᑐᐊᖅ 

ᐊᒃᑐᖅᑕᐅᓪᓗᐊᖅᓯᒪᖕᒪᑦ ᐱᕚᓪᓕᖅᓯᒪᓪᓗᐊᖅᖢᓂᓗ 

ᐊᕐᕌᒍᓂᒃ ᖄᖏᖅᑐᓂᒃ ᐅᔭᕋᒃᑕᕆᐊᕐᓂᐅᑉ ᒥᒃᓵᓄᑦ 

ᑭᕙᓪᓕᕐᒥ. 

 

ᑕᐃᒪ ᓯᕗᒻᒧᐊᐸᓪᓕᐊᓂᐊᖅᑎᓪᓗᑕ 

ᐱᓕᕆᖃᑎᒌᑦᑕᕐᓂᐊᖅᑎᓪᓗᑕ 

ᐅᖃᓗᖃᑎᒌᑦᑕᕐᓂᐊᖅᑎᓪᓗᑕᓗ ᓂᕈᐊᖅᑕᐅᓯᒪᔪᓂᒃ 

ᓄᓇᓕᒋᔭᑦᑎᓐᓂ ᑕᒪᒃᑯᐊᓗ ᐃᓱᒫᓘᑎᒋᔭᐅᔪᑦ 

ᓄᓇᓕᒋᔭᑦᑎᓐᓂ ᐊᒃᑐᐃᓂᖃᖅᐸᒃᑐᓪᓗ 

ᐃᓚᒌᖑᔪᓄᑦ.  

 

ᐅᖃᖅᑎᑦᑎᔩ, (ᑐᓵᔨᑎᒍᑦ) ᐃᓱᒫᓘᑏᑦ 

ᐊᑲᐅᓯᒋᐊᖁᓪᓗᒋᑦ ᐋᓐᓂᐊᖃᕐᓇᖏᑦᑐᓕᒋᓂᖅ, 

ᐱᕈᐃᑦᑎᐊᖅᑎᑦᑎᓂᖅ ᐱᕙᓪᓕᐊᔪᓕᕆᓂᖅ 

ᐊᔾᔨᒌᖏᑦᑐᒃᑯᑦ, ᐃᓕᓐᓂᐊᕐᓂᕐᓗ ᓴᓐᖏᒃᑎᖁᓪᓗᒍ 

ᐃᓱᒪᒋᑦᑎᐊᕆᐊᖃᕐᓂᐊᖅᑕᕕᑦ, ᐱᕕᑦᑎᓐᓄᑦ, 

ᓱᓕᓂᑦᑎᒍᓪᓗ.  

ᐅᖃᖅᑎ, ᐅᐱᒋᕙᕋ ᓯᕗᓕᖅᑎᑖᕗᑦ ᑲᑎᒪᔨᖏᓪᓗ 

ᓂᕆᐅᒃᐳᖓᓗ ᓯᕗᓂᕆᓂᐊᖅᑕᑦᑎᓐᓂᒃ 

ᐃᖅᑲᓇᐃᔮᒃᓴᑦᑎᓐᓂᒃ. (ᑐᓵᔨᑎᒎᕈᓐᓃᖅᑐ) 

ᒪ’ᓇᓪᓗᐊᕕᒃ ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐅᖅᓱᖅᑑᒧᑦ, 

ᑑᓂ ᐋᖁᐊᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 003 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐅᖅᓱᖅᑑᒧᑦ 

(ᐋᖁᐊᖅ) 

 

ᐋᖁᐊᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᓇᖏᖅᓯᕗᖓ 

ᐅᓪᓗᒥ ᖁᔭᓐᓇᒦᕈᒪᓪᓗᒋᑦ ᓄᓇᓕᖕᓂᒥᐅᑦ 

ᐅᖅᓱᖅᑑᒥ ᐃᑲᔪᖅᑐᐃᓂᖏᓐᓄᑦ.  

 

ᐅᖃᖅᑎ, ᖃᐅᔨᒪᔪᒃᓴᐅᕗᓯ ᓄᑖᑦ 

ᐊᓯᓪᔨᖅᑕᐅᓚᐅᖅᑐᑦ ᓄᓇᕗᒥ ᓂᕈᐊᖅᑐᓕᕆᔨᒃᑯᑦ 

ᐃᓗᐊᓂ ᓄᐃᑎᑦᑎᓂᐅᓚᐅᖅᑐᖅ ᐅᖅᓱᖅᑑᒥ 

ᓇᖕᒥᓂᖅ ᑭᒡᒐᖅᑐᖅᑕᐅᔪᓐᓇᖅᓯᓪᓗᑎᒃ.   

 

ᐱᕕᖃᕈᒪᔪᖓ ᖁᕕᐊᓲᑎᖃᕐᓂᓐᓂᒃ 

ᐱᖃᓐᓇᕆᔭᓐᓂᒃ ᐃᖅᑲᓇᐃᔭᖃᑎᒐᓗ ᓇᑦᑎᓕᖕᒧᑦ 

ᒥᔅ ᐅᒡᔪᒃ ᑭᒡᒐᖅᑐᐃᓚᐅᕐᒪᑦ ᑭᖑᓪᓕᐅᓚᐅᖅᑐᒥ 

ᒪᓕᒐᓕᐅᖅᑎᓂᒃ.  

 

ᐅᖃᖅᑎ, ᐃᓄᐃᑦ ᐅᓄᖅᑐᑦ ᐃᓕᓴᕆᔭᕆᐊᓖᑦ 

ᖁᔭᒋᔭᕆᐊᓖᓪᓗ. ᓄᓕᐊᕋ, ᐋᓂ ᖁᔭᒋᕙᕋ 

ᕿᑐᖓᑯᓗᒃᐳᒡᒎᒃ ᐃᑲᔪᖅᑎᐃᓂᖏᓐᓄᑦ. 

 

ᓂᕆᐅᑦᑎᐊᖏᒃᑲᓗᐊᑎᓪᓗᖓ 

ᐊᐅᓪᓚᖅᓯᒪᔭᕆᐊᖃᖃᑦᑕᕐᓂᐊᕐᓂᓐᓂᒃ ᐊᖏᕐᕋᒪ 

ᐊᓯᐊᓄᑦ, ᓂᕆᐅᒃᐳᖓ 

ᐱᓕᕆᑦᑎᐊᕈᓐᓇᕐᓂᖅᐹᓐᓂᒃ ᓄᓇᕗᑦ ᐃᑲᔪᕈᒪᕙᕋ. 

ᐊᑲᐅᓯᕚᓪᓕᖁᓪᓗᒍᓗ ᕿᑐᓐᖓᑦᑎᓐᓄᖅ 

ᐃᕐᖑᑕᑦᑎᓐᓄᓪᓗ. 

 

ᐅᖃᖅᑎ, ᖃᔅᓯᑲᓪᓚᐃᑦ ᐃᓄᐃᑦ 

ᐊᑭᓕᖅᓱᖅᑕᐅᓇᑎᒃ ᐅᑲᔪᖃᑦᑕᓚᐅᖅᑐᑦ ᐊᑯᓂ  

ᑭᒡᒐᖅᑐᐃᓪᓗᑎᒃ ᐅᕙᓐᓂᒃ ᓂᕈᐊᒐᒃᓴᐅᑎᓪᓗᖓ. 

ᐃᓕᓴᕆᔪᒪᔭᒐ ᑮᓇᐅᔭᓕᕆᔨᒋᓚᐅᖅᑕᕋ, Hᐊᓚᓐ 

ᑐᖏᓕᒃ.  

 

ᐅᖃᖅᑎ, ᒪᓕᒐᓕᐅᖅᑎᐅᖃᑕᐅᑎᓪᓗᖓ 

ᕿᑎᕐᒥᐅᓄᑦ, ᖁᕕᐊᓱᑦᑎᐊᖅᑐᖓ ᐅᐱᒋᔭᕆᐊᒃᓴᖅ 

ᓯᕗᓕᖅᑎᑖᕗᑦ, ᒥᓂᔅᑕᐅᓂᐊᖅᑐᓪᓗ.  

 

ᐅᖃᖅᑎ, ᐃᖅᑲᓇᐃᔭᒃᓴᖃᓪᓚᒃᑲᑦᑕ ᓯᕗᓂᑦᑎᓐᓂ 

ᑕᒪᕐᒥᐅᔪᒍᑦ, ᐃᒡᓗᓕᕆᓂᕐᒥᒃ 

ᐃᓕᓐᓂᐊᕐᓂᓕᕆᓂᕐᒥᒡᓗ ᓯᕗᓪᓕᐊᑎᓗᒋᒃ 

ᐃᖏᕐᕋᓂᐊᖅᑎᓪᓗᑕ. 

 

ᓂᕈᐊᖅᑕᐅᕋᑖᖅᑎᓪᓗᖓ, ᓂᕆᐅᒃᐳᖓ 

ᒪᑐᐃᖓᑦᑎᐊᕐᓂᐊᕐᓂᑦᑎᓐᓂᒃ 

ᐅᖃᖃᑎᒋᔭᐅᔪᓐᓇᕐᓗᑕ ᓂᕈᐊᖅᑎᒋᓯᒪᔭᑦᑎᓐᓄᑦ 

ᑭᒡᒐᖅᑐᕐᓂᐊᕐᓗᒋᓪᓗ ᐃᒧᒪᒋᔭᖏᑦ 

ᑐᕌᒐᕆᔪᒪᔭᖏᓪᓗ ᐱᔪᓐᓇᕐᓂᓕᒫᓐᓂᒃ. ᖁᔭᓐᓇᒦᒃ 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᐃᕕᓕᖕᒧᑦ, 

ᓯᑏᕝ ᒪᑉᓴᓚᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 004 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐊᐃᕕᓕᒻᒧᑦ 

(ᒪᑉᓴᓚᒃ) 

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᓯᕗᓪᓕᖅᐹᒥ ᖁᔭᓐᓇᒦᕈᒪᔪᖓ ᑕᐃᓐᓇ 

ᑕᐃᓐᓇᐅᖏᑉᐸᑦ ᑕᕝᕙᓃᓐᓇᔭᓐᖏᓐᓇᒪ ᒫᓐᓇ, 

ᓄᓕᐊᕋ. ᑕᒫᓃᑦᑑᒐᓗᐊᖅ ᐃᖃᓗᓐᓂ 

ᑕᒪᐅᖓᐅᓂᖅᐹᓐᓂ ᐊᔪᖅᑲᐅᒻᒪᑦ ᒫᓃᑉᐳᑦ 

ᐱᔾᔪᑎᒋᓪᓗᒍ. 

 

ᑭᓯᐊᓂ ᖁᔭᓐᓇᒦᕈᒪᓪᓚᕆᒃᐸᒃᑲ 

ᐃᑲᔪᖅᑐᐃᓐᓇᐅᔭᕐᒪᑕ ᐅᕙᒻᓂᒃ. ᑕᐃᒪᓐᓇᐃᑦᑑᒻᒪᑦ 

ᐊᒻᒪᑦᑕᐅᖅ ᖁᔭᓐᓇᒦᕈᒪᔪᖓ ᑖᒃᑯᐊ 

ᐃᑲᔪᖅᑎᒋᓚᐅᖅᑕᒃᑲ ᐱᓗᐊᖅᑐᒥ ᓕᕕ ᑲᑐᖅᑲᖅ 

ᓇᐅᔮᓂ ᐊᒻᒪ ᓗᐃ ᐳᕉᔅᑯᑦ ᓴᓪᓕᕐᒥᐅᓂ. ᑕᒪᕐᒥ 

ᑖᒃᑯᐊ ᓇᐅᔮᕐᒥᐅᓪᓗ ᓴᓪᓕᕐᒥᐅᓪᓗ 

ᖁᔭᓐᓇᒦᑦᑎᐊᑕᒃᑲ. 

 

ᐅᖃᖅᑎᑦᑎᔩ, ᓱᓕᓪᓗᖓ ᑕᕝᕙᓂ 

ᓱᓕᓂᕋᐃᓲᖑᒐᑦᑕ ᑭᒡᒐᖅᑐᐃᑦᑎᐊᕐᓂᐊᕐᓗᑕ 

ᐱᓕᕆᑦᑎᐊᕐᓂᐊᕐᓗᑕᓗ ᐱᓕᕆᐊᒃᓴᑦᑎᓐᓂ 

ᑕᐃᒪᓐᓇᐃᑦᑑᓂᐊᖅᐳᖓ ᑖᒃᑯᐊ ᐅᖃᐅᑎᔭᒃᑲ  

ᓄᓇᓕᖁᑏᒃᑲᒃ ᒪᕐᕉᒃ. ᑭᒡᒐᖅᑐᕐᓂᐊᖅᑕᒃᑲ 

ᐅᕙᒻᓃᓐᖔᖃᑦᑕᔾᔮᖏᑦᑐᑦ ᑖᒃᑯᓇᖓᑦ ᓄᓇᓕᖕᓂ 

ᑭᒡᒐᖅᑐᖅᑕᓐᓂᑦ ᑕᐃᒃᑯᐊ ᐅᖃᐅᑎᒃᓴᐃᑦ 

ᐊᐱᖅᑯᑎᒃᓴᐃᑦ ᑕᐃᑲᓐᖔᖃᑦᑕᕐᓂᐊᕐᒪᑕ. 

 

ᐊᒻᒪᓗ ᖁᕕᐊᓱᒃᐳᖓ ᐅᑎᕈᓐᓇᕋᒪ ᑕᕝᕗᖓ 

ᒪᓕᒐᓕᐅᖅᑎᐅᕙᓚᐅᖅᓯᒪᓪᓗᖓ 2004-ᒥ 2008-

ᒧᑦ.  

 

ᐅᖃᖅᑎᑦᑎᔩ, ᑖᒃᑯᐊᖑᒐᓗᐊᖅᑎᓪᓗᒋᑦ 

ᖁᔭᓐᓇᒦᕆᐊᖃᖅᑕᒃᑲ ᑭᓯᐊᓂ ᖁᔭᓕᓯᒪᕗᖓ 

ᐊᖏᔪᒥᒃ ᐆᒥᖓ ᐱᔾᔪᑎᖃᖅᖢᖓ. 

 

ᐊᕐᕌᓂᐅᓚᐅᖅᑐᖅ ᓅᕖᕝᕙ 5-ᖑᑎᓪᓗᒍ ᓄᓕᐊᕋᓗ 

ᐅᕙᒍᒃ ᑲᑕᓚᐅᖅᓯᒪᒐᓐᓄᒃ. ᐱᕈᔪᕕᒡᔪᐊᖅᖢᓄᒃ. 

ᑕᐃᒃᑯᐊ ᐃᑲᔪᓚᐅᖅᑐᑦ ᐱᖏᖕᓇᖅᑐᓕᕆᔩᑦ 

ᑕᐃᒃᑯᐊᖑᓚᐅᓐᖏᑉᐸᑕ ᑕᕝᕙᓃᓐᓇᔭᓐᖏᓐᓇᒪ. 

ᒫᓐᓇ ᑕᒪᓐᓇ ᖁᔭᓕᒍᑎᒋᕙᕋ ᐊᒃᓱᕐᔪᐊᕌᓗᒃ 

ᑕᕝᕙᓃᑎᑕᐅᔪᓐᓇᕋᒪ. ᑕᐃᔅᓱᒪᓂ ᑕᐃᒃᑯᐊ 

ᐱᓕᕆᓗᐊᓚᐅᖅᑐᑦ ᔮᓐ ᑎᓇᔅᓗ, ᐃᕐᓂᖓ ᔫᓯ 

ᑎᓈᔅᓗ ᐊᒻᒪ ᐃᕐᓂᒃᑲᓐᓂᖓ ᔮᓂᐅ ᑎᓈᔅᓗ ᐊᒻᒪ 

ᓴᑭᐊᕋ ᔮᓂ ᑕᒍᕐᓈᖅ ᐊᒻᒪᑦᑕᐅᖅ ᓯᑎᕚᓐ ᓯᐅᓵᕐᓈᑦ 

ᐊᒻᒪ ᑎᐅᕈᓪ ᓯᐅᓵᕐᓈᑦ. ᐅᖃᖅᑎᑦᑎᔩ, ᑖᒃᑯᐊ 

ᖁᔭᓕᓯᒪᔭᒃᑲ ᑕᐃᒃᑯᐊᖑᓚᐅᓐᖏᑉᐸᑕ ᒫᓐᓇ 

ᑕᕙᓃᓐᓇᔭᓐᖏᓐᓇᒪ ᓇᖏᖃᑕᐅᓇᔭᓐᖏᓐᓇᒪ. 

 

ᓇᓗᓇᓐᖏᑦᑐᖅ ᐱᓕᕆᐊᒃᓴᖃᖅᑐᒍᑦ. 

 

ᐅᖃᖅᑎᑦᑎᔩ, 

ᐱᕕᖃᖅᑎᑕᐅᕌᕐᔪᒃᑲᓐᓂᕈᒪᓗᒐᓗᐊᖅᑐᖓ 

ᐅᖃᒃᑲᓐᓂᐊᕐᔪᒍᒪᒐᒪ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᖕᒪᑦ ᐱᔭᕇᕈᒪᓪᓗᓂ. ᐊᒃᑳᖅᑐᖃᖅᐸ? 

(ᑐᓵᔨᑎᒎᕈᓐᓃᖅᑐᖅ) ᐋᒡᒑᕐᓂᕐᒥᒃ ᑐᓴᓐᖏᓐᓇᒪ 

ᐱᒋᐊᒃᑲᓐᓂᕈᓐᓇᖅᐳᑎᑦ.  

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᑐᑭᓯᓇᕋᓱᓵᕋᓗᐊᖅᑐᖓ ᐅᖄᓂᓐᓂᖏᓐᓂᒃ 

ᐱᐊᓂᓐᖏᓂᒻᓂᒃ ᑐᒃᓯᕋᕋᒪ. ᐃᓛᒃ ᑕᐃᒃᑯᐊ  

ᖁᔭᓐᓇᒦᕈᒪᓪᓗᒋᑦ ᐊᒻᒪᓗ ᑖᔅᓱᒪ 

ᓂᕈᐊᖅᑕᐅᖃᑎᒋᓯᒪᔭᕐᒪᑦ ᐅᖃᐅᓯᕆᖅᑲᐅᔭᖏᑦ 

ᑐᑭᓯᓇᑦᑎᐊᖃᐅᕐᒪᑕ. ᑖᓐᓇ ᒪᓕᒐᓕᐅᖅᑎ 

ᒥᑦᑎᒪᑕᓕᖕᒧᑦ ᐅᖃᐅᓯᕆᖅᑲᐅᔭᖏᑦ 

ᑕᐃᒪᓐᓇᑦᑎᐊᒻᒪᕆᒃ ᐱᓕᕆᓂᐊᕐᒥᒐᒪᑦᑕᐅᖅ 

ᐊᐱᖅᑯᑎᒋᖃᑦᑕᕐᓂᐊᖅᑕᒃᑲ 

ᒥᒃᓯᓪᓚᕆᑦᑎᐊᕆᐊᕐᒥᖕᒪᒋᑦᑕᐅᖅ. ᑖᔅᓱᒪ 

ᒪᓕᒐᓕᐅᖅᑎᐅᖃᑎᒋᔭᕐᒪ ᐊᒻᒪᓗ ᖃᐅᔨᒪᔪᖓ 

ᐊᖏᖃᑎᒌᒑᓂᖃᑦᑕᔾᔮᖏᑦᑐᒍᑦ ᑖᒃᑯᐊ ᒐᕙᒪᒃᑯᓪᓗ 

ᐅᕙᒍᓪᓗ ᐱᓕᕆᐊᒃᓴᖅ ᐊᖏᔫᖕᒪᑦ ᐊᒻᒪᑦᑕᐅᖅ 

ᓂᕆᐅᖁᕙᒃᑲ ᑕᕝᕙᖓᑦ ᓄᓇᓕᑦᑎᓃᖔᖅᑐᓂᒃ 

ᐊᒥᓱᓂᒃ ᑭᙴᒪᔭᖃᐅᕐᒪᑕ ᐊᒻᒪᓗ ᓄᖅᑲᐅᑎᔾᔮᓇᒋᑦ 

ᑕᕝᕙᓂ ᒪᓕᒐᓕᐅᖅᑎᐅᓂᐊᖅᑎᓪᓗᖓ ᐅᑭᐅᓄᑦ 

ᓯᑕᒪᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒫᑲᓚᐅᖅᐳᖓ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᖅ 

ᐊᕐᕕᐊᓄᑦ, ᔫ ᓴᕕᑲᑖᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 005 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐊᕐᕕᐊᑦ 

ᓂᒋᐊᓄᑦ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓈ ᐅᖃᖅᑏ. ᒫᓐᓇ ᑕᐃᒃᑯᐊ ᐊᕐᕕᐊᒥ 

ᐊᕐᕕᐊ ᓂᒋᐊᓄᑦ ᓂᕈᐊᓚᐅᖅᑐᑦ ᒪ’ᓈᕈᐊᖅᐸᒃᑲ 

ᓴᐅᓂᕐᒥᐅᑦ ᐊᒻᒪ ᓂᕈᐊᕐᒪᑕ ᖁᕕᐊᓱᒃᖢᖓ 

ᐅᐱᒋᖦᖢᒋᓪᓗ ᐊᒻᒪᓗ ᐊᒃᓱᕉᑎᒋᓂᐊᖅᖢᒋᑦ 

ᑕᕝᕙᓂ ᐱᓕᕆᑦᑎᐊᕐᓂᕋᒪ ᐊᒻᒪ ᐅᖃᐅᑎᓚᐅᕋᒃᑭᑦ 

ᑭᐅᑎᐅᓂᐊᕋᒪ ᐊᒻᒪ ᖃᓂᐅᓂᐊᕋᒪ ᐊᕐᕕᐊᒥᐅᑕᓄᑦ 

ᐊᒻᒪ ᑎᐊᑦᓇ ᐱᓂᐊᖅᑐᖓ.  

 

(ᑐᓵᔨᑎᒍᑦ) ᐅᖃᖅᑎ, ᐱᕕᖃᕈᒪᕗᖓ 

ᐃᖅᑲᓇᐃᔭᖃᑎᒃᑲ ᐃᓚᑖᕆᒐᒃᑭᑦ ᐅᕆᒋᓪᓗᒋᓪᓗ 

ᖁᕕᐊᓲᑎᒋᓪᓗᒍᓗ ᓂᐊᕈᖅᑕᐅᓃᑦ ᐅᖃᖅᑎᒧᑦ.   

 

ᐅᖃᖅᑎ, ᓂᕈᐊᖅᑕᐅᓇᔭᓚᐅᖏᑦᑐᖓ ᐃᒡᓗᒧᑦ 

ᓂᕈᐊᖅᑕᐅᓇᓱᒃᑎᑦᑎᔪᑦ ᐊᒃᓱᕈᓚᐅᖏᑉᐸᑕ 

ᑕᖃᖃᑦᑕᓚᐅᕐᓇᑎᒡᓗ. ᑕᐃᔪᒪᕙᕋ ᑲᒪᔨᒋᓚᐅᖅᑕᕋ 

ᔫ ᒪᓂᖅ ᑮᓇᐅᔭᓕᕆᔨᒐᓗ ᔮᓐ ᑑᒑᖅ. 

 

ᐅᖃᖅᑎ, ᑕᕝᕙᓃᒃᑲᔭᖏᑦᑐᓕᒫᖑᔪᒍᑦ ᐃᒡᓗᒥ 

ᐃᑲᔪᖅᓱᖅᑕᐅᖏᒃᑯᖅᑕ ᐃᓚᑦᑎᓐᓄᑦ. 

ᐃᓕᓴᕆᔪᒪᔭᕋ ᓄᓕᐊᕋ ᓲᓴᓐ ᐱᖓᓱᓪᓗ 

ᕿᑐᕐᖓᕗᑦ, ᔫ ᔫᓂᐊ, ᔭᐃᒥ ᐊᒻᒪ ᕗᐊᓐᑎ 

ᐃᑲᔪᖅᓱᕐᓂᖏᓐᓄᑦ ᐊᑖHᒐᓗ ᓕᐊᓐ ᐆ ᓄᑲᕋᓗ  

ᑎᐅᕈ ᐆ, ᐅᓇᓐᖔᓗᒃ ᑯᐸᐃᒃᒦᓐᖔᖅᑐᖅ ᓂᐅ 

ᐳᕋᓐᓱᐄᒃᒥᓪᓗ. 

 

ᑭᓯᐊᓂ ᐱᓗᐊᖅᑐᒥᒃ, ᖁᔭᓐᓇᒦᕈᒪᔭᕋ ᐃᕐᖑᑕᕋ ᔫᓐ 

ᓇᐅᔮᑦ ᐸᓂᓐᓈᖅ, ᓂᕈᐊᒐᒃᓴᐅᑎᓪᓗᖓ, 

ᖃᐅᑕᒫᑦᑎᐊᖅ ᒪᓕᖃᑦᑕᓚᐅᕐᒪᑦ ᐊᒻᒪᓗ 

ᑕᐃᓐᓇᖏᒃᑯᓂ, ᑕᕝᕙᓃᒃᑲᔭᖅᑰᖏᓐᓇᒪ.  

 

ᐅᖃᖅᑎ, ᓄᓇᓕᐅᔪᖅ ᐊᕐᕕᐊᑦ ᑭᒡᒐᖅᑐᖅᑕᐅᓕᕐᒪᑦ 

ᒪᕐᕉᖕᓄᒃ ᒪᓕᒐᓕᐅᑦᑏᖕᓄᑦ. 

 

ᐱᕕᖃᖃᑦᑕᓚᐅᕐᓂᓐᓄᑦ Hᐋᒻᓚᒃᑯᓐᓄᑦ ᖃᓂᒋᔮᓄᑦ 

20 ᐊᕐᕌᒍᐃᑦ, ᖃᐅᔨᒪᔪᖓ ᓄᓇᓕᑦᑕ 

ᓯᕗᓕᐅᖅᑎᖏᑦ ᖁᕕᐊᑦᑐᑦ 

ᓴᓐᖏᒃᑎᑕᐅᒃᑲᓐᓂᖅᖢᓂᓗ ᑭᒡᒐᖅᑐᐃᓂᒃᑯᑦ 

ᑕᕝᕙᓂ ᐃᒡᓗᒥᒃ ᒪᕐᕉᖕᓂᒃ ᒪᓕᒐᓕᐅᖅᑎᖃᓕᕋᑦᑕ. 

 

ᐅᖃᖅᑎ, ᐅᖃᕈᒪᕗᖓ ᐱᕕᖃᕐᓂᓐᓂᒃ 

ᐊᑲᐅᑦᑎᐊᖅᑐᒥᒃ ᓯᕗᓂᖃᖁᓪᓗᒋᑦ ᑖᒃᑯᐊ 21 

ᓂᕈᐊᒐᒃᓴᐅᔪᑦ Hᐋᒻᓚᒃᑯᑦ ᑲᑎᒪᔨᒃᓴᖏᓐᓄᑦ ᐊᒻᒪᓗ 

ᑕᐃᒃᑯᐊ 8 ᒪᐃᔭᒃᓴᒧᑦ. ᑕᒪᓐᓇ ᐱᕕᒡᔪᐊᖅ 

ᓇᓗᓇᐃᖅᓯᖕᒪᑦ ᓄᓇᓕᕗᑦ ᐊᐅᓚᑦᑎᐊᕐᓂᖓᓂᒃ 

ᑲᒪᑦᑎᐊᕐᓂᖏᓐᓄᓪᓗ ᓂᕈᐊᕐᓂᐅᓂᒃᓴᒧᑦ. 

 

ᐅᖃᖅᑎ, ᐱᕕᖃᕈᒪᒋᕗᖓ 

ᒪᑐᐃᖓᑦᑎᐊᕐᓂᐊᖅᑐᖓ ᑭᓇᓕᒫᒧᑦ ᐊᕐᕕᐊᕐᒥᐅᓄᑦ 

ᓂᕆᐅᑦᑎᐊᖅᐳᖓᓗ 

ᐃᖅᑲᓇᐃᔭᖃᑎᒋᑦᑎᐊᕐᓂᐊᖅᑕᕋ ᐱᖃᓐᓇᕆᔭᕋ 

ᐊᕐᕕᐊᑦ ᐅᐊᖕᓇᖓᓄᑦ ᒪᑭᒪᑎᓪᓗᒍ ᑖᓐᓇ 

ᒪᓕᒐᓕᐅᕐᕕᐅᕕᒋᓂᐊᖅᑕᑦᑎᓐᓂᑦ. 

 

ᐅᖃᖅᑎ, ᐃᓚᐅᔪᓐᓇᑦᑎᐊᓚᐅᕋᒪ 

ᐃᒃᐱᒋᑦᑎᐊᖅᖢᒍᓗ ᐅᓪᓗᑐᐃᓐᓇᒥ ᓯᕗᓕᖅᑎᑦ 

ᓂᕕᐊᖅᑕᐅᑎᓪᓗᒋᑦ ᐅᕆᒋᔪᒪᕙᕋ ᓯᕗᓕᖅᑎᑖᕗᑦ  

ᑲᑎᒪᔨᑖᖏᓪᓗ ᑕᕝᕙᓂ ᖃᑎᒪᓂᐊᔪᒥᑦ. ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᖕᒥᔪᖅ 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᐋᓚᓐ ᕋᒻᐴᑦ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 006 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᒃᑲᓐᓂᓂᕐᒧᑦ 

ᑕᓯᐅᔭᕐᔪᐊᒧᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᒋᐊᓚᐅᓐᖏᓐᓂᓐᓂᒃ ᐅᖃᐅᓯᒃᓴᕆᓂᐊᖅᑕᒃᑲ 

ᖁᔭᓐᓇᒦᕈᒪᔭᕋ ᐸᓂᒐ ᑖᔅᓱᒥᖓ ᖁᖓᓯᕈᕐᒥᒃ 

ᑐᓂᓯᓚᐅᕐᒪᑦ ᕿᓯᐅᓪᓗᓂ.  

 

>>ᐸᑦᑐᖅᑐᑦ 

 

ᖁᔭᓐᓇᒦᒃ. ᐅᖃᖅᑏ, ᐅᓪᓗᒥ ᓂᑯᕕᑉᐳᖓ 

ᖁᔭᓐᓇᒦᕈᒪᓪᓗᒋᑦ ᓴᓂᑭᓗᐊᕐᒥᐅᑦ ᐅᕙᓐᓂᒃ 

ᑕᑎᖃᕐᒪᑕ ᐅᒃᐱᕈᓱᖕᒪᑕᓗ 

ᑭᒡᒐᖅᑐᐃᓂᐊᖅᑎᓪᓗᖓ ᓄᑖᓂᒃ ᒪᓕᒐᓕᐅᖅᑏᑦ 

ᑲᑎᒪᔨᖏᓂᒃ.  

 

ᐅᖃᖅᑏ, ᐅᓪᓗᒥ ᑕᒫᓃᒃᑲᔭᓐᖏᑦᑐᖓ ᓴᓐᖏᔪᒥᒃ 

ᐃᑲᔪᖅᑐᖅᑕᐅᓚᐅᓐᖏᒃᑯᒪ ᐃᓚᓐᓄᒃ ᐊᕐᕌᒍᑦ 

ᑕᓪᓕᒪᑦ ᐃᓗᐊᓂ. ᐅᖃᖅᑏ, ᒫᓐᓇᐅᔪᖅ 

ᖁᔭᓐᓇᒦᕈᒪᔭᕋ ᐊᐃᑉᐸᕋ ᕿᑐᕐᖓᒃᑲᓗ 

ᐃᑲᔪᖅᑐᐃᓚᐅᕐᒪᑕ ᓇᒡᓕᒍᓱᖕᓂᖏᓐᓄᓪᓗ ᐊᒻᒪᓗ 

ᕿᓄᐃᓵᕈᓐᓇᕐᓂᖏᓐᓂᒃ.  

 

ᐅᖃᖅᑏ, ᐊᕐᕌᒍᑦ ᑕᓪᓕᒪᑦ ᐊᓂᒍᖅᓯᒪᓕᖅᑐᑦ 

ᑕᕝᕙᓂ ᓂᑯᕕᓚᐅᖅᓯᒪᒐᒪ ᓯᕗᓪᓕᖅᐹᑦᑎᐊᒥ 

ᖁᔭᓕᔪᒪᓪᓗᖓ ᓄᓇᓕᓐᓄᑦ ᐅᕙᓐᓂᒃ ᑕᑎᖃᕐᒪᑕ 

ᐅᒃᐱᕈᓱᖕᒪᑕ ᑭᒡᒐᖅᑐᐃᑦᑎᐊᕈᒪᓪᓗᖓ 

ᐅᖃᐅᑎᓚᐅᖅᓯᒪᒐᒃᑭᑦ. ᐅᖃᖅᑏ, ᑕᐃᒪᓐᓇᑦᑎᐊᖅ 

ᓱᓕ ᐅᖃᐅᑎᕙᒃᑲ ᐅᓪᓗᒥ. 



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᒫᓐᓇ ᐅᖃᐅᓯᕆᖃᑦᑕᕐᓂᐊᖅᑕᒃᑲ 

ᐃᓱᒫᓘᑎᒋᔭᐅᔪᑦ ᓄᓇᑦᑎᓐᓂ ᐱᓗᐊᖅᑐᒥ 

ᐊᑭᑐᔪᐊᓗᖕᒥᒃ ᐃᓅᔾᔪᑎᖃᓕᕋᑦᑕ ᓄᑖᓂᒡᓗ 

ᐃᒡᓗᕐᔪᐊᓂᒃ ᐃᒡᓗᓂᒡᓗ ᐱᔭᕆᐊᖃᓕᕋᑦᑕ 

ᐱᓕᕆᐊᒃᓴᓂᒃ ᐱᔨᑦᑎᕈᑎᓂᒡᓗ ᐃᑲᔪᖅᑐᐃᖁᓪᓗᒋᑦ 

ᐊᖑᓇᓱᒃᑎᓂᒃ ᐊᒻᒪᓗᑦᑕᐅᖅ ᐊᕙᑎᕗᑦ 

ᓴᐳᒻᒥᔭᐅᖁᓪᓗᒍ ᑕᓯᐅᔭᕐᔪᐊᒥ ᐊᒻᒪᓗᑦᑕᐅᖅ 

ᑮᓇᐅᔭᓕᐅᕈᑎᖃᕋᓱᐊᕐᓂᕐᒥ 

ᐱᕙᓪᓕᐊᑎᑦᑎᔭᕆᐊᖃᕋᑦᑕ.  

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒋᔭᒃᑲ ᑖᒃᑯᐊ 

ᐃᖅᑲᓇᐃᔭᖃᑎᒋᔪᒪᑦᑎᐊᖅᑕᒃᑲ ᓄᓇᕗᒻᒥᐅᓕᒫᓂᒃ 

ᐊᒃᑐᐃᓂᖃᖅᑎᓪᓗᒋᑦ. ᐃᓚᖏᑦ ᑕᒪᒃᑯᐊ 

ᓴᓂᑭᓗᐊᕐᒧᑦ ᓵᓐᖓᔭᐅᔪᑦ 

ᐊᔾᔨᐅᖏᒃᑲᓗᐊᖅᑎᓪᓗᒋᑦ ᑭᓯᐊᓂ ᐊᔾᔨᑦᑎᐊᑲᓴᖏᑦ 

ᒪᓕᒐᓕᐅᖅᑎᒪ ᒪᓕᒐᓕᐅᖅᑎᐅᖃᑎᒪ 

ᐃᓱᒫᓘᑎᒋᖃᑦᑕᖅᑕᖏᑦ ᓄᓇᓕᖁᑎᖏᓐᓂ.  

 

ᐅᖃᖅᑏ, ᑕᐃᒃᑯᐊ ᑭᒡᒐᖅᑐᐃᓯᒪᔪᑦ ᑕᒫᓂ 

ᒪᓕᒐᓕᐅᕐᕕᖕᒥ ᐊᓂᒍᖅᓯᒪᔪᓂᒃ ᖃᐅᔨᒪᔪᑦ 

ᐃᑲᔪᖅᑐᐃᖃᑦᑕᕐᓂᐊᕈᒪ ᐊᐃᕙᓐᖏᖔᕐᓗᖓ 

ᐃᓛᓐᓂᒃᑯᑦ ᓂᑯᕕᖃᑦᑕᕐᓂᐊᕐᒥᔪᖓ 

ᐃᓛᐃᓐᓈᕆᑎᓪᓗᒋᑦ. 

 

ᐅᒃᐱᕈᓱᓪᓚᕆᒃᑲᒪ ᑕᒪᒃᑯᐊ ᐱᓕᕆᐊᒃᓴᕗᑦ 

ᐱᓕᕆᑎᓪᓗᑎᒍᑦ ᒪᓕᒐᓕᐅᕐᕕᐅᑉ ᐃᓗᐊᓂ 

ᐃᑲᔪᖅᑎᖃᑎᒌᑦᑎᐊᕆᐊᖃᕋᑦᑕ 

ᐃᒡᓗᒌᑎᑦᑎᐊᕐᓗᑕᓗ ᑕᐃᒪᓐᓇ 

ᓯᕗᒧᐊᑦᑎᐊᕈᓐᓇᕐᓂᐊᕋᑦᑕ ᐊᕐᕌᒍᓂᒃ ᐊᒡᒋᖅᑐᓂᒃ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐃᖃᓗᐃᑦ 

ᑕᓯᓗᒃ, ᔪᐃᔾ Hᐃᒃᔅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 007 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐃᖃᓗᐃᑦ 

ᑕᓯᓗᒻᒧᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓂᑯᕕᑉᐳᖓ ᖁᔭᓐᓇᒦᕈᒪᓪᓗᒋᑦ ᐃᖃᓗᐃᑦ  

ᑕᓯᓗᖏᓐᓂᕐᒥᐅᑕᐃᑦ ᑖᔅᓱᒥᖓ ᐅᓪᓗᒥ 

ᐱᕕᒃᓴᖃᖅᑎᑕᐅᒐᒪ 

ᒪᓕᒐᓕᐅᖅᑎᓐᖑᖅᑎᑕᐅᓪᓗᖓ. 

ᖁᔭᓐᓇᒦᖅᐸᒃᑲᑦᑕᐅᖅ ᑕᐃᒃᑯᐊ 

ᓂᕈᐊᖅᑕᐅᓇᓱᒃᑎᓪᓗᖓ 

ᐃᑲᔪᖅᑎᒋᖃᑦᑕᓚᐅᖅᑕᒃᑲ.  

 

ᐅᖃᖅᑏ, ᐱᒋᐊᕈᒪᔪᖓ ᖁᔭᓐᓇᒦᕈᒪᓪᓗᑎᑦ ᐊᒻᒪᓗ 

ᐅᐱᒋᔪᒪᓪᓗᑎᑦ ᐅᖃᖅᑎᓐᖑᖅᑎᑕᐅᒐᕕᑦ 

ᐃᒃᓯᕙᐅᑕᐅᖃᑦᑕᕐᓂᐊᖅᑎᓪᓗᑎᑦ ᑲᑎᒪᑎᓪᓗᑕ. 

 

ᐅᖃᖅᑎ, ᐅᓄᖅᑐᑲᓪᓚᐃᑦ ᖃᐅᔨᒪᖕᒪᑕ 

ᐅᖃᖅᑎᐅᖃᑦᑕᖅᓯᒪᖕᒪᑕ ᐃᓚᒋᔭᒃᑲ. 

 

ᐃᓕᓴᕆᕙᕋ ᐊᒃᓱᐊᓗᒃ ᐱᒻᒪᕆᐅᖕᒪᑦ 

ᑕᑎᒋᔭᐅᑦᑎᐊᕋᕕᓪᓗ ᒪᓕᒐᓕᐅᕐᕕᖕᒥ 

ᐊᔾᔨᒌᒃᑎᑦᑎᔭᕆᐊᖃᕋᑦᑕ ᐱᓕᕆᐊᒃᓴᑦᑎᓐᓂ.  

 

ᐅᖃᖅᑏ, ᑖᒃᑯᐊᑦᑕᐅᖅ ᖃᐅᔨᒪᔭᐅᓪᓚᕆᖕᒪᑕ 

ᐃᓚᕗᑦ ᑕᒪᒃᑯᐊ ᓴᓐᖏᓂᖅᑖᕐᕕᒋᖃᑦᑕᖅᑕᕗᑦ, 

ᐊᐃᑉᐸᕋ ᓯᑦᓂ, ᐸᓂᒐ ᓕᓕᒃᑯᑦ ᓯᐊᕋᓐ-ᑯ 

ᐊᒻᒪᓗᑦᑕᐅᖅ ᐱᒻᒪᕆᐅᓂᖅᐹᖑᖕᒪᑕ ᐃᓅᓯᓐᓂ. 

ᑕᒫᓃᒃᑲᔭᓐᖏᓐᓇᒪ ᓇᒡᓕᒋᔭᐅᓐᖏᒃᑯᒪ 

ᐃᑲᔪᖅᑐᖅᑕᐅᖏᒃᑯᒪ ᑖᒃᑯᓄᖓ. 

 

ᐊᑖᑕᒐᑦᑕᐅᖅ ᔪᐊᔾ Hᐃᒃᔅ ᐊᖓᔪᒃᖠᖅ ᑖᒃᑯᐊ 

ᓂᕈᐊᖅᑕᐅᓇᓱᒃᑎᓪᓗᖓ ᑕᒫᓃᖃᑕᐅᓚᐅᕐᒪᑦ 

ᐱᓇᓱᐊᕈᓯᐅᓚᐅᖅᑐᒥ ᐃᖅᑲᐃᑎᑕᐅᖃᑦᑕᖅᑐᖓ 

ᖃᐅᑕᒫᑦᑎᐊᖅ.  

 

ᐅᖃᖅᑏ, ᑕᒫᓃᑎᓪᓗᖓ ᐃᖃᓗᐃᑦ ᑕᓯᓗᖏᓐᓂ 

ᐃᓱᒫᓘᑎᒋᔭᖏᓐᓂᒃ ᑐᓴᖃᑦᑕᖅᓯᒪᓪᓗᖓ ᐊᒃᓱᐊᓗᒃ 

ᖁᕕᐊᓇᖅᑐᖅ. 

 

ᐱᓗᐊᖅᑐᓂ ᓇᓗᓇᐃᖅᓯᓚᐅᕋᒪ 70 ᐳᓴᓗᐊᖏᑦ 

ᑕᓯᓗᖕᒥ ᓂᕈᐊᕆᐊᖅᑐᓚᐅᕐᒪᑕ ᐃᖃᓗᖕᒥᐅᑕᐃᑦ 

ᖁᕝᕙᓯᖕᓂᖅᐹᖅ. 

 

ᑖᓐᓇ. ᐃᖃᓗᖕᒥᐅᑦ ᑕᓯᓗᒃ ᓄᓇᖃᖅᑐᑦ ᐅᐱᒋᕙᒃᑲ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᓖᓪᓗ ᑕᐃᒃᑯᐊ ᓂᕈᐊᖅᑕᐅᓇᓱᓚᐅᕐᒥᔪᑦᑕᐅᖅ 

ᐅᐱᒋᖕᒥᔭᒃᑲ.  

 

ᐅᖃᖅᑏ, ᐱᕈᖅᐸᓪᓕᐊᓂᖃᓪᓚᕆᖕᒪᑦ ᓄᓇᕗᑦ 

ᑖᓐᓇ ᐊᕐᕌᒍᑦ 15 ᐊᓂᒍᖅᓯᒪᓕᖅᑎᓪᓗᒋᑦ ᒫᓐᓇ 

ᐱᒻᒪᕆᐅᓂᖅᐹᖑᓕᕐᒪᑦ ᐃᖃᓗᐃᑦ ᓴᓐᖏᔪᒥᒃ 

ᓂᐱᖃᑦᑎᐊᖁᓪᓗᒋᑦ ᒪᓕᒐᓕᐅᕐᕕᐅᑉ ᐃᓗᐊᓂ. 

 

ᐊᒻᒪᓗᑦᑕᐅᖅ ᓂᕆᐅᑦᑎᐊᖅᑐᖓ 

ᐃᖅᑲᓇᐃᔭᖃᑎᖃᓛᕋᒪ ᐃᖃᓗᖕᓂ 

ᒪᓕᒐᓕᐅᖅᑎᐅᔪᓂᒃ ᑕᒫᓂ ᒥᓂᔅᑕᐅᔪᓂᒃ ᐊᒻᒪᓗ 

ᒪᓕᒐᓕᐅᖅᑎᑐᐃᓐᓇᕐᓂᒃ. ᓄᓇᕗᑦ ᒐᕙᒪᒃᑯᖏᑦ 

ᑮᓇᐅᔭᓂᒃ ᐊᑐᑦᑎᐊᖁᓪᓗᒋᑦ 

ᐊᑭᑐᔪᖅᑐᕈᑎᒃᓴᖏᓐᓂᒡᓗ 

ᐱᕈᖅᐸᓪᓕᐊᑦᑎᐊᖁᓪᓗᒋᑦ. 

 

ᐅᖃᖅᑏ, ᓂᕈᐊᖅᑎᒋᔭᒃᑲ ᐃᖃᓗᐃᑦ 

ᑕᓯᓗᖓᓂᕐᒥᐅᑕᐃᑦ ᓇᓗᓇᐃᖅᓯᓚᐅᕐᒪᑕ 

ᐱᒻᒪᕆᐅᔪᓂᒃ ᓯᕗᓪᓕᐅᔾᔭᐅᔭᕆᐊᖃᖅᑐᓂᒃ 

ᐃᓚᖏᓪᓗ ᑕᐃᒃᑯᐊ ᓴᖅᑭᖃᑦᑕᖅᓯᒪᓕᖅᑑᒐᓗᐊᑦ 

ᒪᓕᒐᓕᐅᕐᕕᖕᒥ. ᐱᐅᓯᒋᐊᕆᐊᖃᕐᓂᖓ 

ᐱᖃᓯᐅᑎᓪᓗᒍ ᐋᓐᓂᐊᖃᕐᓇᖏᑦᑐᓕᕆᓂᖅ 

ᐃᓐᓇᑐᖃᐃᓪᓗ ᐸᖅᑭᔭᐅᔭᕆᐊᖃᕐᓂᖏᑦ. 

 

ᐅᖃᖅᑏ, ᑖᓐᓇ ᓴᓇᕙᓪᓕᐊᔭᕆᐊᖃᕋᑦᑕ 

ᐃᓕᓐᓂᐊᕐᓂᓕᕆᓂᕐᒧᑦ ᑐᕌᖓᔪᓂᒃ 

ᐊᒃᓱᕉᓴᐅᑕᐅᖃᑦᑕᖅᑐᓂᒃ ᐃᓕᓐᓂᐊᖅᑎᓄᑦ 

ᑕᒪᒃᑯᐊ ᑲᑐᔾᔭᐅᑦᑎᐊᕆᐊᖃᕐᒪᑕ ᒪᓕᒐᓕᐅᕐᕕᖕᒥ.  

 

ᐅᖃᖅᑏ, ᐃᖃᓗᖕᓂ ᑖᓐᓇ ᐱᕈᖅᐸᓪᓕᐊᓂᖃᕐᒪᑦ 

ᑮᓇᐅᔭᓕᐅᕈᑎᖃᕋᓱᐊᕐᓂᒃᑯᑦ 

ᐃᑲᔪᕐᓂᖃᓪᓚᕆᖕᓂᐊᖅᑐᖅ ᓄᓇᕗᒻᒧᑦ. ᑭᓯᐊᓂᓕ 

ᐅᖃᖅᑏ, ᐱᓪᓚᑦᑖᕆᐊᖃᕋᑦᑕ. 

 

ᐅᖃᖅᑏ, ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᒐᓗᐊᖅᑐᖓ ᐅᖃᐅᓯᒃᓴᒃᑲ 

ᐱᔭᕇᕈᓐᓇᖅᓯᓂᐊᕋᒃᑭᑦ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᖕᒪᑦ  

ᐱᔭᕇᕈᓐᓇᖁᓪᓗᓂᒋᑦ ᐅᖃᐅᓯᒃᓴᖏᑦ. 

ᐊᒡᒑᖅᑐᖃᖅᐹ? ᐊᒡᒑᖅᑐᖃᓐᖏᒻᒪᑦ ᐊᑏᒃ 

ᐱᔭᕇᕋᓱᓕᕈᒃ ᐅᖃᐅᓯᒃᓴᐃᑦ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 

ᒪᓕᒐᓕᐅᖅᑎᓕᒫᓪᓗ. 

 

ᐅᖃᖅᑲᐅᒐᒪᐃᓛᒃ ᒪᓕᒐᓕᐅᖅᑎ ᐃᖃᓗᐃᑦ ᑖᓐᓇ 

ᑐᓐᖓᕕᐅᖕᒪᑦ ᐱᕈᖅᐸᓪᓕᐊᓂᕐᒧᑦ 

ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᓄᓇᕗᒻᒥ ᑭᓯᐊᓂᓕ 

ᐱᓪᓚᑦᑖᕆᐊᖃᕋᑦᑕ ᐊᑐᓗᐊᕆᐊᖃᕈᓐᓃᕋᑦᑎᒍᑦ 

ᐅᖅᓱᐊᓗᐃᑦ ᐊᓯᖏᓐᓂᒡᓗ ᑕᒪᒃᑯᓂᖓ ᑰᖕᒨᖅᑐᓂᒃ 

ᐆᒻᒪᖅᑯᑎᓕᐅᕈᑎᖃᕆᐊᖃᓕᕋᑦᑕ. 

ᐱᓪᓚᑦᑖᕆᐊᖃᕐᒥᒐᑦᑕᑦᑕᐅᖅ ᐊᔾᔨᐅᖏᑦᑐᒥᒃ 

ᐃᓂᖃᕋᑦᑕ ᐊᒻᒪᓗᑦᑕᐅᖅ ᐃᖅᑲᓇᐃᔭᕐᓗᑕ ᓲᕐᓗ 

ᐅᒥᐊᕐᔪᐊᓄᑦ ᑐᓚᒃᑕᕐᕕᐅᖃᑦᑕᕐᓂᐊᖅᑐᓂᒃ.  

 

ᐅᖃᖅᑏ, ᐊᑖᑕᐅᓪᓗᖓ ᓇᖕᒥᓂᕐᓗ 

ᐊᖏᕐᕋᖃᖅᑎᐅᓪᓗᖓ ᖃᐅᔨᒪᔪᖓ 

ᐊᒃᓱᕈᕐᓇᖅᑐᐊᓘᖕᒪᑦ ᑮᓇᐅᔭᑭᒃᓴᖃᑦᑕᖅᖢᓂ 

ᓄᓇᕗᒻᒥ ᐃᒡᓗᑭᒃᓴᖅᑐᐊᓘᒐᓗᐊᖅᑎᓪᓗᑕ 

ᐅᓐᓄᐊᖏᓐᓇᖅ ᐋᖅᑮᒍᓐᓇᔾᔮᖏᒻᒪᑦ ᑭᓯᐊᓂᓕ 

ᓂᕈᐊᖅᑕᐅᓯᒪᓂᑦᑎᓐᓄᑦ ᐱᕚᓪᓕᖅᑎᑦᑎᔪᓐᓇᖅᑐᒍᑦ 

ᐃᒡᓗᖃᖅᑎᑦᑎᓂᕐᒧᑦ ᓄᓇᕗᒻᒥ ᐊᑭᑐᓗᐊᓐᖏᑦᑐᓂᒃ 

ᕿᓂᕈᓘᔭᖃᑦᑕᕐᓗᑕ ᐊᒻᒪᓗᑦᑕᐅᖅ 

ᐸᖕᒥᐅᖏᓐᓂᖅᓴᐅᓕᖁᓪᓗᒋᑦ.  

 

ᐅᖃᖅᑏ, ᐅᓪᓗᒥ ᐅᖃᐅᓯᒃᑲ ᐱᔭᕇᕈᒪᔭᒃᑲ 

ᑲᙳᓇᓐᖏᒻᒪᑦ Hᐋᑭᖅᑐᐊᓘᖃᑦᑕᕐᒥᖕᒪᑕ 

ᐃᓚᒃᑲᓂᒃ. ᑖᒃᑯᐊ ᒪᓕᒐᓕᐅᕐᕕᖕᒥ ᓯᕗᓪᓕᖅᐹᒥ 

ᐃᓂᖅᑎᖅᑕᐅᔪᒪᓐᖏᓐᓇᒪ ᓇᓕᐊᓐᓂᒃ 

ᐃᑲᔪᖅᑐᐃᒐᒪ ᑭᓯᐊᓂᓕ ᒪᒃᑯᒃᑑᓪᓗᖓ 

Hᐋᑭᖅᑎᐅᕙᓚᐅᖅᓯᒪᒐᒪ ᓯᕗᒧᐊᑦᑎᐊᓂᐊᖅᑐᒍᑦ 

ᓲᕐᓗ ᑲᑐᔾᔨᑎᐊᕐᓗᑕ Hᐋᑭᖅᑎᑎᑐᑦ. ᐅᖃᖅᑏ, 

ᐅᐱᒍᓱᑦᑎᐊᖅᑐᖓ ᐊᒃᓱᐊᓗᒃ ᑕᕝᕗᖓ 

ᐃᓚᒋᔭᐅᒐᒪ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐃᓚᒋᔭᐅᔪᖅ 

ᐹᑦ ᐊᕐᓇᒃᑲᖅ, ᐃᖃᓗᐃᑦ ᓂᐊᖁᙴᑦ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 008 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐃᖃᓗᐃᑦ 

ᓂᐊᖁᓐᖒᒧᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᒫᓐᓇ ᐱᒋᐊᕈᒪᔪᖓ ᖁᔭᓐᓇᒦᕈᒪᓪᓗᖓ 

ᐃᓘᓐᓇᖏᓐᓂᒃ ᑕᒪᐅᓐᖓᖅᓯᒪᔪᑦ 

ᖁᕕᐊᓱᒋᐊᖅᑐᖅᓯᒪᔪᖅ 

ᓯᓚᕐᓗᒃᑐᐊᓘᒐᓗᐊᖅᑎᓪᓗᑕ. 

 

ᐅᐱᒍᓱᑦᑎᐊᖅᑐᖓ ᐊᓕᐊᓇᐃᒍᓱᒃᑐᖓ ᐅᓪᓗᒥ 

ᖁᔭᓐᓇᒦᕈᒪᓪᓗᒋᑦ ᐃᖃᓗᐃᑦ ᓂᐊᖁᙴᒥᐅᑕᐃᑦ 

ᑕᐃᒃᑯᐊ ᓂᕈᐊᖅᓯᓯᒪᖕᒪᑕ ᐅᕙᓐᓂᒃ 

ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᐅᓂᐊᕐᓗᖓ 

ᑭᒡᒐᖅᑐᕐᓗᒋᑦ.  

 

ᐅᖃᖅᑏ, ᐅᓄᖅᑐᕐᒪᕆᐊᓗᐃᑦ ᖁᔭᓐᓇᒦᕈᒪᔭᒃᑲ 

ᑭᓯᐊᓂ ᓯᕗᓪᓕᖅᐹᒥ ᒎᑎ ᑕᒪᐅᖓ 

ᖁᔭᓐᓇᒦᕈᒪᕗᖓ ᑕᒪᐅᓐᖓᖅᑎᓯᒪᖕᒫᖓ. 

 

ᐅᖃᖅᑏ, ᑕᒫᓂ ᓯᕗᒧᐊᒍᓐᓇᓚᐅᓐᖏᑦᑐᖓ 

ᐃᑲᔪᖅᑐᖅᑕᐅᓐᓂᖏᒃᑯᒪ ᐃᓚᒃᑲᓄᑦ.  

 

ᓇᓗᓇᐃᖅᓯᔪᒪᓪᓗᖓ ᖁᔭᓕᓂᓐᓂ ᐊᒃᓱᐊᓗᒃ 

ᐊᐃᑉᐸᓐᓄᒃ ᐅᐃᒐ ᐋᑦᑎ ᐊᒻᒪᓗᑦᑕᐅᖅ 

ᐃᑲᔪᖅᑐᐃᖏᓐᓇᐅᔭᕐᒪᑦ ᑖᓐᓇ 

ᓂᕈᐊᖅᑕᐅᓇᓱᒃᑎᓪᓗᖓ 

ᐊᔭᐅᖅᑐᐃᖏᓐᓇᓚᐅᖅᑐᖅ. 

 

ᖁᔭᓐᓇᒦᖅᑕᕋ ᓯᐊᕋᓐ ᐊᒻᒪᓗᑦᑕᐅᖅ ᐊᐃᑉᐸᖓ 

ᓂᒃ, ᐃᕐᓂᕋ ᒫᑎᐅ ᐊᒻᒪᓗ ᓄᓕᐊᖓ ᑎᐊᕋ, 

ᒪᐃᑯᓗ ᓄᑲᖅᖠᖅᐹᕋ ᐅᓪᓗᒥ ᑕᒫᓂ 

ᐃᑲᔪᖃᑦᑕᓚᐅᖅᑐᖅ ᓂᕈᐊᒐᒃᓴᐅᑎᓪᓗᖓ. 

ᖁᔭᓐᓇᒦᒃ ᐃᑲᔪᖅᑐᐃᓯᒪᒐᔅᓯ ᐅᕙᓐᓂᒃ 

ᐅᒃᐱᕈᓱᒃᑲᔅᓯ. 

ᖁᔭᓐᓇᒦᕐᒥᔭᒃᑲ ᐃᕐᖑᑕᒃᑲ ᐅᕙᓐᓂᒃ 

ᐊᔭᐅᖅᑐᐃᓚᐅᕐᒪᑕ ᐱᔾᔪᑎᖃᐅᑦᑎᐊᖅᖢᑕ ᒧᕇᐊ, 

ᐊᐃᕙ, ᐊᐃᓴᐃᔭ, ᓕᐊᒻ-ᓗ. ᖁᔭᓐᓇᒦᒃ. 

 

ᐊᒻᒪᓗᑦᑕᐅᖅ, ᖁᔭᓐᓇᒦᕈᒪᔭᒃᑲ ᐊᑖᑕᒃᑯᒃᑲ ᒪᐃᒃ 

ᒪᒍᕋᑦ ᒑᑦᓄᒃᑯ. 

 

ᐅᖃᖅᑏ, ᒪᓕᒐᓕᐅᕐᕕᒃ ᐃᓂᖃᕐᒪᑦ ᐆᒻᒪᑎᓐᓂᒃ. 

ᐊᕐᕌᒎᒃ ᒪᕐᕉᒃ ᐊᓂᒍᖅᓯᒪᓕᖅᑑᒃ ᑕᕝᕙᓂ 

ᐃᒡᓗᕈᓯᕐᒥ ᐊᑖᑕᒐ ᐃᓕᑕᕆᔭᐅᔾᔪᑎᒥᒃ 

ᐱᑎᑕᐅᓚᐅᕐᒪᑦ ᐱᓕᕆᑦᑎᐊᖅᓯᒪᓂᑯᖓᓄᑦ 

ᓄᓇᕗᒻᒥ ᐃᓕᓴᕆᔭᐅᑎᓪᓗᒋᑦ. ᑕᐃᔅᓱᒪᓂ ᐊᑖᑕᒐ 

ᐊᔪᕆᖅᓱᐃᔨ ᒪᐅᑯ ᒑᑦᓄ ᐃᓕᓴᕆᔭᐅᓚᐅᖅᓯᒪᖕᒪᑦ 

ᐊᖏᖅᓯᒪᑦᑎᐊᕐᓂᖓᓄᑦ ᑕᒪᐅᖓ ᓄᓇᕗᒻᒧᑦ ᐊᒻᒪ 

ᐃᓄᖁᑎᒋᔭᖏᓐᓄᑦ. 

 

ᑕᐃᒪᐃᒻᒪᑦ ᐅᖃᖅᑏ, ᐊᒃᓱᐊᓗᒃ ᒪᓕᒐᕐᓂᔾᔮᖏᑦᑐᖅ 

ᑕᐃᓐᓇ. ᑐᓱᓐᓇᖅᑐᑦ ᐊᖓᔪᖅᑳᒃᑲᒃ ᐊᒃᓱᐊᓗᒃ 

ᑖᓐᓇ ᐱᔾᔪᑎᒋᓪᓗᒍ ᐊᖏᖅᓯᒪᓚᐅᖅᑐᖓ ᓄᓇᕗᒻᒥ 

ᓯᕗᒧᐊᖁᓪᓗᒋᑦ ᐃᑲᔪᕐᓂᖅᓴᐅᖁᓪᓗᖓ 

ᐃᓅᕝᕕᒋᓗᒍ ᐱᔭᕐᓂᕐᓂᖅᓴᐅᓛᕐᒪᑦ ᐅᕙᒍᑦ 

ᐸᖅᑭᖃᑦᑕᐅᑎᓪᓗᑕ ᒐᕙᒪᐅᓪᓗᑕ ᑕᐃᒪᓐᓇ 

ᐊᒃᓱᕈᕐᓗᑕ ᐊᖑᒻᒪᑎᓕᕈᓐᓇᕐᓂᐊᕋᑦᑕ ᑭᒃᑯᓕᒫᓄᑦ 

ᑭᙴᒪᔭᐅᔪᓂᒃ.  

 

ᐅᖃᖅᑏ, ᐃᓚᖃᕐᒥᒐᒪ ᑕᒫᓂ ᐃᖃᓗᖕᓂ 

ᐃᓕᓴᕆᔪᒪᔭᕋ ᐊᖓᔪᒐ ᓲᓴᓐ, ᐃᑲᕐᕋᓂᒃ 

ᐊᒥᓱᒻᒪᕆᐊᓗᖕᓂᒃ ᐱᖃᑎᖃᖃᑦᑕᓚᐅᖅᑐᖅ 

ᐳᓚᕋᑦᑎᓪᓗᖓ. ᑖᓐᓇ ᕿᒻᒥᓂᓪᓘᓐᓃᑦ 

ᐃᖅᓯᖏᑦᑐᖅ ᐅᕙᑦᑐᑦᑎᐊᖅ. ᖁᔭᓐᓇᒦᒃ 

ᐃᑲᔪᓚᐅᕋᕕᑦ ᐃᖅᓯᑐᓐᖏᐊᓗᒃᖢᑎᑦ. 

 

ᐅᖃᖅᑏ, ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᑦᑕᕋᓗᐊᖅᐳᖓ ᐱᔭᕇᕈᓐᓇᖁᓪᓗᒍ 

ᐅᖃᐅᓯᒃᓴᕋ ᐅᓪᓗᒥ.  

 

ᐅᖃᖅᑎ (ᑐᓵᔨᑎᒍᑦ): ᐃᓘᓐᓇᖏᓐᓄᑦ 

ᑲᑎᒪᔨᐅᖃᑕᐅᔪᖅ ᐊᖏᖅᑕᐅᔪᒪᖕᒪᑦ 

ᐱᔭᕇᕈᒪᓪᓗᓂᐅᒃ ᐅᖃᐅᓯᒃᓴᓂ. ᐊᒡᒑᖅᑐᖃᖅᐹ? 

(ᑐᓵᔨᑎᒎᕈᓐᓃᖅᑐᖅ) ᐱᑕᖃᓐᖏᒻᒪᑦ 

ᐱᒋᐊᒃᑲᓐᓂᕈᓐᓇᖅᓯᕗᑎᑦ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ 

ᒪᓕᒐᓕᐅᖅᑎᐅᖃᑎᒃᑲᓗ. 

ᖁᔭᓐᓇᒦᒃ ᐃᑲᔪᖅᓯᓯᒪᒐᕕᑦ ᑕᒫᓂ ᕿᒻᒥᐊᓗᐃᑦ 

ᑕᐃᒃᑯᐊ ᐃᖅᓯᒋᖃᑦᑕᓚᐅᓐᖏᒻᒪᒋᑦ. 

 

ᐊᒻᒪᓗᑦᑕᐅᖅ ᐊᖓᔪᒐ ᐋᓐ ᑕᒪᐅᖓ ᑎᑭᓚᐅᕐᒪᑦ 

ᖃᐅᓱᐃᑦᑐᒦᖔᖅᑐᓂ ᑕᒫᓃᖃᑕᐅᔪᓐᓇᕐᓂᐊᕐᒪᑦ. 

ᖁᔭᓐᓇᒦᒃ, ᐃᑲᔪᖅᑐᐃᓯᒪᒐᔅᓯ ᐊᒻᒪᓗᑦᑕᐅᖅ 

ᑎᓕᐅᕆᖃᑦᑕᓚᐅᕋᕕᑦ.  

 

ᐊᒻᒪᓗᑦᑕᐅᖅ ᐃᓕᓴᕆᔪᒪᔭᒃᑲ ᑕᐃᒃᑯᐊ 

ᓂᕈᐊᖅᑐᓕᕆᓂᕐᒧᑦ 

ᐃᖅᑲᓇᐃᔭᖃᑕᐅᖃᑦᑕᓚᐅᖅᑐᑦ. 

 

ᐅᖃᖅᑏ, ᐊᖓᔪᖅᑳᕆᔭᐅᓚᐅᖅᑐᖅ ᑕᐃᒃᑯᓄᖓ 

ᓂᕈᐊᖅᑐᓕᕆᓂᕐᒧᑦ ᐊᑎᓐᓂᒃ ᑕᐃᖁᔨᓚᐅᕐᒪᑦ 

ᑭᓯᐊᓂ ᑕᐃᓐᓇ ᑕᐃᔭᐅᔪᒪᓚᐅᓐᖏᑦᑑᒐᓗᐊᖅ 

ᑭᓯᐊᓂ ᑕᐃᓂᐊᕋᒃᑯ, ᐃᖃᓗᖕᓂᕐᒥᐅᑕᖅ 

ᖃᐅᔨᒪᓕᕇᕐᒪᓯ ᓕᓐ ᑲᓯᓐᔅ ᑕᐃᓐᓇ 

ᐊᐅᓚᑦᑎᔨᒋᓚᐅᕋᒃᑯ ᓂᕈᐊᒐᒃᓴᐅᑎᓪᓗᖓ. 

ᐋᖅᑭᒃᓱᖅᓯᒪᑦᑎᐊᓚᐅᖅᑐᖅ ᓵᓚᒃᓴᖅᑎᑕᐅᓚᐅᕋᑦᑕ 

ᑕᐃᒃᑯᓄᖓ. ᑲᒪᓇᖅᑐᒻᒪᕆᐊᓘᔪᑎᑦ ᓖᓐ. 

ᖁᔭᓐᓇᒦᒃ ᐃᑲᔪᓚᐅᕋᕕᑦ.  

 

ᐅᖃᖅᑏ, ᓵᓚᒃᓴᕈᓐᓇᓚᐅᓐᖏᑦᑐᖓ ᐃᓄᑑᔾᔪᑎᒍᒃᑯ 

ᓂᕈᐊᒐᒃᓴᐅᑎᓪᓗᖓ ᑕᐃᒃᑯᐊ ᐃᑲᔪᖃᑦᑕᓚᐅᖅᑐᖅ 

ᑕᐃᔭᐅᔪᒪᓐᖏᑦᑐᑦ ᐊᑎᖏᑦ. ᖁᔭᓐᓇᒦᖅᐸᔅᓯ 

ᐆᒪᑎᓐᓃᖔᓪᓚᕆᑦᑐᒥᒃ. ᑕᐃᒪᓕ ᓂᕆᐅᒋᔭᔅᓯᓐᓂᒃ 

ᐋᖅᑭᒃᓯᒪᑦᑎᐊᕈᒪᕗᖓ ᐃᓅᔪᒪᑦᑎᐊᕐᓗᖓᓗ 

ᐊᒻᒪᓗᑦᑕᐅᖅ ᐊᒃᓱᕈᑦᑎᐊᕐᓗᖓ 

ᐃᖅᑲᓇᐃᔭᕐᓂᐊᖅᑐᖓ ᑭᒡᒐᖅᑐᕐᓗᑎᑦ ᐅᓪᓗᒥ.  

 

ᐊᒻᒪᓗᑦᑕᐅᖅ ᑕᐃᒃᑯᓂᖓ ᐅᐱᒍᓱᒍᒪᕗᖓ 

ᒪᓕᒐᓕᐅᖅᑎᐅᖃᑦᑕᖅᓯᒪᔪᓂᑦ ᐃᖃᓗᖕᓂ 

ᑭᒡᒐᖅᑐᖅᖢᒋᑦ ᑕᐃᒃᑯᐊ ᐃᖃᓗᖕᒥᐅᑦ. 

 

ᐄᕙ ᐋᕆᐊᒃ, ᐃᐊᑦ ᐲᑯ, Hᐊᓐᑐ ᑐᑐ, ᑖᒃᑯᐊ 

ᒪᓕᒐᓕᐅᖅᑎᐅᓚᐅᕐᒪᑕ ᑕᒫᓂ ᐅᐱᓐᓇᖅᖢᑎᒃ 

ᐊᒻᒪᓗᑦᑕᐅᖅ ᓯᕗᒧᐊᑦᑎᐊᖁᓂᐊᖅᐸᔅᓯ 

ᖁᔭᓐᓇᒦᒃᑕᐅᖅ ᐱᔨᑦᑎᖃᑦᑕᓚᐅᕋᔅᓯ ᐅᕙᑦᑎᓐᓂᒃ.  

ᐅᖃᖅᑏ, ᐃᓕᓴᕆᔪᒪᕙᒃᑲ ᑕᐃᒃᑯᐊ 

ᓂᕈᐊᒐᒃᓴᐅᓚᐅᕐᒥᔪᑦᑕᐅᖅ ᐋᓐ ᑯᕌᕗᑦ, ᑕᓐᑲᓐ 

ᑲᓂᖕHᐊᒻ, ᔮᒃ ᐊᓇᕈᐊᖅ, ᒥᑐᓴᓕ ᑯᓄᒃ, ᓴᐃᑐᑭ 

ᔫᒥᓗ, ᓯᕗᒻᒧᐊᒍᒪᓂᒃᓴᓯ ᐅᐱᒋᔭᒃᑲ. 

ᐊᒃᓱᕈᕐᓇᖅᑐᐊᓘᖕᒪᑦ ᓂᕈᐊᒃᑕᐅᓇᓱᒃᖢᖓ 

ᖃᐅᔨᒪᔪᖓ ᐊᖏᖅᓯᒪᑦᑎᐊᕋᔅᓯ ᓄᓇᓕᖕᓂ 

ᐱᐅᓂᖅᓴᐅᖁᓪᓗᒍ. ᑕᑯᔪᒪᓛᖅᐸᔅᓯ ᓯᕗᓂᒃᓴᑦᑎᓐᓂ 

ᐃᑲᔪᑦᑎᐊᖅᑐᓯ ᓯᕗᓂᒃᓴᑦᑎᓐᓂ ᓄᓇᕗᒻᒥ 

ᓄᓇᑦᑎᓐᓂ.  

 

ᐅᖃᖅᑏ, ᕿᒥᕐᕈᓇᒃᑎᓪᓗᖓ ᑕᒫᓂ 

ᑕᑯᔪᒪᑦᑎᐊᖅᑐᖓ ᓯᕗᓂᒃᓴᑦᑎᓐᓂ 

ᓂᕆᐅᖕᓂᖃᑦᑎᐊᖅᑐᖓ ᒪᓕᒐᓕᐅᖅᑎᐅᖃᑎᒃᑲ 

ᐃᖃᓗᖕᓃᓐᖔᖅᓯᒪᔪᑦ ᓴᖅᑭᑦᑎᓯᒪᖕᒪᑕ 

ᖃᐅᔨᒪᓂᖏᓐᓂᒃ ᐊᑐᖅᓯᒪᔭᖏᓐᓂᒡᓗ ᑕᒪᒃᑯᓂᖓ 

ᓄᑖᓂᒃ ᒐᕙᒪᐅᓪᓗᑕ ᓯᕗᒧᐊᒃᑎᓐᓂᐊᖅᑕᑦᑎᓐᓂᒃ.  

 

ᐅᒃᐱᕈᓱᒃᑐᖓ ᐃᖅᑲᓇᐃᔭᖃᑎᒌᑦᑎᐊᖃᑦᑕᕐᓂᐊᕋᑦᑕ 

ᓄᓇᕗᒻᒥᐅᑦ ᑖᒃᑯᐊ ᐊᖓᔪᖅᑳᒃᑯᕕᖓ 

ᐆᒻᒪᕆᒃᑑᓗᓂ ᐊᑐᖅᑕᐅᔪᓐᓇᑦᑎᐊᕐᓂᐊᕐᒪᑦ 

ᓄᓇᖃᕐᕕᐅᓗᓂ ᐃᓚᒌᓄᑦ.  

 

ᐅᖃᖅᑏ, ᓂᕈᐊᒐᒃᓴᐅᑎᓪᓗᖓ 

ᑐᓴᐅᒪᑎᑦᑎᖃᑦᑕᕈᒪᓚᐅᕋᒪ ᑐᓴᕋᓱᐊᖃᑦᑕᕐᓗᖓᓗ 

ᒪᑐᐃᖓᑦᑎᐊᕐᓗᖓ ᓂᕈᐊᖅᑎᒋᓯᒪᔭᓐᓄᑦ. 

 

ᑐᓴᑦᑎᐊᓚᐅᖅᑕᒃᑲ ᐃᖃᓗᐃᑦ ᓂᐊᖁᙴᒻᒥᐅᑦ 

ᑕᐃᓐᓇ ᓯᕗᓪᓕᖅᐹᒥ ᑎᓕᓯᔭᐅᔾᔪᑎᒋᓚᐅᖅᑕᖓ 

ᐱᐅᓯᒋᐊᖁᓪᓗᒍ ᐃᓕᓐᓂᐊᖅᑐᓕᕆᔾᔪᑎᒋᓯᒪᔭᕗᑦ 

ᑖᒃᑯᐊ ᐃᖅᑲᓇᐃᔭᖁᓪᓗᒋᑦ ᒐᕙᒪᖃᕐᓗᑕ 

ᕿᑐᕐᖓᑦᑎᓐᓄᑦ ᐃᕐᖑᑕᕗᓪᓗ 

ᐊᑐᖅᑕᐅᑦᑎᐊᖁᓪᓗᒋᑦ.  

 

ᐆᒃᑑᑎᒋᓗᒍ, ᐅᖃᖅᑏ, ᑕᐃᒪᓐᓇ ᐱᐅᓂᖅᓴᒥᒃ 

ᐸᐃᕆᕕᖃᑦᑎᐊᕆᐊᖃᕋᑦᑕ ᐊᑭᑐᓗᐊᓐᖏᑦᑐᒥᒃ. 

ᑖᓐᓇ ᑐᓴᐃᓐᓇᑦᑎᐊᖃᑦᑕᓚᐅᖅᑕᕗᑦ 

ᓂᕈᐊᒐᒃᓴᐅᑎᓪᓗᖓ ᓄᓇᕗᒻᒥ ᐊᒻᒪᓗᑦᑕᐅᖅ 

ᐃᖅᑲᓇᐃᔭᖃᑎᒃᓴᕆᓂᐊᖅᑕᒃᑲ ᐊᓕᐊᓇᐃᒋᔭᒃᑲ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᕐᕕᖕᒥ ᑖᓐᓇ ᓯᕗᓪᓕᐅᔾᔭᐅᔪᓐᓇᓛᕐᒪᑦ 

ᑎᑭᐅᔾᔭᐅᔪᓐᓇᕐᓗᓂᓗ.  

 

ᐅᖃᖅᑏ, ᑕᐃᒪᖓᑦ ᐱᔭᕇᖅᐸᓪᓕᐊᔪᒪᔪᖓ 

ᐊᒃᓱᕈᕐᓇᖅᑐᖃᕐᓂᐊᖅᑑᒐᓗᐊᖅ ᓵᓐᖓᔭᑦᑎᓐᓂ 

ᐃᖅᑲᓇᐃᔭᖃᑎᒌᒡᓗᑕ ᑭᒡᒐᖅᑐᐃᑦᑎᐊᕐᓗᑕᓗ 

ᑕᐃᒃᑯᓂᖓ ᑭᒡᒐᖅᑐᖅᑕᑦᑎᓐᓂᑦ ᒐᕙᒪᒃᑯᓐᓂᒡᓗ 

ᐃᓘᓐᓇᑕ ᑕᐃᒪᓐᓇ ᐃᖅᑲᓇᐃᔭᖃᑎᒌᒡᓗᑕ 

ᐊᔾᔨᒌᒥᒃ ᑐᕌᒐᒃᓴᖃᓕᕐᓗᑕ. ᑕᐃᒪᓐᓇ 

ᑎᑭᐅᑎᔪᓐᓇᕐᓂᐊᕋᑦᑕ ᐊᒃᓱᕈᕐᓇᓚᐅᕋᓗᐊᕐᓗᓂ 

ᐊᓂᒍᐃᔪᓐᓇᕐᓂᐊᕋᑦᑕ ᓄᓇᕗᑦ 

ᖃᓄᐃᓐᖏᑦᑎᐊᕐᓗᓂ ᓄᓇᒋᔪᓐᓇᕐᓂᐊᕋᑦᑎᒍᑦ. 

 

ᒎᑎ ᐃᓚᒋᓛᑎᒍᑦ ᐃᓘᓐᓇᑕ ᐊᒻᒪᓗᑦᑕᐅᖅ 

ᐊᑕᐅᓯᐅᖃᑎᖃᕈᒪᕗᖓ ᐃᓕᔅᓯᓐᓄᑦ 

ᐊᖏᖅᓯᒪᓗᑕᓗ ᐃᖅᑲᓇᐃᔭᑦᑎᐊᕈᒪᓗᑕ 

ᓄᓇᕗᒻᒥᐅᑦ ᐃᑲᔪᖅᓱᖅᑕᐅᓛᕐᒪᑕ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᔪᖅ ᖁᑦᑎᒃᑐᒧᑦ 

ᒪᓕᒐᓕᐅᖅᑎ ᐊᐃᓴᒃ ᓲᔪᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 009 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᖁᑦᑎᑦᑐᒧᑦ 

(ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᕐᒥ ᐅᑯᐊ 

ᒪᓕᒃᑎᒋᓯᒪᔮᒃᑲᒃ ᓂᖓᐅᒐᓗ ᑖᒃᑯᐊ 

ᖁᔭᓐᓇᒦᖅᐸᒃᑲ ᓯᕗᓪᓕᕐᒥ. ᑖᓐᓇ ᓄᓕᐊᕋ 

ᐃᑲᔪᖅᑎᒋᓯᒪᒐᒃᑯ ᑭᓯᐊᓂ ᐊᔪᓐᖏᑎᒻᒪᖓ 

ᑕᒫᓃᓐᓇᒪ.  

 

ᐅᖃᖅᑎᑦᑎᔩ, ᐱᓗᐊᖅᑐᒥᒡᓗ ᑕᐃᒃᑯᐊ ᖁᑦᑎᒃᑐᒧᑦ 

ᐅᕙᓐᓂᑦ ᓂᕈᐊᓚᐅᖅᑐᑦ ᖁᔭᓐᓇᒦᖅᐸᒃᑲ. 

ᐅᖃᖅᑎᑦᑎᔩ, ᓂᕈᐊᖅᑕᐅᓂᐊᓕᖅᑎᓪᓗᖓ 

ᓂᕈᐊᒐᒃᓴᐅᑎᓪᓗᖓ ᐃᒪᓐᓇ ᐅᖃᖃᑦᑕᓚᐅᕋᒪ 

ᐃᓄᐃᑦ ᖃᐅᔨᒪᔭᑐᖃᖓᑦ ᐱᖅᑯᓯᕆᔭᖓᑦ 

ᐃᓕᓴᕆᔭᐅᓯᒪᓐᖏᒻᒪᑦ ᓱᓕ. 

ᑖᓐᓇ ᐱᓕᕆᐊᕆᔪᒪᒐᒃᑯ ᓂᕈᐊᖅᑕᐅᔪᒪᕗᖓ 

ᑖᓐᓇ. 

 

ᑖᓐᓇᑐᐊᖅ ᐅᖃᐅᓯᕆᓚᐅᖅᑕᕋ ᑕᐃᒃᑯᐊ 

ᖁᑦᑎᒃᑐᒥᐅᑦ ᖁᔭᓐᓇᒦᖅᐸᒃᑲ ᐅᕙᓐᓂᒃ 

ᑲᓚᐃᓪᓕᐅᓚᐅᕐᒪᑕ ᐊᒻᒪ ᓱᓕ ᓂᕈᐊᒐᒃᓴᐅᓕᕋᒪ 

ᐅᖃᐅᔾᔭᐅᑲᐅᑎᒋᖃᑦᑕᓚᐅᕋᒪ ᓲᔫᖅ 

ᒪᓕᒐᓕᐅᖅᑎᓐᖑᕐᓂᐊᖅᑐᑎᑦ. ᑖᓐᓇ 

ᐃᒃᐱᒋᑲᐅᑎᒋᓚᐅᖅᑕᕋ ᑕᕝᕗᖓ ᐃᓕᔭᐅᓂᓐᓂᒃ. 

ᑕᐃᒃᑯᐊ ᖁᑦᑎᒃᑐᒥᐅᑦ ᖁᔭᓐᓇᒦᖅᐸᒃᑲ.  

 

ᐅᖃᖅᑎᑦᑎᔩ, ᑕᐃᓐᓇ ᒥᓂᔅᑕᓐᖑᕐᓂᐊᖅᑐᖅ 

ᐱᖅᑯᓯᓕᕆᔨᒃᑯᓐᓄᑦ ᐃᓅᓯᓕᕆᔨᒃᑯᓐᓄᑦ 

ᓇᓗᓇᐃᓕᒃᐸᑦ ᑕᐃᓐᓇ ᑕᕝᕙᓂ ᐊᕐᕌᒍᑦ ᑎᓴᒪᑦ 

ᐃᓗᐊᓐᓂ ᐊᖏᓚᐅᓐᖏᓐᓂᔅᓯᓐᓂᒃ ᑕᐃᓐᓇ ᐃᓂ 

ᐱᖅᑯᓯᑐᖃᖓᑦ ᐱᓕᕆᐊᕇᓐᓇᐅᔭᕐᓂᐊᕋᒃᑯ, 

ᐅᖃᖅᑎᑦᑎᔩ, ᐊᒻᒪᓗᑦᑕᐅᖅ, ᑕᐃᓐᓇ 

ᒥᓂᔅᑕᓐᖑᕐᓂᐊᖅᑐᖅ ᐱᒧᑦ, ᑕᐃᒃᑯᓄᖓ 

ᐃᖅᑲᖅᑐᐃᕕᓕᕆᔨᒃᑯᓐᓄᑦ, ᑕᐃᓐᓇᑦᑕᐅᖅ 

ᓇᓗᓇᐃᖅᐸᑦ ᐊᒻᒪ ᐱᖅᑯᓯᕗᑦ ᒪᓕᒡᓗᒍ ᑕᐃᓐᓇ 

ᑕᑯᖃᑦᑕᕈᒪᓂᐊᕐᒥᔭᕋ ᑖᒃᑯᐊ ᐊᕐᕌᒍᐃᑦ ᐃᓗᐊᓂ. 

ᖁᔭᓐᓇᒦᖅᐳᖓ ᐃᓕᔅᓯᓐᓂᒃ ᓂᕆᐅᒃᑐᖓ ᑖᒃᑯᐊ 

ᒪᓕᒐᓕᐅᖅᑏᑦ ᐃᑲᔪᖅᑎᒋᓂᐊᖅᑕᒃᑲ ᑕᒪᑐᒧᖓ 

ᐊᒻᒪᑦᑕᐅᖅ ᐊᔪᓐᖏᓐᓂᓕᒫᓐᓄᑦ. 

 

ᐅᖃᖅᑎᑦᑎᔩ. ᑖᒃᑯᐊ ᐃᑲᔪᖃᑦᑕᕐᓂᐊᖅᐸᒃᑲ 

ᐱᔭᕆᐊᖃᕌᖓᒪ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᖅ 

ᐅᖅᑯᕐᒥᐅᓄᑦ, ᒪᒥᐊᓇᖅ, ᕿᑭᖅᑖᓘᑉ ᐅᐊᖕᓇᖓᓄᑦ 

ᑕᐃᕕᑎ ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 010 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓕᕐᓄᑦ ᕿᑭᖅᑖᓘᑉ 

ᓂᒋᐊᓄᑦ (ᔪᐊᓇᓯ) 

 

ᔪᐊᓇᓯ: ᓇᑯᕐᒦᒃ, ᐅᖃᖅᑎᑦᑎᔩ. ᓯᕗᓪᓕᕐᒥ 

ᖁᕕᐊᓱᖃᑎᒋᕙᒋᑦ ᑕᕝᕗᖓ ᐅᖃᖅᑎᑦᑎᔨᐅᓂᕐᒧᑦ 

ᐃᓕᔭᐅᒐᕕᑦ ᐅᓪᓗᒥ ᑎᒃᑯᐊᖅᑕᐅᓪᓗᑎᑦ. 

 

ᑖᓐᓇ ᐱᒻᒪᕆᐅᓂᖃᕐᒪᑦ ᖃᐅᔨᒪᒐᒃᑯ. ᖁᕕᐊᒃᑯᑎᕙᒃᑲ 

ᓯᕗᓕᖅᑎᑖᕗᑦ, ᒥᔅᑕ ᑕᑉᑐᓇ ᐊᒻᒪᓗ 

ᐊᖓᔪᖅᑳᖃᕐᕕᒻᒧᑦ ᐃᓕᔪᐃᑦ, ᒥᓂᔅᑑᓂᐊᖅᑐᑦ, 

ᑕᒪᕐᒥᓕᒫᖅ ᑕᕝᕗᖓᓗ ᓂᕈᐊᖅᑕᐅᖃᑎᒋᔭᒃᑲ 

ᓂᕈᐊᖅᑕᐅᑲᓐᓂᖅᑐᓪᓗ ᖁᔭᒋᕙᔅᓯ ᐊᒻᒪᓗ 

ᐱᓕᕆᖃᑎᒋᑦᑎᐊᕈᒪᓂᐊᖅᐸᔅᓯ ᑕᕝᕙᓂ 

ᓯᑕᒪᒋᓕᖅᑕᖓᓂ ᒪᓕᒐᓕᐅᕐᕕᒻᒦᓐᓂᐊᖅᑎᓪᓗᑕ.  

ᐅᖃᖅᑎᑦᑎᔩ, ᐅᓇ ᓇᑯᕐᒦᕈᒪᓗᐊᙳᐊᕋᒪ 

ᖃᑕᕐᖑᑎᒃᑲᓄᑦ, ᐃᓚᒃᑲᓄᑦ, ᐱᖃᑎᓄᓪᓗ, 

ᐱᓗᐊᖅᑐᒥ ᓄᓕᐊᕋ ᕿᑐᕐᖓᒃᑲᓗ ᐱᖓᓱᑯᓗᐃᑦ 

ᐊᒻᒪ ᐃᓚᒋᐊᒃᑲᓐᓂᕐᓂᐊᓕᕋᑦᑕᑦᑕᐅᖅ 

ᖃᐅᔨᒪᖁᔨᓪᓗᖓ ᓯᑕᒪᐅᓛᓕᕋᑦᑕ. ᑖᓐᓇᓗ 

ᐊᐃᑯᓗᒐ ᐊᓗᑭ ᐃᑲᔪᖅᑐᐃᓐᓇᐅᔭᕐᒪᑦ ᐅᕙᓐᓂᒃ 

ᓇᑯᕐᒦᕕᔾᔪᐊᖅᑲᕋ ᐊᒻᒪᓗ ᐊᓯᖏᓪᓗ ᓴᑭᐊᒃᑲ ᓴᑭᒃᑲ 

ᐊᐃᑯᓗᒃᑲᓗ ᐊᒥᓲᒻᒪᑕ. ᐅᓇᑦᑕᐅᖅ ᐱᖃᑎᐊᓗᒐ 

ᐲᔭᐃ ᐃᓚᖏᓪᓗ ᑕᒪᕐᒥᒃ ᖁᔭᓐᓇᒦᑦᓯᐊᖅᑲᒃᑲ. 

 

ᖃᑕᕐᖑᑎᒃᑲ ᐊᖓᔪᒃᑲ, ᓇᔮᒃᑲᒃ ᓄᑲᕋᓗ. 

ᐳᐃᒍᕈᓐᓇᖏᑦᑕᕋ ᐊᓈᓇᖓ ᐃᑲᔪᖅᑎᒋᓚᐅᖅᓱᒍᓗ 

ᓂᕈᐊᖅᑕᐅᒐᓱᐊᕐᓂᕐᓂ ᑮᓇᐅᔭᓕᕆᔨᐅᓪᓗᓂ 

ᓂᕈᐊᖅᑕᐅᒐᓱᐊᖅᑎᓪᓗᖓ ᐃᑲᔪᖅᑎᒋᔮᓗᒋᓚᐅᕋᒃᑯ 

ᖁᔭᓐᓇᒦᕕᔾᔪᐊᖅᑲᕋ ᐊᒻᒪᑦᑕᐅᖅ ᓱᓕ 

ᓇᑯᕐᒦᒍᒪᕕᔾᔪᐊᖅᑐᖓ ᐃᖅᑲᐅᒪᔪᒪᔪᖓ 

ᐃᒃᐱᒋᓪᓗᒍ ᐊᑖᑕᒋᓚᐅᖅᑕᕋ. ᑖᒃᑯᐊ ᐊᓐᓄᕌᑦ 

ᐊᑐᖅᑕᒃᑲ ᐊᑖᑕᒪ ᐱᒋᓚᐅᕐᒪᒋᑦ ᐊᒻᒪ 

ᐃᖅᑲᐅᒪᓪᓗᒍ ᖃᐅᔨᒪᒐᒪ ᐅᐱᒍᓱᒻᒪᑦ ᐅᕙᓐᓂᒃ.  

 

ᐅᖃᖅᑎᑦᑎᔩ, ᐅᓪᓗᒥ ᐱᕕᖃᕈᒪᔪᖓᑦᑕᐅᖅ 

ᓇᑯᕐᒦᕈᒪᓪᓗᒋᑦ ᓂᕈᐊᖅᑕᐅᒐᓱᐊᖅᑎᒋᓚᐅᖅᑕᒃᑲ 

ᐱᓗᐊᖅᑐᒥ ᑖᒥ ᐋᑲᕙᒃ ᕿᑭᖅᑖᓘᑉ ᓂᒋᐊᓂ 

ᐱᑦᓯᐊᓚᐅᕐᒪᑕ ᑕᒪᕐᒥ ᓂᕈᐊᖅᑕᐅᒐᓱᐊᖅᑎᓪᓗᑕ 

ᑕᕝᕙᓂ ᕿᑭᖅᑖᓘᑉ ᓂᒋᐊᓂ.  

 

ᐅᓇ ᓄᖑᓕᕐᒪᑦ ᑲᔪᓯᒃᑲᓐᓂᕈᒪᒐᓗᐊᖅᑐᖓ ᐅᓪᓗᒥ 

ᐱᕕᖃᕈᓐᓇᕈᒪ.  

 

ᐅᖃᖅᑎ: ᐃᓚᒋᔭᐅᔪᖅ ᑐᒃᓯᕋᕐᒪᑦ 

ᐅᖃᒃᑲᓐᓂᕈᒪᓪᓗᓂ. ᐋᒡᒑᖅᑐᖅᑕᖃᖅᐹ? 

ᐱᑕᖃᓐᖏᒻᒪᑦ ᐋᒡᒑᕐᓂᕐᒥᒃ ᑲᔪᓯᔪᓐᓇᖅᑐᑎᑦ.  

 

ᔪᐊᓇᓯ: ᓇᑯᕐᒦᒃ, ᐅᖃᖅᑎᑦᑎᔩ ᑕᒪᔅᓯᓪᓗ. 

 

ᑭᓐᖓᕐᒥᐅᑦ ᑭᒻᒥᕈᒻᒥᐅᓪᓗ ᑕᒪᕐᒥᒃ ᖁᔭᓕᔪᒪᔭᒃᑲ 

ᑕᕝᕙᓂ ᑭᒡᒐᑐᕐᓂᐊᕋᒃᑭᑦ ᒪᓕᒐᓕᐅᕐᕕᒻᒥ. 

 

ᐊᒻᒪᓗ ᐃᓕᓴᕆᔪᒪᒋᓪᓗᒋᑦᑕᐅᖅ ᑕᕝᕙᓂ 

ᑭᒡᒐᖅᑐᐃᔨᐅᖃᑦᑕᖅᓯᒪᔪᖅ ᕿᑭᖅᑖᓘᑉ ᓂᒋᐊᓄᑦ 

ᓲᕐᓗ ᔫ ᐋᕐᓗᒃᑐᖅ, ᒎ ᐋᕐᓗᒃᑑᓚᐅᖅᑐᖅ, 

ᕿᓐᓄᐊᔪᐊᑦ ᐳᓪᓚᑦ, ᐅᓛᔪᒃ ᐊᑭᓱᒃ ᐊᒻᒪ ᕗᕆᐊᑦ 

ᓯᐊᓪ. 

 

ᑖᒃᑯᐊ ᐱᓕᕆᖃᑦᑕᖅᓯᒪᒻᒪᑕ ᑭᓐᖓᕐᒥᐅᓄᑦ 

ᑭᒻᒥᕈᒻᒥᐅᓄᓪᓗ. ᐅᖃᖅᑎᑦᑎᔩ, ᐅᐱᒋᑦᓯᐊᖅᑕᕋ 

ᓂᕈᐊᖅᑕᐅᒐᓱᐊᖅᓱᑕ ᑕᕝᕙᓂ ᐊᒃᑐᕙ ᓄᙳᐊᓂ 

ᕿᑭᖅᑖᓘᑉ ᓂᒋᐊᓂ ᓂᕈᐊᕆᐊᖅᑐᖅᑐᑦ  

ᐊᒥᓱᕐᔪᐊᒻᒪᕆᐊᓘᒻᒪᑕ 80 ᐳᓴᓐ ᐅᖓᑖᓂ ᐊᒻᒪᓗ 

ᑖᒃᑯᐊ ᓄᓇᕗᒻᒥᐅᖃᑎᕗᑦ ᓄᑲᖅᓯᐅᒐᓗᐊᖅᐸᑕ 

ᐊᖏᔪᖅᓯᐅᒐᓗᐊᖅᐸᑕ ᑕᒪᕐᒥᒃ 

ᓂᕈᐊᕆᐊᖅᑐᖅᓯᐊᖃᑦᑕᖁᓪᓗᒋᑦ ᓂᕈᐊᕐᓂᖅ 

ᐱᑐᐃᓐᓇᐅᖏᒻᒪᑦ ᐊᒻᒪ ᐱᕕᔾᔪᐊᖑᑎᒐᒃᑯᓪᓗ 

ᐊᒻᒪᐃᓛᒃ ᓱᓕ ᐅᐱᒋᕙᕋ ᖃᐅᔨᓚᐅᕋᒪ 

ᓂᕈᐊᕆᐊᖅᑐᔮᖏᑦᑐᐃᑦ ᓂᕈᐊᕆᐊᖅᑐᓕᓚᐅᕐᒪᑕ 

ᐊᒻᒪ ᑕᐃᓐᓇᐃᓛᒧᒃ ᐱᐅᔪᒻᒪᕆᐊᓗᒃ 

ᓂᕈᐊᕆᐊᖅᑐᖅᑐᐃᑦ ᐊᒥᓱᙳᖅᐸᓪᓕᐊᓂᖏᑦ.  

 

(ᑐᓵᔨᑎᒍᑦ) ᐅᖃᖅᑎ, ᓇᖏᖅᓯᕗᖓ ᐅᓪᓗᒥ 

ᐊᓯᔾᔨᖅᐸᓪᓕᐊᔪᒥᒃ ᐊᑐᖅᐸᓪᓕᐊᖕᒪᑦ ᓄᓇᕗᒥ. 

ᐊᓯᔾᔨᕐᓂᖅ ᐅᓄᕐᓂᖅᓴᓄᑦ ᐃᓄᖕᓄᑦ ᐱᓗᐊᖅᑐᒥ 

ᒪᒃᑯᖕᓂᖅᓴᓂᒃ ᑲᔪᓯᑦᑎᐊᖁᓪᓗᒋᑦ ᐅᓄᖅᑐᓄᑦ 

ᑲᔪᖏᕈᑕᐅᔪᓐᓇᖅᑐᑦ ᐊᒃᓱᕉᑎᕗᑦ. ᐅᓪᓗᒥ 

ᑕᕝᕙᓃᑎᓪᓗᖓ ᐃᕐᓂᕋ ᐅᓄᖅᑐᐃᓪᓗ 

ᓱᕈᑦᑎᐅᖃᑎᖏᑦ ᑲᔪᖏᖅᓴᖅᑕᐅᖕᒪᑕ 

ᐃᓚᐅᑦᑎᐊᖁᓪᓗᒋᑦ ᓯᕗᓕᖅᑎᐅᓂᕐᓱᑦ 

ᐱᕕᒃᓴᐅᕙᓪᓕᐊᔪᓄᓪᓗ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, 

ᓂᕈᐊᖅᑕᐅᒐᓱᐊᖅᓱᖓ ᒪᑯᐊ 

ᐅᖃᐅᓯᕇᓐᓇᓚᐅᕋᒃᑭᑦ ᐃᓕᖅᑯᓯᕗᑦ, ᐅᖃᐅᓯᕗᑦ, 

ᐃᓚᒌᓐᓂᖅ, ᕿᑐᕐᖓᕗᓪᓗ ᐱᓗᐊᖅᑐᒥ ᐊᒻᒪᓗ 

ᓱᓕᓂᖅ. ᐃᓕᓐᓂᐊᕐᓂᖅᑕᐅᖅ ᐊᖏᔪᒥᒃ 

ᐅᖃᐅᓯᕆᖃᑦᑕᓚᐅᖅᓱᒍᓗ. ᑖᒃᑯᐊ ᐊᒻᒪᓗ 

ᐊᓯᖏᓪᓗ ᐱᔾᔪᑎᒋᓪᓗᒋᑦ ᑕᒪᕐᒥᒃ ᑕᒪᑦᑕᓗ 

ᐅᕙᓃᑦᑐᐃᓐᓇᐅᔪᒍᑦ 

ᐱᓕᕆᖃᑎᒋᑦᓯᐊᕈᒪᓂᐊᖅᐸᔅᓯ ᓯᕗᓂᔅᓴᑎᓐᓂ 

ᑖᒃᑯᐊ ᓯᑕᒪᐅᓂᐊᖅᑐᐃᑦ ᐊᕐᕌᒍᐃᑦ ᐃᓗᐊᓂ.  

 

ᐊᒻᒪᑦᑕᐅᖅ, ᓄᖅᑲᕈᑎᒋᓗᒍ ᐅᖃᖃᑦᑕᓚᐅᕋᒪ 

ᓂᕈᐊᖅᑕᐅᒐᓱᐊᖅᓱᖓ ᑲᔪᓯᑦᑎᐊᖏᒃᑯᒪ 

(ᑐᓵᔨᑎᒍᑦ) ᑕᕝᕙ ᐊᑐᖅᐸᕋ, ᐃᓱᒪᔪᖓ ᑲᑎᒪᔨᑦ 

ᓯᕗᓕᖅᑎᑦ ᑲᔪᓯᖏᒃᑯᑎᒃᑕᐅᖅ ᑖᓐᓇ ᐃᒡᓗ 

ᑲᔪᓯᑦᑎᐊᕆᐊᖃᖅᑐᖅ ᒐᕙᒪᐅᔪᖅ 

ᑲᔪᓯᑦᑎᐊᕐᓂᐊᕈᓂ. ᖁᔭᓪᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᖅ 

ᐅᖅᑯᕐᒥᐅᓄᑦ, ᓴᒥᐅ ᓄᕿᓐᖓᖅ.  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᖅᑎᐅᑉ ᐅᖃᐅᓯᖓ 011 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐅᖅᑯᕐᒥᐅᓄᑦ 

(ᓄᕿᓐᖓᖅ) 

 

ᓄᕿᓐᖓᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒋᕙᒋᑦ 

ᑕᕝᕙᓂ ᐃᔅᓯᕚᓕᕋᕕᑦ ᐊᒻᒪ ᓯᕗᓕᖅᑎ. 

 

ᐅᖃᖅᑎᑦᑎᔩ, ᐱᓇᓱᐊᕈᓯᐅᓚᐅᖅᑐᒥ 

ᐱᓂᕐᓗᓐᓂᕆᓚᐅᖅᑕᕋ ᑕᒪᓐᓇ ᑲᖏᖅᑐᒑᐱᒻᒥᐅᓄᓪᓗ 

ᕿᑭᖅᑕᕐᔪᐊᕐᒥᐅᓄᓪᓗ ᒪᒥᐊᒍᑎᒋᔭᕋ ᐊᒻᒪ 

ᑲᑎᒪᔨᐅᖃᑎᖏᓐᓄᑦ ᐅᕙᖓ, ᐃᖅᑲᓇᐃᔭᖅᑎᓐᓄᑦ, 

ᓄᓇᕗᒥᐅᑕᓄᑦ ᒪᒥᐊᒍᑎᒋᕙᕋ. ᓄᓕᐊᕋᓗ 

ᐃᑲᔪᖅᓯᖏᑉᐸ ᐅᕙᓐᓂᒃ ᑕᕝᕙᓃᒃᑲᔭᓐᖏᓐᓇᒪ 

ᐅᐱᒋᒻᒥᔭᕋᑦᑕᐅᖅ ᑖᓐᓇ. ᑕᐃᓐᓇ ᑕᒻᒪᕐᓂᕆᓚᐅᖅᑕᕋ 

ᐃᓕᒍᑎᒋᒐᒃᑯ ᒪᒥᐊᒍᑎᒋᓪᓚᕆᑦᑕᕋ ᑖᒃᑯᓄᖓ 

ᑕᒪᒃᑮᓐᓄᒃ ᓄᓇᓕᖏᓐᓄᑦ ᕿᑭᖅᑕᕐᔪᐊᒧᓪᓗ 

ᑲᖏᖅᑐᒑᐱᒻᒥᐅᓄᓪᓗ. 

 

ᐱᓕᕆᐊᖃᑎᒋᑦᑎᐊᕈᒪᓂᐊᖅᑲᔅᓯ ᑕᕝᕙᓃᑎᓪᓗᑕ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᖃᓗᐃᑦ ᒪᓂᕋᔭᑦ 

ᒪᓕᒐᓕᐅᖅᑎ, ᒫᓂᑲ ᐃᐊᓪ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 012 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐃᖃᓗᐃᑦ 

ᒪᓂᕋᔭᕐᒧᑦ (ᐃᐊᓪ) 

 

ᐃᐊᓪ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ. 

ᑕᐃᒫᑦᑕᐅᖅ ᐅᐱᒋᕙᒋᑦ ᐃᒃᓯᕙᐅᑕᕐᒧᑦ 

ᐅᖃᖅᑎᑦᑎᔨᐅᓂᕐᒧᑦ ᐃᓕᒐᕕᑦ. ᑖᒃᑯᐊᓗ 

ᒪᓕᒐᓕᐅᖅᑎᐅᖃᑎᒋᓂᐊᖅᑕᒃᑲ 

ᐱᒃᑯᒋᔭᐃᓐᓇᕆᕙᒃᑲ ᑐᓐᖓᓱᑦᑎᑦᑐᒋᓪᓗ ᑕᒪᐅᖓ 

ᐃᖃᓗᓐᓅᖃᑦᑕᕐᓂᐊᕐᓂᖏᓐᓂ ᑖᓐᓇᓗ 

ᓯᕗᓕᖅᑎᑖᖅᑲᐅᕗᑦ ᐲᑕ ᑕᑉᑐᓇ 

ᑲᔪᓯᒋᐊᑦᑎᐊᖃᑎᒋᓂᐊᕋᑦᑎᒍᑦ ᖁᓚᓐᖏᑦᑎᐊᕋᒪ.  

 

ᐅᓪᓗᒥ ᓇᓐᖏᖅᓯᕗᖓ ᐅᖃᖅᑎᑦᑎᔩ, 

ᖁᔭᓐᓇᒦᕈᒪᓪᓗᒋᑦ ᑕᐃᒃᑯᐊ ᐃᖃᓗᐃᑦ 

ᒪᓂᕋᔭᒻᒥᐅᑕᐃᑦ ᓂᕈᐊᕐᓂᕆᓚᐅᖅᑕᖏᑦ ᐅᕙᓐᓂᒃ 

ᑲᔪᓯᑎᑦᑎᒍᒪᑦᑎᐊᕐᓂᕆᔭᖏᑦ ᓇᓗᓇᓚᐅᓐᖏᒻᒪᑕ 

ᑕᐃᒫᒃ ᐱᓕᕆᑦᑎᐊᓂᐊᕐᓂᕋᓂᒃ. ᓇᓗᓇᐃᖅᕕᒋᔭᒃᑲ 

ᑭᒡᒐᑐᕐᓂᐊᕋᒃᑭᑦ ᓯᕗᓂᔅᓴᑎᓐᓄᑦ 

ᐱᕈᖅᐸᓪᓕᐊᔭᕆᐊᖃᕐᓂᖓ ᓄᓇᕗᒻᒥ 

ᐱᔾᔪᑎᒋᓪᓗᒍ. 

(ᑐᓵᔨᑎᒍᑦ) ᐅᖃᖅᑎ, ᖁᔭᒋᔪᒪᓗᐊᕐᒥᔭᒃᑲ ᐃᓚᒃᑲ 

ᐱᖃᓐᓇᕆᔭᒃᑲᓗ ᐃᑲᔪᖅᑐᐃᓚᐅᕐᓂᖏᓐᓄᑦ 

ᓂᕈᐊᒐᒃᓴᐅᓇᓱᓕᒫᕐᓂᓐᓂᒃ. ᐅᐱᒋᔪᒪᒋᕙᒃᑲ 

ᑲᑎᒪᔨᐅᖃᑎᒃᑲ ᓂᕈᐊᖅᑕᐅᓚᐅᕐᓂᖏᓐᓄᑦ 

ᓂᕆᐅᒃᐳᖓᓗ ᐃᖅᑲᓇᐃᔭᑲᑎᒋᑦᑎᐊᕐᓂᐊᕐᓗᒋᑦ 

ᐅᓄᖅᑐᓂᒃ ᑲᒪᒋᔭᖃᖅᑎᓪᓗᑕ ᖃᐃᓂᐊᖅᑐᓂ.  

 

ᐅᖃᕈᒪᒋᕗᖓ ᖁᕕᐊᒋᓂᓐᓂᒃ ᓯᕗᓕᖅᑎᑖᑦᑎᓐᓂᒃ 

ᑲᑎᒪᔨᒋᔭᐅᓚᐅᖅᑐᓄᓪᓗ ᐱᖓᔪᒋᔭᖓᓂᑦ 

ᒐᕙᒪᐅᔪᒥᒃ ᐃᑲᔪᖃᑦᑕᓚᐅᕐᓂᖏᓐᓄᑦ 

ᐱᒋᓕᓵᖅᑎᓪᓗᖓ ᒥᓂᔅᑕᐅᑎᓪᓗᖓ.  

 

ᐊᒻᒪᓗᑦᑕᐅᖅ ᑎᑎᕋᖅᑎᒋᖃᑦᑕᖅᓯᒪᔭᒃᑲ 

ᐃᖅᑲᓇᐃᔭᖃᑎᒋᑦᑎᐊᖃᑦᑕᖅᓯᒪᓪᓗᒋᓪᓗ. 

ᖁᔭᓐᓇᒦᑦᑎᐊᖅᑕᒃᑲ ᐃᑲᔪᖅᑎᒋᓯᒪᔭᒃᑲ ᓖᓇ 

ᐃᐅᓪᕗᐊᑦ ᐊᒻᒪᓗ ᐃᑲᔪᖅᑎᒋᓚᐅᖅᓯᒪᔭᕋ 

ᐅᓄᖅᑑᔪᓯᒍᑦ ᖃᐅᔨᒪᓚᐅᖅᑕᓯ, ᓲᓴᓐ ᓯᑳᓕᐊᓐ. 

ᓇᓗᖏᑦᑐᖓ ᑕᐅᑐᖅᑰᖅᑐᖅ ᑕᐃᒫᑦᓴᐃᓐᓇᖅ ᓱᓕ 

ᖁᖓᑦᑎᐊᖅᖢᓂ.  

 

ᓇᓗᓇᐃᖅᓯᓚᐅᕋᒪ ᓂᕈᐊᒐᒃᓴᐅᔾᔪᑎᓐᓂᒃ, 

ᐆᒻᒪᔾᔭᓕᑕᐅᓐᓇᕐᓂᓐᓂᒃ. ᐊᖏᖅᓯᒪᓚᐳᕋᒪ 

ᐋᖅᑭᒋᐊᑦᑎᐊᖁᓪᓗᒍ ᐃᑲᔪᖅᑐᖅᑕᐅᓂᖏᑦ 

ᐊᔪᕈᑎᖃᖅᐸᒃᑐᑦ, ᐃᒡᓗᓕᕆᓂᖅ, 

ᑐᓚᒃᑕᕐᕕᓕᕆᓂᖅ, ᐃᓂᒃᓴᖅᓯᐅᕐᓂᖅ 

ᖁᓐᖏᐊᖅᑎᑦᑎᕙᒃᑐᓄᑦ, ᐊᒻᒪᓗ ᐊᓯᖏᓐᓂᒃ 

ᓄᐃᑎᑕᐅᔪᓂᒃ ᓂᕈᐊᖅᑎᒋᓯᒪᔭᓐᓄᑦ. 

ᑕᐃᒪᐃᑦᑐᒪᑦᑎᐊᖅᑐᖓ ᓇᓗᓇᐃᖅᓯᕗᖓ, 

ᐱᔪᓐᓇᕐᓂᓕᒫᓐᓂᒃ ᐃᑲᔪᖅᑐᐃᓂᐊᖅᑐᖓ 

ᐃᖅᑲᓇᐃᔭᕐᓗᖓ ᑭᒡᒐᖅᑐᕐᓗᒋᑦ.  

 

ᑭᖑᓪᓕᖅᐹᒥᒃ, ᐅᖃᖅᑎ, ᐅᖃᕈᒪᔪᖓ 

ᖁᕕᐊᓲᑎᒋᓪᓗᒋᑦ ᑲᑎᒪᔨᐅᖃᑎᒃᑲ ᑎᓴᒪᖓᓐᓂᒃ 

ᒐᕙᒪᐅᓕᖅᑐᓂᒃ ᑕᑎᒋᔭᐅᓂᓐᓄᑦ 

ᐊᒃᓱᕈᕐᓂᐊᕐᓗᖓᓗ ᑲᑎᒪᔨᐅᖃᑕᐅᓗᖓ 

ᓯᕗᓕᖅᑎᓄᑦ ᓄᓇᕗᒥᐅᓄᑦ ᑕᕝᕙᓂ ᐱᒻᒪᕆᐅᔪᒥ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓂᕆᐅᒃᑐᖓᓗ ᓯᕗᓂᕆᓂᐅᖅᑕᑦᑎᓐᓂᒃ. ᖁᔭᓐᓇᒦᒃ 

ᐅᖃᖅᑎ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔨᐅᔪᖅ ᐊᕐᕕᐊᑦ 

ᐅᐊᖕᓇᖓᓄᑦ/ᑎᑭᕋᕐᔪᐊᓪᓗ, ᔪᐊᔾ ᖁᒃᓱᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 013 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐊᕐᕕᐊᑦ 

ᐅᐊᓐᓇᖓᓄᑦ ᑎᑭᕌᕐᔪᐊᒧᓪᓗ (ᖁᒃᓱᒃ) 

 

ᖁᒃᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᓇᖏᖅᓯᔾᔪᑎᖃᖅᐳᖓ ᑖᒃᑯᐊ ᐊᕐᕕᐊᕐᒥᐅᑦ 

ᐅᐊᖕᓇᖓᓄᑦ ᐊᒻᒪᓗ ᑎᑭᕋᕐᔪᐊᖅ ᑖᒃᑯᐊ 

ᑭᒡᒐᑐᖅᑕᒃᑲ ᐅᕙᒻᓂᒃ ᓂᕈᐊᓚᐅᕐᓂᖓᓂᒃ 

ᑭᒡᒐᖅᑐᐃᖁᔨᓯᒪᓪᓗᒋᑦ ᐅᒃᐱᕆᓪᓗᖓ 

ᓂᕈᐊᖅᑕᐅᓚᐅᕋᒪ ᑖᒃᑯᓂᖓ ᓄᓇᓕᐅᔫᖕᓂᒃ 

ᑭᒡᒐᖅᑐᐃᓂᐊᖅᑎᓪᓗᖓ. ᖁᔭᓐᓇᒦᓪᓚᕆᑉᐸᒃᑲ.  

 

(ᑐᓵᔨᑎᒍᑦ) ᐅᖃᖅᑎ, ᑕᕝᕙᓂ ᐃᓘᓐᓇᑕ 

ᐃᒃᓯᕚᕋᔭᖏᓐᓇᑦᑕ ᐃᑲᔪᖅᑐᖅᑕᐅᖏᒃᑯᑦᑕ 

ᐃᓚᑦᑎᓐᓄᑦ. ᓂᓪᓕᕈᒪᔪᖓ ᖁᕕᐊᒋᓪᓗᒋᑦ ᐃᓚᒃᑲ 

ᕿᑐᕐᖓᒃᑲᓗ ᐃᑲᔪᖅᑐᐃᓂᖏᓐᓄᑦ.   

 

ᐅᖃᖅᑎ, ᐅᓄᖅᑐᑦ ᐃᓄᐃᑦ ᐊᒃᓱᕈᓚᐅᕐᒪᑕ 

ᐃᑲᔪᖅᑐᐃᓪᓗᑎᒃ ᓂᕈᐊᒐᒃᓴᐅᑎᓪᓗᖓ. ᑕᐃᔪᒪᔭᕋ 

ᑮᓇᐅᔭᓕᕆᔨᒋᓚᐅᖅᑕᕋ (ᑐᓵᔨᑎᒎᕈᓐᓃᖅᑐᖅ) 

ᐅᑯᐊᕆᒻᒫᖅᖢᒍ ᐃᐊᕙᓚᓐ ᖁᒃᓱᒃ ᐊᒻᒪᓗ 

ᑲᒪᔨᒋᓚᐅᒐᕋ ᓂᕈᐊᖅᑕᐅᓂᓗᑦᑎᓪᓗᖓ 

ᐱᓇᓱᐊᕐᔪᐊᓚᐅᕐᒪᑦ ᐃᑲᔪᖅᑎᒋᓚᐅᓐᖏᑯᒃᑭᑦ. 

ᑖᒃᑯᐊ ᑕᕝᕙᓂ ᐃᒃᓯᕙᖃᑕᐅᓂᐊᓚᐅᓐᖏᓐᓇᒪ 

ᖁᔭᓐᓇᒦᓪᓗᐊᒐᕋᒃᑕ ᐅᖃᖅᖢᒍ ᒥᔅᑕ ᑖᒥ 

ᐊᐅᓚᔾᔪᒃ.  

 

(ᑐᓵᔨᑎᒍᑦ) ᐅᖃᖅᑎ, ᓂᕆᐅᒃᑐᖓ 

ᐃᖅᑲᓇᐃᔭᖃᑎᒋᑦᑎᐊᕈᒪᓪᓗᒋᑦ ᐊᑐᓂ 

ᑲᑎᒪᔨᐅᖃᑎᓕᒫᒃᑲ ᑕᕝᕙᓂ ᐃᒡᓗᒥ. 

 

ᓂᕆᐅᖕᒥᔪᖓ ᑐᓴᕐᕕᒋᖃᑦᑕᕐᓂᐊᕋᒃᑭᑦ ᓄᓇᓕᖕᓄᑦ 

ᑲᑎᒪᔨᐅᔪᑦ ᐊᕐᕕᐊᓂᑦ ᑎᑭᕋᕐᔪᐊᕐᒥᓗ.   

 

ᓂᕈᐊᒐᒃᓴᐅᑎᓪᓗᖓ, ᖃᕿᐊᕆᓚᐅᖅᑕᒃᑲ 

ᐱᒻᒪᕆᐅᓂᖓᓂᒃ ᓄᓇᑦᑎᓐᓂ ᒥᑭᓐᓂᖅᐹᑦ 

ᓄᓇᓕᐅᔪᑦ ᐃᒃᐱᒋᑦᑎᐊᕈᒪᓪᓗᒋᑦ ᓇᓗᓇᐃᖅᓯᕗᖓ 

ᑖᒃᑯᐊ ᑭᒡᒐᖅᑐᕐᓂᐊᕋᒃᑭᑦ ᑕᕝᕙᓂ ᐃᒡᓗᒥ. 

 

ᐅᑲᖅᑎ, ᐱᕕᖃᖅᑎᑕᐅᔪᒪᕗᖓ ᐱᔭᕇᕈᒪᓪᓗᖓ 

ᖁᕕᐊᓲᑎᒋᔭᓐᓂᒃ ᐃᓕᔅᓯᓐᓂᒃ ᑲᑎᒪᔨᐅᖃᑎᑖᒃᑲᓗ 

ᐃᖅᑲᓇᐃᔭᖃᑎᒌᖕᓂᐊᖅᑎᓪᓗᑕ ᓯᕗᓂᑦᑎᓐᓂ 

ᐅᒃᐱᕈᓱᒃᖢᖓᓗ ᐊᔪᕐᓇᒐᓚᒃᑐᓂᒃ 

ᐋᖅᑭᒃᓯᔪᓐᓇᕐᓂᐊᕐᓂᑦᑎᓐᓂᒃ 

ᐃᖅᑲᓇᐃᔭᑦᑎᐊᕈᓐᓇᕈᑦᑕ ᐅᓪᓗᒥ. ᖁᔭᓐᓇᒦᒃ 

ᐅᖃᖅᑎ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑭᕝᒐᖅᑐᐃᔪᖅ ᐃᖃᓗᐃᑦ 

ᓯᓈᖓᓄᑦ, ᐹᓪ ᐅᑲᓂᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 014 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐃᖃᓗᐃᑦ 

ᓯᓈᓄᑦ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓐᖓᓱᑦᑎᐊᕆᔅᓯ 

ᑕᒪᐅᖔᓯᑦ ᑕᑯᓐᓈᕆᐊᖅᑐᖅᓯᒪᔪᑦ ᖁᔭᒋᕙᔅᓯ 

ᑕᒫᓃᒃᑲᔅᓯ. ᐅᖃᖅᑎᑦᑎᔩ, ᑕᒫᓂ 

ᐅᑎᖅᑎᑕᐅᓐᖑᐊᑕᖅᓯᓐᓇᓚᐅᕐᒥᒐᒪ  

ᓂᕈᐊᖃᑦᑕᖅᑐᑯᓗᓐᓄᑦ ᖁᕕᐊᓱᑦᑎᐊᖅᑐᖓ 

ᑕᒫᓃᖃᑕᐅᔪᓐᓇᕋᒪ. ᐊᒻᒪᓗ ᑐᓐᖓᓱᖁᑦᑎᐊᖅᑲᓯ 

ᑕᒪᐅᖓ ᐃᓕᒋᐅᖅᑐᓯ ᐊᒻᒪ ᐅᑎᖅᑐᐃᑦ, 

ᐃᖅᑲᓇᐃᔭᖃᑎᒋᑦᑎᐊᕈᒪᓂᐊᕆᔅᓯ ᑕᕝᕙᓂ 

ᑲᑎᒪᕕᑦᑎᓐᓂ ᐊᒻᒪᓗ ᓯᓚᑖᓂ. 

 

ᐃᕝᕕᓪᓗ  ᐅᖃᖅᑎᑦᑎᔩ, ᑕᑉᐹᓃᑲᐃᓐᓇᓚᐅᖅᓯᒪᒻᒥᒐᒪ 

ᐃᕝᕕᑦ ᐃᔅᓯᕙᐅᑕᖓᓂᑦ ᖁᔭᒋᕙᒋᑦ. ᓇᓗᓇᖏᑦᑐᖅ 

ᐊᔅᓱᕈᖃᑦᑕᓂᐊᖅᑐᑎᑦ ᑲᑎᒪᑎᓪᓗᑕ. ᐊᒻᒪᓗ ᑭᓯᐊᓂᓕ 

ᑕᑉᐹᓃᖏᓐᓇᕈᓐᓇᔪᖏᓐᓇᒪ ᐊᓯᖏᓐᓂᑦ 

ᐱᔭᔅᓴᖃᕈᓚᓗᐊᒧᑦ ᑕᐃᒫᒃ ᐅᐱᒋᕙᒋᑦ ᑕᑉᐸᐅᖓ 

ᓇᒻᒥᓂᖅ ᐃᓕᓐᖑᐊᑕᖅᓯᓐᓇᕋᕕᑦ ᐅᕙᑦᑎᓐᓄᑦ. 

 

ᖁᔭᒋᔭᒃᑲ ᑖᒃᑯᐊ ᑕᒫᓃᖃᑎᒋᓂᐊᓕᖅᑕᒃᑲ ᒫᓂ 

ᐅᑎᓐᖑᐊᑕᖅᓯᓇᕐᒥᒐᒪ ᒫᓂ ᐅᑭᐅᓂ 

ᐊᕙᓃᖃᑦᑕᔪᓪᓗᖓ ᐊᑭᖔᖓᓂᑦ. ᐱᓗᐊᖅᑐᒥᑦ ᑖᒃᑯᐊ 

ᐃᖅᑲᓇᐃᔭᖃᑎᒋᓂᐊᓕᖅᑕᒃᑲ ᖁᕕᐊᒋᑦᑎᐊᑕᒃᑲ 

ᑲᑎᖃᑎᒋᕝᕚᓪᓗᓕᓚᐅᕋᒃᑭᑦ 

ᐃᖅᑲᓇᐃᔭᖃᑎᒌᑦᑎᐊᓂᐊᖅᑐᒍᑦ. 

 

ᑖᓐᓇᓗ ᐃᓕᓴᕆᔪᒪᒻᒥᔭᕋ ᓯᕗᓕᖅᑎᑯᓗᒋᓕᖅᑕᕗᑦ 

ᒥᔅᑕ ᑕᑉᑐᓇ, ᖃᐅᔨᒪᔭᕋ ᑖᓐᓇ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᔮᕆᓂᐊᖅᑕᐃᑦ ᐊᔅᓱᕉᑎᒋᖃᑦᑕᓂᐊᖅᑕᐃᑦ. ᑭᓯᐊᓂ 

ᐃᖅᑲᓇᐃᔭᖃᒋᑦᑎᐊᕈᒪᕖᓐᖓᕐᓂᐊᕆᒃᑭᑦ ᖃᐅᔨᒪᑦᑎᐊᕆᑦ 

ᐃᑲᔪᕐᓗᑎᑦ, ᐃᑲᔪᖃᑎᒌᓪᓗᑕ ᑭᓯᐊᓂ 

ᑲᔪᓯᑦᑎᐊᕈᓐᓇᕐᓂᐊᕋᑦᑕ ᓯᕗᒧᑦ. ᐃᒫ ᑕᕝᕙ ᐅᖃᖅᑯᖓ 

ᐅᓪᓗᒥ ᖃᓄᓕᒫᖅ ᐃᑲᔫᑎᖃᕈᓐᓇᕐᓂᐊᕋᒪ ᐃᓕᓐᓄᑦ ᐊᒻᒪᓗ 

ᐃᖅᑲᓇᐃᔭᖃᑎᑦᑎᓐᓄᑦ ᐊᑐᐃᓐᓇᐅᓂᐊᖅᑐᒍᑦ. 

 

ᑕᒪᐅᓐᖓᕐᓂᐊᓚᐅᖏᓐᓇᒪᐃᓛᒃ ᐃᓚᑯᓗᓐᓄᑦ 

ᐃᑲᔪᖅᑕᐅᖏᒃᑯᒪ ᑕᐃᒃᑯᐊ ᑕᕝᕙ ᖁᔭᒋᕕᔾᔪᐊᑕᒃᑲ ᐅᕙᓐᓂ 

ᐃᑲᔪᐃᓐᓇᖅᓯᒪᒻᒪᑕ ᑕᒫᓃᒃᑲᔭᖏᓐᓇᒪ ᐅᓪᓗᒥ ᑕᐃᒃᑯᓄᖓ 

ᒪᑭᒪᑎᑕᐅᖏᓐᓇᕋᒪ. ᑕᐃᒃᑯᐊᓗ ᐃᓕᓴᕆᔪᒪᒻᒥᔭᒃᑲ 

ᓂᕈᐊᕋᔅᓴᐅᖃᑎᒋᓇᓱᓚᐅᖅᑕᒃᑲ ᑕᒫᓂ ᐃᖃᓗᐃᑦ ᓯᓈᓂ, 

ᓕᓯ ᐸᐸᑦᓯ, ᓴᓚᒪᓐ ᐊᕙ ᐊᒻᒪᓗ ᓇᑦᓯᖅ ᖃᓐᖑᖅ, ᑕᒃᑯᐊ 

ᐅᕙᓐᓂᑦ ᐃᒫᒃ ᐃᖅᑲᓇᐃᔭᖅᑎᑦᑎᓐᖑᐊᑕᖅᓯᓐᓇᓚᐅᕐᖓᑕ  

ᓂᕈᐊᕋᔅᓴᐅᓇᓱᑦᑎᓪᓗᖓ ᑎᓴᒪᖓᓐᓂᑦ, ᖁᕕᐊᒋᔭᒃᑲ ᐊᒻᒪᓗ 

ᐆᑦᑐᓚᐅᕐᖓᑕ ᖁᔭᒋᑦᑎᐊᓚᐅᖅᑕᒃᑲ. 

 

ᑕᐃᒃᑯᐊᓗ ᐃᑲᔪᖅᑎᒋᒪᐅᖅᑖᒃᑲᒃ ᒪᒃᑯᑦᑐᑯᓘᓚᐅᕐᖓᑕ 

ᖁᕕᐊᒋᑦᑎᐊᓚᐅᖅᑕᒃᑲ ᐊᒻᒪᓗ ᐃᓕᑉᐸᓪᓕᐊᓚᐅᖅᑐᑎᑦ 

ᓯᕗᓂᔅᓴᕗᑦ ᑲᔾᔮᓇᖅᓯᑦᑎᐊᓕᕐᖓᑦ ᑕᐃᒫᒃ ᐱᕙᓪᓕᐊᑎᓪᓗᒋᑦ. 

 

ᐃᓚᒋᐊᑲᐃᓐᓇᕈᒪᒐᒃᑯ ᖃᓄᐃᔅᓴᖏᑉᐸᑦ 

ᐊᖏᖅᑕᐅᔪᒪᒐᓗᐊᖅᑐᖓ. ᐅᖃᖅᑎᑦᑎᔩ. 

 

ᐅᖃᖅᑎ: ᐃᓚᒋᐊᖅᑕᐅᔪᒪᖕᒪᑦ ᐅᖃᓪᓚᖕᓂᕆᔭᖓ, 

ᐋᒃᑳᖅᑕᐅᕙ? ᐃᓚᒋᐊᒃᑲᓐᓂᕈᓐᓇᕐᒪᑦ ᐋᒃᑳᖅᑐᒥᑦ 

ᐃᓕᓴᖅᓯᖏᓐᓇᒪ. ᐊᑏᒎᖅ. 

 

ᐅᖃᓕᖅ: ᖁᔭᓐᓇᒦᒃ, ᐋᒡᒑᑕᐅᖏᑦᑐᑯᓘᒐᒪ 

ᓂᕈᐊᖅᑕᐅᓯᒪᖃᑎᓐᓄᑦ. 

 

>>ᐃᓪᓚᖅᑐᑦ 

 

ᑲᔪᓯᔪᓐᓇᓯᒻᒥᒐᒪ. 

 

ᐄ, ᑕᐃᒃᑯᐊᖏᓛᒃ ᒪᒃᑯᑦᑑᑎᑯᓘᓚᐅᕐᖓᑕ 

ᐃᑲᔪᖅᑎᒋᒪᐅᖅᑕᒃᑲ ᒪᒃᑯᓛᖑᕙᓪᓚᐃᓚᐅᖅᑐᑎᑦ. 

ᓯᕗᓂᔅᓴᖃᐃᓛᒃ ᐅᕿᓪᓕᐅᒪᓕᓚᐅᕐᖓᑦ ᑕᐃᒫᒃ 

ᓯᓚᑐᔪᕋᓛᑯᓗᓐᓂᑦ ᐃᑲᔪᖅᑎᖃᖅᑐᓂ ᑕᐃᒃᑯᐊ 

ᐱᓗᐊᖅᑐᒥᑦ ᑮᓇᐅᔭᓕᕆᔨᒋᓚᐅᖅᑕᕋ ᕗᕌᓐᑯ 

ᐳᓰᓂ ᖁᔭᒋᕕᔾᔪᐊᖅᑕᕋ ᐊᒻᒪᓗ ᑕᑯᔪᒪᓛᖅᑕᕋ 

ᓯᕗᓂᑦᑎᓐᓂ, ᐅᔪᕈᑯᓗᒐᓗ ᒫᑕᓖ ᑕᐃᒃᑯᐊ 

ᐃᒫᓪᓚᕆᒃ ᐅᕙᓐᓂ ᐊᔭᐅᖅᓯᓚᐅᕐᖓᑎᒃ 

ᐱᓇᓱᑦᑎᓪᓗᖓ. 

ᑖᒃᑯᐊᓗ ᑭᒡᒐᑐᖅᑕᒃᑲ ᐊᔾᔨᒌᖏᑦᑐᒐᓚᐅᒻᒪᑕ 

ᐅᖃᐅᓯᖏᑎᒍᑦ ᖁᔭᓐᓇᒦᕋᓱᓐᓂᐊᕋᒃᑭᑦ 

ᐊᑕᖏᔾᔮᖏᑕᕋᓗᐊᒃᑲ ᑭᓯᐊᓂ ᖁᔭᒋᓪᓗᒋᑦ 

ᐃᓕᓴᕆᓯᓐᓈᕈᒪᒐᒃᑭᑦ, ᒥᐊᕐᓰ, ᑕᐃᓐᑭᐅ, ᓴᐃᓴᐃ, 

ᑐᒧᐊᓕᒐᑐᖅ, ᓴᓚᒫᑦ, ᒍᕌᓯᐊᔅ, ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᐅᐊᖕᓇᖓᓄ ᐃᒡᓗᓕᒑᕐᔪᖕᒧᓪᓗ. ᒥᔅᑕ ᑖᒻ 

ᓴᒻᒧᖅᑐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 015 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ 

ᑲᖏᖅᓕᓂᐅᑉ ᐅᐊᓐᓇᖓᓄᑦ 

ᐃᒡᓗᓕᒑᕐᔪᒻᒧᓪᓗ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᖁᔭᓐᓇᒦᕈᒪᔪᖓ ᑕᐃᒃᑯᐊ ᓯᕗᓪᓕᕐᒥᑦ 

ᓂᕈᐊᖅᑎᒋᓚᐅᖅᓯᒪᔭᒃᑲ ᑲᖏᖅᖠᓂᐅᑉ 

ᐅᐊᖕᓇᖓᓄᑦ ᐃᒡᓗᓕᒑᕐᔪᒧᓪᓗ ᖁᔭᓐᓇᒦᖅᐸᑉᓯ. 

ᐊᒻᒪᓗ ᑕᐃᒃᑯᐊ ᓂᕈᐊᒐᒃᓴᐅᑎᓪᓗᖓ 

ᐃᑲᔪᖅᑎᒋᓚᐅᖅᓯᒪᔮᒃᑲᒃ ᑲᖏᖅᖠᓂᕐᒥᓗ 

ᐃᒡᓗᓕᒑᕐᔪᖕᒥᓗ ᐊᑉᓱᐊᓗᒃ ᖁᔭᓐᓇᒦᖅᐸᑉᓯ. 

ᐱᓗᐊᖅᑐᒥᑦ ᓂᖓᐅᒐ ᑕᐃᓐᓇ 

ᑮᓇᐅᔭᓕᕆᔨᒋᑉᓗᒍᓗ ᐊᒻᒪᓗ ᓄᓕᐊᖓ. ᓂᖓᐅᒐ 

ᐳᕋᐃᔭᓐ ᓄᐊᑦᔅᑭ ᖁᔭᓐᓇᒦᒃ ᐊᑉᓱᐊᓗᒃ 

ᐱᓕᕆᓚᐅᕋᕕᑦ ᐊᖏᔪᒻᒪᕆᐊᓗᖕᒥᑦ. 

ᐱᓕᕆᐊᕆᔪᓐᓇᖏᑕᕐᓂᑦ ᐃᑲᔪᓚᐅᕐᒪᖓ 

ᖁᔭᓐᓇᒦᖅᐸᕋ ᐊᖏᔪᒥᒃ. 

 

ᐊᒻᒪᓗ (ᑐᓵᔨᑎᒍᑦ) ᖁᕕᐊᓲᑎᕙᒋᑦ ᐅᖃᖅᑏ, 

ᓂᕈᐊᖅᑕᐅᓚᐅᕋᕕᑦ ᐅᖃᖅᑎᐅᓂᐊᕐᓗᑎᑦ ᐊᒻᒪᓗ 

ᑖᓐᓇ ᓯᕗᓕᖅᑎᕈᖅᑐᖅ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ. ᐊᒻᒪᓗ ᑕᐃᒃᑯᐊ ᒪᕐᕉᒃ 

ᐃᒃᓯᕙᐅᑕᕐᒨᖅᑐᑦ. ᓇᓪᓕᐊᑐᐃᓐᓇᖅ ᑖᒃᑯᐊᒃ 

ᐊᑭᕋᖅᑐᓚᐅᖅᓯᒪᔾᔮᓐᖏᑖᒃᑲᒃ. 

 

>>ᐃᓪᓚᖅᑐᑦ 

ᐅᖃᖅᑎ, ᓇᓗᓇᐃᖅᑐᖓ ᐊᒃᓱᕈᕐᓗᖓ 

ᐱᓕᕆᓂᐊᕋᒪ ᑖᒃᑯᐊ ᑭᒡᒐᖅᑐᕐᓗᒋᑦ 

ᓂᕈᐊᖅᑕᐅᓯᒪᕕᒋᔭᒃᑲ, 

ᓂᕈᐊᖅᑕᐅᓯᒪᕕᒋᑐᐊᕆᓐᖏᑕᒃᑲ ᓄᓇᕗᓕᒫᒥᑦ 

ᑭᓐᖒᒪᒋᔭᐅᔪᑦ ᐊᒥᓲᖕᒪᑕ ᐊᒻᒪᓗ ᐊᔾᔨᒌᐸᓘᖕᒪᑕ 

ᑕᒪᒃᑯᐊ ᑭᓐᖒᒪᒋᔭᕗᑦ. ᑕᐃᒪᓐᓇ ᑕᕝᕙ 

ᓇᓗᓇᐃᖅᑯᖓ ᑖᒃᑯᓄᖓ ᐊᒃᓱᕈᕐᓗᖓ 

ᐱᓕᕆᓂᐊᕋᒪ ᑕᒪᒃᑯᐊᓗ ᑭᓐᖒᒪᒋᔭᐅᔪᑦ 

ᓴᖅᑭᑎᒐᓱᐊᕐᓗᒋᑦ. ᑕᒪᒃᑯᐊᓗ ᑭᓐᖒᒪᒋᔭᐅᔪᑦ 

ᐊᖏᔪᐊᓘᖕᒪᑕ ᐊᒃᓱᕈᕐᓇᖅᖢᑎᒡᓗ ᐅᖃᐅᓯᖃᕋᑦᑕ 

ᐋᓐᓂᐊᖅᑐᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᖅ, 

ᐱᕙᓪᓕᐊᔪᓕᕆᓂᖅ, ᐊᒻᒪᓗ ᑕᒪᒃᑯᐊ ᐱᖁᑎᕐᔪᐊᑦ. 

 

ᑕᐃᒃᑯᐊ ᒪᓕᒐᓕᐅᖅᑎᐅᖃᑎᒃᑲᓄ, 

ᒥᓂᔅᑕᐅᖃᑎᒋᓂᐊᖅᑕᓐᓄᓪᓗ 

ᐱᓕᕆᐊᒃᓴᖃᖅᑐᐃᓐᓇᐅᒐᑦᑕ ᑭᓯᐊᓂ 

ᓇᓗᓇᐃᖅᐳᖓ ᐱᓕᕆᖃᑎᖃᕐᓂᐊᕐᓂᕋᕐᓗᖓ 

ᐃᓕᔅᓯᓂᒃ ᑖᒃᑯᐊ ᓄᓇᕗᒻᒥᐅᖁᑎᕗᑦ ᐃᓚᖏᓐᓂ 

ᑕᑯᒍᓐᓇᖁᓪᓗᒋᑦ ᐃᒪᓐᓇ ᐊᑲᖅᓯᓇᕐᔫᒥᓇᖅᑐᓂᒃ 

ᖃᐅᒻᒪᕐᔫᒥᖁᓪᓗᒋᑦ.  

 

ᐃᓱᓕᒍᑎᒋᓗᒍ, ᖁᔭᓕᒍᒪᒐᒪ. 

 

ᐅᖃᖅᑏ, ᑕᐃᒪ ᐱᐊᓂᒍᒪᒐᓗᐊᕋᒪ  

ᐅᖃᐅᓯᕆᔭᕋᓂᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ 

ᐊᖏᖅᑕᐅᔪᒪᒐᓗᐊᕐᒪᑦ ᐅᖃᐅᓯᕆᔭᒥᓂᒃ 

ᐱᐊᓂᒍᒪᓪᓗᓂ. ᐋᒃᑳᖅᑐᖃᖅᐹ? 

(ᑐᓵᔨᑎᒎᕈᓐᓃᖅᑐᖅ) ᐋᒃᑳᖅᑐᖃᖏᒻᒪᑦ 

ᑲᔪᓯᑐᐃᓐᓇᕆᑦ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑏ ᐊᒻᒪᓗ 

ᑲᑎᒪᔨᐅᖃᑎᒃᑲ. 

 

(ᑐᓵᔨᑎᒍᑦ) ᐃᓱᓕᔾᔪᑎᒋᓗᒍ ᖁᔭᓐᓇᒦᕈᒪᒐᒪ ᑖᒃᑯᐊ 

ᐃᓚᒃᑲᓂᒃ. ᑕᐃᒪᓐᓇ ᓂᕈᐊᖅᑕᐅᒐᓱᐊᕈᒪᑎᓪᓗᖓ 

ᐃᑲᔪᖅᓱᓚᐅᕐᖓᑕ, ᑕᐃᒃᑯᐊᖑᖏᑉᐸᑕᑦᑕᐅᖅ 

ᑕᒫᓃᒍᓐᓇᕋᔭᖅᑰᖏᓐᓇᒪ ᐃᑲᔪᖅᑐᐃᖏᓐᓇᕐᖓᑕ 

ᐅᕙᓐᓂ ᐱᓗᐊᖅᑐᒥ ᑖᓐᓇ ᐃᕐᖑᑕᕋ, 

ᑕᑯᓯᒪᔪᒃᓴᐅᔭᐃᑦ ᑕᒫᓂ ᐊᕿᒋᐊᖅᑐᖃᑦᑕᖅᓯᒪᔪᖅ. 

ᑖᓐᓴᐅᖅ ᐃᑲᔪᓚᐅᕐᖓᑦ ᐅᕙᓐᓂᑦ  

ᓂᕈᐊᖅᑕᐅᒐᓱᐊᖅᑎᓪᓗᖓ ᖁᔭᒋᑦᑎᐊᖅᑕᕋ  

ᑕᒪᓐᓇ ᐱᓕᕆᐊᕆᓚᐅᖅᑕᖓ ᐅᕙᓐᓄᑦ. 

ᖁᔭᓐᓇᒦᒻᒪᕆᐊᓗᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᖁᕐᓗᖅᑑᒧᑦ. ᐲᑕ ᑕᑉᑐᓇ. 

 

>>ᐸᑦᑕᑐᖅᑐᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 016 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᖁᕐᓗᖅᑑᒧᑦ 

(ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᒪ ᒫᓐᓇ ᖁᕕᐊᓲᑎᕙᒋᑦ ᐊᒻᒪᓗ 

ᑖᒃᑯᐊ ᓂᕈᐊᖅᑕᐅᓚᐅᕋᕕᑦ ᐅᖃᖅᑎᐅᓂᕐᒧᑦ. 

 

ᐊᒻᒪᓗ ᖁᕕᐊᓲᑎᒍᒪᓪᓗᓯ ᐊᑐᓂ ᐃᓘᓐᓇᑦᓯᐊᓯ 

ᑖᒃᑯᐊ ᓂᕈᐊᖅᑕᐅᒐᓱᐊᓚᐅᕋᑦᓯ ᑕᒪᓐᓇ 

ᐊᒃᓱᕈᕐᓇᕐᒪᑦ. ᐊᒻᒪᓗ ᐃᒻᒥᓂᒃ 

ᑐᓐᓂᐅᑎᓯᒪᒋᐊᖃᕐᒪᑦ ᑕᐃᒪᓐᓇ 

ᓂᕈᐊᒐᒃᓴᓐᖑᓐᓚᐅᕋᑦᑕ ᖁᕕᐊᓲᑎᕙᔅᓯ. 

 

ᒫᓐᓇᐅᔪᖅ, ᐅᖃᖅᑏ, ᐅᐱᒍᒋᓱᒃᐳᖓ ᐅᕙᓐᓄᑦ 

ᐱᓕᕆᐊᒃᓴᓂᒃᑎᑕᐅᒐᒪ ᓂᕈᐊᖅᑕᐅᓪᓗᖓ 

ᓯᕗᓕᖅᑎᐅᓂᐊᕐᓗᖓ ᓄᓇᕗᒧᑦ. ᖁᕕᐊᓲᑎᕙᕋ 

ᒥᔅᑕ ᐅᑲᓕᖅ, ᒥᔅᑕ ᖁᐊᓴᖅ ᐊᑎᕐᒥᓂᒃ 

ᐃᓕᓯᓚᐅᕐᒪᑕ ᐃᒪᓐᓇ ᓯᕗᓕᖅᑎᒃᓴᓐᖑᕈᒪᓪᓗᑎᒃ. 

 

ᐱᓗᐊᖅᑐᒥᑦ ᑕᐃᒃᑯᐊ ᖁᓪᓗᖅᑑᕐᒥᐅᑦ ᖁᔭᓕᕙᒃᑲ 

ᑖᒃᑯᐊ ᐅᕙᓐᓂᒃ ᐃᑲᔪᖅᓱᐃᖏᓐᓇᓚᐅᖅᑐᑦ. ᐃᒪᓐᓇ 

ᐱᖓᔪᐊᓐᓂ ᒪᓕᒐᓕᐅᖅᑎᓂᒃ ᐊᒃᓱᕈᕋᓗᐊᖅᑎᓪᓗᑕ 

ᑖᒃᑯᓄᖓ ᐊᕐᕌᒍᓄᑦ ᑕᓪᓕᒪᐅᓚᐅᖅᑐᓄᑦ, ᑖᒃᑯᐊ 

ᑕᐃᓗᒋᑦ ᐃᒪᐃᓐᓇᖏᑦ. ᐅᖃᖅᑏ, ᐊᒥᓲᖕᒪᑕ 

ᖁᕐᓗᖅᑑᒥᑦ ᑖᒃᑯᐊ ᐊᒃᓱᕈᖅᑐᑎᑦ ᐅᕙᓐᓂᑦ  

ᐊᔭᐅᕆᖃᑦᑕᓚᐅᖅᑐᑦ ᑕᓪᓕᒪᓄᑦ ᐊᕐᕌᒍᓄᑦ.. ᐋᓂ 

ᐊᒻᒪ Hᐆᐳᑦ ᐴᕐᑦ, ᒥᓕ ᐊᒻᒪ ᓴᐃᒪᓐ ᖁᓕᒃᑖᓇ, 

ᕗᕆᐊᑦ ᐲᑕᓴᓐ, ᑳᓚᓐ ᓖᕙᔅ ᓴᔾᔫᑦ. ᓇᔭᒐ ᐃᓕᓴᐱ, 

ᔮᑭᒥᐊᖅ, ᔫᐋᓐ ᑭᓕᐊᓇᓐᕘᒡ, ᕋᐃᔭᓐ ᓂᕕᖔᓗᒃ 

ᐊᒻᒪ ᐃᓚᖏᑦ ᐊᒻᒪ ᐃᓐᓇᒻᒪᕆᖏᑦ ᖁᕐᓗᖅᑑᑉ. 

ᐊᒻᒪᓗ ᐱᓗᐊᖅᑐᒥᑦ ᑕᐃᓐᓇ 

ᑮᓇᐅᔭᓕᕆᔨᒋᓚᐅᖅᑕᕋ ᖁᔭᓐᓇᒦᖅᐸᕋ.  

 

ᖁᓕᒃᑖᓇ ᖃᐅᔨᓚᐅᕋᕕᑦ ᑭᒡᒐᖅᑐᕐᓂᐊᖅᑕᑎᑦ 

ᑕᐃᒪ ᐊᔪᖏᓐᓂᓕᒫᕋ ᒪᓕᒡᓗᒍ ᓄᓇᕘᓕᒫᒥᐅᓄᑦ 

ᐅᕕᒃᑲᐃᑦ, ᐃᓐᓇᒻᒪᕇᑦ ᐊᒻᒪ ᓲᖃᐃᒻᒪ 

ᓄᓇᕗᒻᒥᐅᑦᑕᐅᖅ ᐃᓐᓇᐃᓪᓗ. 

 

ᖁᔭᓐᓇᒦᕈᒪᖕᒥᒐᒃᑭᑦ ᑕᐃᒃᑯᐊ ᒥᓂᔅᑕᐅᓚᐅᖅᑐᑦ, 

ᓯᕗᓕᖅᑎᐅᓚᐅᖅᑐᓪᓗ ᑖᒃᑯᐊ ᐱᖓᔪᐊᓐᓂ 

ᒪᓕᒐᓕᐅᖅᑏᑦ. 

 

ᑕᑯᒐᑦᑕ ᓄᑖᓂᑦ ᑕᒫᓂ ᐊᒻᒪᓗ ᑖᒃᑯᐊ 

ᑕᒫᓃᑦᑐᑐᖃᐅᓚᐅᖅᑐᑦ. ᑕᐃᒪ ᓯᕗᓪᓕᖅᐹᒨᕐᓗᖓ 

ᒪᓕᒐᓕᐅᖅᑎᐅᓚᐅᖅᑐᒥᑦ ᑖᓄᑦ Hᐊᕕᐅᔭᖅ, ᑖᓐᓇ 

ᓯᕗᓪᓕᖅᐹᒥᒃ ᒪᓕᒐᓕᐅᖅᑎᐅᓚᐅᖅᓯᒪᔪᖅ 

ᑐᒡᓕᐊᓂᓗ. ᑕᒫᓃᒐᔭᖏᓐᓇᒪ ᑕᐃᒃᑯᐊ 

ᐊᔭᐅᖅᑐᐃᓚᐅᖏᑉᐸᑕ. 

 

ᑕᐃᒪ ᐱᐊᓂᒍᒪᓪᓗᖓ ᐊᖏᖅᑕᐅᒍᒪᒐᓗᐊᖅᑐᖓ 

ᐅᖃᖅᑏ.  

 

ᐅᖃᖅᑎ: ᐃᓚᒋᔭᐅᔪᖅ ᑐᒃᓯᕋᕐᒪᑦ 

ᐃᓚᒋᐊᒃᑲᓐᓂᕈᒪᓪᓗᓂᐅᒃ ᐅᓂᒃᑳᖅᑕᒥᓂᒃ. 

ᐋᒃᑳᖅᑕᐅᕙ? ᐋᒃᑳᖅᑕᐅᓂᕐᒥᑦ ᑐᓴᖏᓐᓇᒪ 

ᑲᔪᓯᑐᐃᓐᓇᕆᑦ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ ᖁᔭᓐᓇᒦᒡᓗ ᒪᓕᒐᓕᐅᖅᑎᐅᖃᑎᒃᑲ. 

 

ᐅᖃᖅᑏ, ᖃᐅᔨᒪᒐᕕᑦ ᐊᒃᓱᕈᕐᓂᐊᕋᒪ 

ᓯᕗᓕᖅᑎᒋᔭᐅᓗᖓ ᓄᓇᕗᒧᑦ ᑕᒪᓐᓇ 

ᐊᖏᕈᑎᒋᓯᒪᒐᒃᑯ ᒪᓕᒐᓕᐅᖅᑎᓕᒫᓪᓗ  

ᑭᒡᒐᖅᑐᐃᓂᐊᖅᑐᑦ ᑕᒪᒃᑯᐊ ᓄᓇᓕᖁᑎᑦᑎᓐᓂᒃ. 

ᐊᒻᒪᓗ ᑖᒃᑯᓂᖓ ᐃᓂᑖᓂᐊᕐᖓᑕ ᒥᓂᔅᑕᐅᓂᕐᒧᑦ, 

ᑖᒃᑯᐊ ᑭᒡᒐᖅᑐᐃᑦᑎᐊᕆᐊᖃᕐᓂᐊᖅᓱᑎᒃ 

ᓄᓇᓕᔅᓯᓐᓂ. 

 

ᐅᖃᖅᑏ, ᑕᐃᒪ ᐅᒃᐱᕆᔭᕐᒪ ᐃᓚᒋᖕᒪᒍ ᑕᐃᒪᓐᓇ 

ᖃᓄᐃᖏᑦᑎᐊᕐᓗᓂ ᓄᓇᓕᖃᑦᓯᐊᕐᓂᕐᒧᑦ 

ᐃᖅᑲᓇᐃᔭᕐᓂᖅ, ᐃᓕᓐᓂᐊᕐᓂᖅ 

ᐃᖅᑲᓇᐃᔭᖅᐸᓪᓕᐊᓂᐊᕐᓗᓂ ᑕᒪᓐᓇ 

ᐃᖅᑲᓇᐃᔭᓕᖅᑐᓂᒃ ᐃᒪᓐᓇ 

ᓇᓗᖅᑯᑎᒍᓐᓃᕐᓇᕐᓂᖅᓴᐅᖕᒪᑦ 

ᖃᓄᐃᖏᓐᓂᖅᓴᐅᓕᖅᑐᑎᑦ, 

ᖁᕕᐊᓱᓕᕐᓂᖅᓴᐅᓕᖃᑦᑕᖅᑐᑎᐅᖕᒪᑕ ᓄᓇᓕᖕᓂ. 

 

ᐅᖃᖅᑏ, ᖁᔭᓐᓇᒦᕈᒪᓪᓗᒋᓪᓗ ᐃᓚᒃᑲ ᑖᒃᑯᐊ 

ᓄᓕᐊᕋ ᐅᕙᖓ ᑐᓄᓐᓂᑦ ᐃᒃᓯᕙᔪᖅ, 

ᑖᓐᓇᐅᖏᑉᐸᑦ ᓂᑯᕕᖓᒐᔭᖅᑲᐅᖏᓐᓇᒪ ᐅᓪᓗᒥ. 

 

ᐊᒥᓱᑦ ᐃᓅᓯᕋᓂᒃ ᐃᒪᓐᓇ ᑲᔪᓯᖁᔨᖃᑦᑕᖅᓯᒪᔪᑦ 

ᐃᖅᑲᓇᐃᔭᕐᓂᒃᑯᑦ ᐃᓕᓐᓂᐊᓂᒃᑰᒐᓗᐊᖅᐸᑦ 

ᖃᓄᑐᐃᓐᓇᖅ ᐃᓅᑦᓯᐊᖁᓪᓗᑕ. ᑖᒃᑯᐊ ᐊᒥᓱᐃᑦ 

ᐃᑲᔪᖅᑎᒋᖃᑦᑕᕋᒃᑭᑦ ᑕᐃᒫᒃ 

ᓂᑯᕕᖓᒍᓐᓇᖅᓯᒍᑎᒋᔭᒃᑲ ᐊᖏᔪᖅᑳᒃᑲᓗ. ᑕᐃᒫᒃ 

ᓄᓇᑐᐃᓐᓇᕐᒦᖃᑦᑕᓚᐅᖅᑎᓪᓗᑕ ᐃᓅᒐᓱᐊᖅᑐᑕ 

ᐃᓄᐃᑦ ᐱᖅᑯᓯᖏᑎᒍᑦ ᐊᒃᓱᕈᕐᓂᖅ. 

 

ᑕᐃᓐᓇᓗ ᐃᓕᓐᓂᐊᖅᑎᒋᓯᒪᓚᐅᖅᑖᒃᑲᒃ ᐊᒥᓱᑦ 

ᑕᐃᒫᒃ ᓂᑯᕕᒍᓐᓇᖅᑎᑦᑎᓯᒪᔪᑦ ᑕᒪᐅᖓ 

ᑕᒪᒃᑯᓂᖓ ᐅᕙᓐᓂᑦ ᑎᓕᐅᕆᓯᒪᔪᑦ. 

 

ᓄᓕᐊᕋ ᐱᓗᐊᖅᑐᒥᒃ, ᖁᕐᓗᖅᑑᒥᐅᓪᓗ, 

ᕿᑐᓐᖓᒃᑲᓗ ᑖᒃᑯᐊ ᑐᓄᓐᓃᑦᑐᑦ ᐃᕐᖑᑕᕋᓗ, 

ᐸᓂᒐᓗ, ᓂᖓᐅᒐᓗ ᑖᓐᓇ ᐃᑲᔪᖅᓱᐃᖏᓐᓇᖅᑐᖅ 

ᑖᒃᑯᓇᓂ ᐊᕐᕌᒍᓄᑦ ᑕᓪᓕᒪᓄᑦ. 

 

ᐊᒻᒪᓗ ᖁᔭᓐᓇᒦᕈᒪᕙᔅᓯ ᐃᓘᓐᓇᓯ ᐃᒃᓯᕙᔪᓯ 

ᒪᓕᒐᓕᐅᖅᑎᐅᔪᓯ ᐅᕙᓐᓂ ᓂᕈᐊᓚᐅᕋᔅᓯ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒐᕙᒪᒃᑯᓐᓄᑦ ᓯᕗᓕᖅᑎᐅᓂᐊᖅᑎᓪᓗᖓ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᓇᑦᓯᓕᖕᒧᑦ. ᒥᔅ ᔩᓂ ᐅᒡᔪᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 017 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᓇᑦᑎᓕᒻᒧᑦ 

(ᐅᒡᔪᒃ) 

 

ᐅᒡᔪᒃ: ᖁᔭᓇᖅᑯᑎᑦ ᐅᖃᖅᑎᑦᑎᔩ. ᑕᐊᑐᖅᑯᖓ 

ᐅᖃᖅᑎᑦᑎᔨᓐᖑᕋᕕᑦ, ᑐᓴᖃᑦᑕᖅᑐᖓᓗ 

ᑕᐅᕙᒃᑯᐊᑦ ᓂᕈᐊᖅᑕᐅᓯᒪᕕᒋᔭᑎᑦ ᖁᕕᐊᓱᒻᒪᑕ 

ᑕᕝᕗᓐᖓᕋᕕᑦ ᖁᕕᐊᓱᖃᑎᒋᑦᑎᐊᐸᒃᑲ, 

Hᐊᑐᒻᒪᑕᑦᑕᐅᖅ ᑕᐃᒪᓐᓇᒻᒪᕆᒃ Hᐊᑐᖃᑎᒋᕙᒃᑲᑦ.  

 

ᑖᒻᓇᓐᓗᐊᕐᓗ ᓯᕗᓕᖅᑎ ᐲᑕ ᑕᑉᑐᓇ, 

ᖁᔭᒋᓪᓗᒍᑦᑕᐅᖅ Hᐊᑑᑎᓪᓗᒍ ᐅᑉᐱᕆᔭᐅᓂᕐᓄᑦ 

ᑕᕝᕗᖓᖅᑕᐅᒐᕕᑦ ᓄᓇᕗᒻᒥᐅᑕᓄᓪᓗ 

ᐃᓱᒪᒌᔭᐅᓗᐊᓂᖅᓴᐅᖂᓪᓗᑎᑦ ᑕᕝᓄᖓ 

ᐃᓕᔭᐅᒐᕕᑦ ᖁᔭᒋᕙᒋᑦ.  

 

ᑕᐃᒃᑯᐊᓐᓄᐃᓪᓗ ᐅᖅᓱᖅᑑᕐᒥᐅᑕᓂ ᓇᒻᒥᓂᒻᒪᕆᒃ 

ᒪᓕᒐᓕᐅᖅᑎᖃᓕᕐᒪᑕ ᓯᕗᓪᓕᐅᔨᒻᒪᕆᒻᒥᒃ 

ᑖᑉᓱᒥᖓ ᒪᓕᒐᓕᐅᖅᑎᒥᑦ ᑑᓂ ᐊᖁᐊᕐᒥ 

Hᐊᑑᑎᕙᒋᑦᑕᐅᖅ ᑕᐊᓇᖃᑎᒋᑦᑎᐊᕈᒪᕙᒋᑦ 

ᖁᔭᓐᓇᒦᒃ ᓂᕈᐊᖅᑕᐅᔪᓐᓇᕋᕕᑦ. 

 

ᓇᑦᑎᓕᒻᒥᐅᑕᐃᑦ ᖁᔭᒋᓪᓗᐊᖅᐸᒃᑲᑦ, 

ᑕᓗᕐᔪᐊᕐᒥᐅᑕᓪᓗ, ᑰᒑᕐᔪᖕᒥᐅᑕᓐᓄᐃᓪᓗ 

ᓂᕈᐊᖅᑕᐅᓐᖏᓪᓗᖓ ᑕᒡᕗᖓ ᐃᓕᔭᐅᒐᒪ. ᐄ, 

ᑐᑭᓯᑦᓯᐊᖅᑐᖓ ᐅᑉᐱᕈHᐅᒃᑲᑉHᐃ ᐅᕙᒻᓂᒃ 

ᓴᓇᔪᓐᓇᑦᓯᐊᕐᓂᓐᓂ ᑖᒻᓇ ᐊᑑᑎᑦᓯᐊᕐᓂᐊᖅᐸᕋ. 

ᖁᔭᒋᕙᑉᓯ ᓇᑦᓯᓕᖕᒥᐅᑕᐅᔪHᐃ.  

 

ᑖᑉᑯᐊᓗ Hᐃᕗᒻᓂᑦ ᒪᓕᒐᓕᐅᖅᑎᕕᓃᑦ 

ᖁᔭᒋᔪᒪᕙᒃᑲᑦ, ᐃᓄᒃ ᐸᐅᓗᓯ, ᔮᓐ ᓂᓐᖓᖅ, 

ᐊᓚᒃᑲᓐᓄᐊᖅ, ᔪᕋᐃᔭᔅ ᐳᑭᕐᓇᒃ, ᑕᐃᓐᓇᓗ  

ᒪᓕᒐᓕᐅᖅᑎᕐᔪᐊᕆᔭᒃᑯᑦ ᑲᓇᑕᒥ ᓕᐅᓇ ᐊᒡᓘᒃᑲᖅ 

ᐊᔪᒐᐃᒋᕙᑉᓯ ᓴᓇᔪᒥᓂᐅᒐᑉᓯ ᑕᒫᓂ. 

 

ᖁᔭᓕᔪᒪᕗᖓ ᓄᐊᖃᑎᒻᓂᑦ, ᑕᐃᓐᓇ ᐃᑦᑐᕋ 

ᐊᓖᑭ. ᐊᖓᔪᒃᖡᑦᑑᒻᒪᑦ ᐃᓚᒻᒪᕆᑦᑎᓐᓂ, 

ᐊᑦᑑᒪᔭᑉᑎᓐᓂ, ᐊᖓᔪᒃᖡᑦᑑᒻᒪᑦ. ᓇᓪᓕᒋᕙᒋᑦ 

ᐃᑦᑑᖅ, ᐃᓱᒪᒋᖃᑦᑕᖅᐸᒋᑦ. ᑖᑉᑯᐊᓗ ᐃᓄᑐᖃᓐᓅᒃ 

ᑰᒑᕐᔪᖕᒥ ᐊᖓᔪᒃᖡᑦᑐᖁᑕᐅᔪᖅ ᔫ ᓯᓕᓅ 

ᐊᖑᑎᓐᖑᕐᓂᖅ. ᖃᐅᔨᒪᔭᐅᑦᓯᐊᖅᑐᖅ 

ᓄᓇᕗᒻᒻᒥᐅᓂᑦ, ᐃᓄᑐᖃᐅᓂᖅᓴᐃᑦᑑᔪᖅ, 

ᐃᑲᔪᒻᒪᕆᖃᑦᑕᖅᖢᓂᓗ ᑰᒑᕐᔪᖕᒥᐅᑕᓂᒃ 

ᓄᓇᕗᒻᒥᐅᑕᓂᒡᓗ. 

 

ᐅᖃᖅᑎᑦᓯᔩ, ᐊᖏᖅᑕᐅᔪᒪᕗᖓ ᐱᔭᕇᕈᒪᓪᓗᖓ 

ᐅᖃᐅᓯᒃᓴᓐᓂᑦ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᐱᔭᕇᕈᓐᓇᕈᒪᓪᓗᓂᐅᒃ 

ᐅᖃᐅᓯᒃᓴᓂ. ᐋᒡᒑᖅᑐᖃᖅᑳ? (ᑐᓵᔨᑎᒎᕈᓐᓃᖅᑐᖅ) 

ᐋᒡᒑᕐᓂᕐᒥᒃ ᑐᓴᓐᖏᓐᓇᒪ. ᑲᔪᓯᒋᑦ. 

 

ᐅᒡᔪᒃ: ᖁᔭᓇᖅᑯᓯ, ᑲᑎᒪᔨᐅᖃᑎᒃᑲ. 

 

ᐄ, ᑕᐃᓐᓇᓗ ᐊᖓᔪᒃᖡᑦᑐᕆᔭᐅᔪᖅ ᑕᓗᕐᔪᐊᓂ 

ᖂᔪᒃ ᐳᑦᓚᑦ, ᐊᑖᑕᒪ ᐃᓛ, ᐊᑖᑕᒐᓗᐊᕐᒪ ᐃᓛ. 

ᐊᖓᔪᒃᖡᑦᑐᕆᔭᐅᒻᒪᑦᑕᐅᖅ ᑕᓗᕐᔪᐊᕐᒥᐅᑕᓄᑦ 

ᐅᑉᓗᒃᑰᑦᓯᐊᖅᐸᒋᑦ. 

 

ᐃᓚᓐᓄᐊᒃᑲᓗ ᑕᒫᓃᑦᑐᑦ, ᐊᓈᓇᒐᓗ ᐅᐃᒐᓗ, 

Hᐊᑐᖅᑯᖓ ᑕᒫᓃᖃᑕᐅᒻᒪᑕ 

ᐃᑲᔪᖅᑎᒋᑦᓯᐊᖃᑦᑕᒻᒥᒐᑉᑭᒃ. 

 

ᓄᑕᕋᓐᓄᐊᒃᑲᓗ ᐃᓐᖑᑕᓐᓄᐊᒃᑲᓗ 

ᓇᒡᓕᒋᓪᓗᐊᖅᐸᑉᓯ.  

 

ᑖᑉᑯᐊᓗ ᓯᕗᓕᕕᓂᒃᑲᑦ ᐊᒪᐅᒃᑲᑦ, ᐅᖁᖅᑐᕕᓂᕐᓗ, 

ᖃᕙᕙᐅᕐᓗ ᖁᔭᒋᕙᒃᑲᑦ ᐊᖓᔪᖅᑳᑉᑎᓐᓂᒃ 

ᑲᒪᓱᑦᓯᐊᖃᑦᑕᖅᑐᕕᓂᐅᒪᑕ ᑲᒪᓱᑦᓯᐊᕐᓂᖏᓐᓄᑦ 

ᐅᕙᒎᕗᒍᑦ ᖃᑕᓐᖑᑎᒌᑎᒍᑦ. 

ᐄ, ᐊᑖᑕᒐᓗᐊᕋ ᑲᑎᒪᔨᕐᔪᐊᓂᒃ ᑎᑭᑦᑐᖃᕌᖓᑦ 

ᑕᓗᕐᔪᐊᕐᓄᑦ ᐱᓇᓱᐊᖅᑕᑉᓯᓐᓂᒃ 

ᑲᒪᓱᑦᑎᐊᖃᑦᑕᕆᑉᓯ ᐃᑲᔪᖅᑐᖅᑕᐅᖃᑦᑕᖅᓯᒪᓕᒻᒪᑦ 

ᑖᒻᓇ ᐃᑉᐱᒋᓪᓗᐊᖃᕋᑉᑯ ᖁᔭᓕᕗᖓ ᐃᓕᓴ’ᒫᖓ 

ᑲᒪᓱᑦᑎᐊᕐᓂᕐᒥᒃ. 

 

ᓯᑕᒪᓂᒃ ᐅᑭᐅᓂᒃ ᓴᓇᓂᐊᖅᑐᐊᓘᒐᑉᑕ 

ᑕᐃᒪᐃᑎᑕᐅᔪᓐᓇᕐᓂᕈᑉᑕ ᓴᓇᖃᑎᒌᑦᓯᐊᕈᒪᕗᖓ 

ᑖᑉᑯᐊ ᐱᔾᔪᑎᒋᓪᓗᒋᑦ ᓄᑕᕋᓛᕐᓄᐃᑦ, 

ᐃᓅᓕHᐋᓐᓄᐃᑦ, ᓄᑕᕋᓐᓄᐃᑦ, ᐃᓅᓱᒃᑐᓐᓄᐃᑦ, 

ᐃᓂᕐᓂᑦ, ᐃᓐᓇᒃᓴᓐᓄᐃᓪᓗ, ᐊᕐᓇᖅᑯᐊᒃᓵᓐᓄᐃᓪᓗ. 

ᐅᑉᓗᒃᑰᑦᓯᐊᖅᐸᑉᓯ ᓴᓇᓂᐊᓂᓘᒐᑉᑕ 

ᑕᑯᖃᑦᑕᕈᒫᖅᑯᓯ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᒡᒍᒧᑦ, ᒥᔅᑕ ᐹᓪ ᖁᐊᓴ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 018 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐊᒡᒍᒧᑦ 

(ᖁᐊᓴ) 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᒦᓛᒃ 

ᑕᐃᒪ ᐅᐱᒋᑦᑎᐊᖅᐸᒋᑦ ᓂᕈᐊᖅᑕᐅᔪᓐᓇᓚᐅᕋᕕᑦ 

ᐅᖃᖅᑎᑦᑎᔨᐅᑎᓪᓗᑎᑦ. ᐊᒻᒪᓗᐃᓛᒃ 

ᖃᐅᔨᒪᑦᑎᐊᖅᑐᒃᓴᐅᔪᑦ ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲ ᓄᓇᖃᑎᒋᖦᖤᕋᒃᑭᑦ ᑕᒡᕙ 

ᐅᐱᒋᑦᑎᐊᒃᑲᓐᓂᖅᐸᒋᑦ ᑖᒃᓱᒨᓇ 

ᐃᒡᓕᖕᒥᐅᑕᐅᑎᓪᓗᑕ.  

 

ᐅᖃᖅᑎᑦᑎᔩ, ᑕᐃᒪ ᖁᔭᓐᓇᒦᕈᒪᖕᒥᔪᖓᐃᓛᒃ 

ᑖᒃᑯᐊ ᓂᕈᐊᕈᓐᓇᓚᐅᖅᑐᐃᑦ ᐊᒡᒍᒧᑦ, ᐊᒡᒍᒥ 

ᐃᒡᓗᓕᖕᒥ ᐊᑎᖃᖅᑐᒥᒃ ᓂᕈᐊᕐᕕᐅᔪᒥᒃ. 

 

ᐊᒻᒪ ᑖᒃᑯᐊ ᐃᑲᔪᖅᑐᐃᕐᔪᐊᓚᐅᖅᑐᐃᑦ 

ᖁᔭᓐᓇᒦᒃᑲᓐᓂᕈᒪᖕᒥᔭᕋ ᑖᓐᓇ 

ᑮᓇᐅᔭᓕᕆᔨᒋᓚᐅᕐᒥᔭᕋᑦᑕᐅᖅ ᑖᓐᓇ ᐃᓚᐃᔾᔭ 

ᐃᕙᓗᐊᕐᔪᒃ. ᖃᐅᔨᒪᔭᐅᔪᒃᓴᐅᔪᖅ ᑕᐃᓐᓇ ᐃᓄᖕᓄᑦ 

ᒪᓕᒐᓕᐅᖅᑎᐅᓚᐅᕐᒪᑦ ᐊᑖᑕᒋᓚᐅᖅᑕᖓ ᒫᒃ 

ᐃᕙᓗᐊᕐᔪᒃ ᑖᓐᓇ ᓯᕗᓪᓕᖅᐸᐅᖃᑕᐅᓪᓗᓂ 

ᒪᓕᒐᓕᐅᖅᑎᐅᕙᓚᐅᕐᒪᑦ ᑕᒫᓂ ᓄᓇᕗᑦᒥ 

ᓄᓇᑦᓯᐊᖑᑎᓪᓗᒍ.  

 

ᐊᒻᒪ ᑕᐃᒪ ᖁᔭᓐᓇᒦᕈᒪᖕᒥᔭᕋᑦᑕᐅᖅ ᑖᓐᓇ 

ᒪᓕᒐᓕᐅᖅᑎᒋᖃᑦᑕᖅᓯᒪᖕᒥᔭᕗᑦ ᐊᑯᓂᐅᔪᖅ ᑕᒫᓂ 

ᐊᒥᑦᑐᕐᒥ, ᓗᐃ ᑕᐹᕐᔪᒃ. ᑖᓐᓇ  

ᒪᓕᒐᓕᐅᖅᑎᐅᔪᓐᓃᖅᑑᒐᓗᐊᖅ. ᓄᓕᐊᖓ ᓘᓯ, 

ᓇᔭᒐ, ᑕᒫᓃᒥᖕᒪᑦ. ᐅᐱᒋᑦᓯᐊᖅᑕᒃᑲ ᑖᒃᑯᐊ 

ᒪᓕᒐᓕᐅᖅᑎᐅᖃᑦᑕᓚᐅᕐᒪᑦ ᑕᒫᓂ. ᐊᒻᒪᓗ 

ᐃᖅᑲᐅᒪᑦᑎᐊᖅᑰᕋᑦᑕ ᒪᓕᒐᓕᐅᖅᑎᐅᑎᓪᓗᑕ ᑖᓐᓇ 

ᐃᓄᐃᑦ ᐅᖃᐅᓯᖓᓂᒡᓗ ᐱᖅᑯᓯᐊᓂᒡᓗ 

ᐊᒃᓱᕉᑎᖃᑦᑎᐊᓚᐅᕐᒪᑦ ᐊᒻᒪ ᑖᓐᓇ 

ᑲᔪᓯᑦᑎᐊᕐᓂᐊᕐᒥᔭᕋ ᑕᒪᓐᓇ ᐃᓄᐃᑦ ᐅᖃᐅᓯᖓᓗ 

ᐃᓕᖅᑯᓯᖓᓗ ᐱᒻᒪᕆᐅᖕᒪᑦ.  

 

ᐊᒻᒪ ᖁᔭᓐᓇᒦᕈᒪᖕᒥᔭᒃᑲ ᓄᓕᐊᕋ ᐃᓕᓴᐱ ᐊᒻᒪ 

ᐃᓚᒃᑲ ᑖᒃᑯᐊ ᐊᑯᑦᑑᒐᕐᓗ, ᕿᑐᕐᖓᓕᒫᕗᓪᓗ 

ᑖᒃᑯᐊ ᓄᓇᑦᑎᓐᓂ ᐃᑲᔪᖅᑐᐃᓐᓇᕐᒪᑦᑕ. ᐊᑯᓂ 

ᕿᒪᖃᑦᑕᕋᓗᐊᖅᖢᒋᑦ ᓱᓕ ᐅᖓᓂᕐᒥᓂᒃ 

ᐊᓯᔾᔨᓚᐅᖅᓯᒪᓐᖏᒻᒪᑕ ᖁᔭᓐᓇᒦᑦᑎᐊᖅᑕᒃᑲ. 

ᐊᒻᒪᓗ ᓇᓗᓇᓐᖏᑦᑐᖅ ᑕᒪᑦᑕ 

ᑕᐃᒪᓐᓇᐃᓐᓇᖅᑐᖅ.  

 

ᑖᒃᑯᐊᓗᐃᓛᒃ ᐱᒃᑯᒋᖃᑎᒋᑦᑎᐊᖅᐸᒃᑲ 

ᒪᓕᒐᓕᐅᖅᑎᓐᖑᖃᑎᒋᓵᖅᑕᒃᑲ ᑕᒫᓂ 

ᑎᓴᐅᓂᐊᓕᖅᑐᒥᒃ ᒪᓕᒐᓕᐅᕐᕕᖕᒥ. 

ᑕᒪᑦᑕᑦᑎᐊᕐᖏᓛᒃ ᓲᖃᐃᒻᒪ ᐊᔾᔨᒌᓐᖏᑦᑐᓂᒃ 

ᐃᓱᒪᖂᖅᖢᑕ ᑕᒪᓐᓇ 

ᓴᓇᖃᑎᒌᑦᑎᐊᕆᐊᖃᕐᓂᐊᕋᑦᑕ.  

 

ᑕᐃᒪ ᒪᒥᐊᓇᖅ. ᐅᖃᖅᑎᑦᑎᔩ, 

ᐊᐱᕆᔪᒪᓕᕐᒥᔪᖓᓕ ᑲᔪᒃᑲᓐᓂᐊᕐᔪᒍᓐᓇᕐᒪᖔᕐᒪ 

ᑖᒃᑯᓇᓐᖓᑦ ᖃᓄᐃᒋᔭᐅᓐᖏᒃᑯᒪ.  

 

ᐅᖃᖅᑎ: ᐃᓚᒋᔭᐅᔪᖅ ᑐᒃᓯᕋᕐᒪᑦ 

ᐅᖃᓪᓚᒃᑲᓐᓂᕈᓐᓇᕐᒪᖔᕐᒥᓂᒃ. ᐋᒡᒑᖅᑐᖃᖅᐸ? 

ᐋᒡᒑᖅᑐᒥᒃ ᑐᓴᓐᖏᓐᓇᒪ. ᑲᔪᓯᒋᑦ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ ᑖᒃᑯᐊ 

ᒪᓕᒐᓕᐅᖅᑎᐅᖃᑎᒃᑲ. 

 

ᑕᐃᒪ ᒪᓕᒐᓕᐅᖅᑎᐅᓂᐊᖅᑎᓪᓗᖓᐃᓛᒃ ᑖᓐᓇ 

ᑕᒫᓂ ᐃᒃᓯᕚᖃᑎᒌᓕᖅᑎᓪᓗᑕ ᑖᒃᑯᐊ 

ᓯᕗᓕᐅᖅᑎᑖᕆᓵᖅᑕᕗᓪᓗ ᐲᑕ ᑕᑉᑐᓇ ᑖᒃᑯᐊᓗ 

ᓯᕗᓕᐅᖅᑎᐅᖃᑎᒋᓂᐊᖅᑕᒃᑲ 

ᓴᓇᖃᑎᒋᑦᑎᐊᕐᓂᐊᖅᑕᒃᑲ. 

 

ᓲᖃᐃᒻᒪ ᓄᓇᕗᑖᓚᐅᖅᓯᒪᖕᒪᑕ ᑕᒫᓂ ᓄᓇᕗᑦᒥ 

ᑕᒪᓐᓇ ᓯᕗᓂᒃᓴᒥᒃ ᓂᕆᐅᖕᓂᖃᕐᔪᐊᕐᒪᑕ ᐊᒥᓱᐃᑦ 

ᓄᓇᕗᑦᒥᐅᑕᐃᑦ ᓄᓇᕗᑖᕈᒋᓚᐅᖅᑕᕗᑦ ᑕᒪᓐᓇ. 

ᑕᒪᓐᓇ ᑲᔪᓯᑎᑦᑎᐊᕆᐊᖃᕆᓪᓗᑎᒍᑦ ᑖᔅᓱᒨᓇ 

ᑕᒡᕙ ᐱᔭᒃᓴᖃᕐᔪᐊᕐᓂᐊᕋᑦᑕ ᐊᒻᒪᓗ  

ᐅᖃᐅᓯᐅᖃᑦᑕᖅᓯᒪᔪᐃᑦ ᑕᐃᒃᑯᐊ ᑕᒫᓂ 

ᒪᓕᒐᓕᐅᖅᑎᐅᖃᑎᑦᑎᓐᓂᑦ ᑕᒪᔾᔭ 

ᐱᕚᓪᓕᕈᑎᓪᓚᕆᐅᓂᐊᕐᒪᑕ ᓄᓇᕗᑦᒥ. 

 

ᑖᒃᑯᓂᖓ ᑕᒡᕙ ᐅᖃᐅᓯᒃᓴᖃᓗᐊᖅᑲᐅᒐᒪ 

ᖁᔭᓐᓇᒦᒃᑲᓐᓂᕈᒪᑐᐃᓐᓇᖅᑐᖓ ᑖᒃᑯᐊ 

ᓄᓇᖅᑲᑎᒃᑲ ᐊᒻᒪᓗ ᓄᓇᕗᑦᒥᐅᑕᐃᑦ 

ᑕᒫᓃᑎᑕᐅᔪᓐᓇᕋᑦᑕ ᐅᕙᒍᑦ ᑎᓴᒪᒋᓕᖅᑕᖓᓂ 

ᒪᓕᒐᓕᐅᕐᕕᑦᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐸᖕᓂᖅᑑᒧᑦ, ᔮᓂ ᒪᐃᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 019 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ ᐸᓐᓂᖅᑑᒧᑦ 

(ᒪᐃᒃ) 

 

ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ 

ᐃᓄᑐᖃᐃᑦ ᓇᒥᑐᐃᓐᓈᖅᑐᑦ, ᐃᓐᓇᐃᑦ. 

ᐅᐱᒋᔪᒪᓪᓗᑎᑦ ᓯᕗᓪᓕᖅᐹᒥᒃ ᐅᖃᖅᑎᑦᑎᔨᐅᓂᕐᒧᑦ 

ᐃᔅᓯᕙᐅᑕᖓᓄᑦ ᐊᖏᖅᓯᒪᑦᑎᐊᓚᐅᕋᕕᑦ 

ᐱᔪᒃᓴᑑᓪᓗᑎᓪᓗ. ᐃᓱᒪᒻᒪᖔᕐᒪ 

ᐊᐱᕆᕙᓪᓚᐃᔪᒐᓗᐊᕆᓐᖓ ᐊᔾᔭᖅᑕᐅᓕᕋᕕᑦ 

ᐃᓱᒪᑲᓐᓂᔾᔮᓐᖏᑦᑎᐊᓕᖅᑐᖓ. ᐊᔾᔭᖅᑕᐅᓗᑎᑦ 

ᑕᑯᓐᓇᖅᑲᐅᕙᒋᑦ. ᐊᔾᔭᖅᑕᐅᔪᒪᓐᖏᑦᑎᐊᕋᒪᓕ 

ᐅᕙᓂ ᐃᓗᐊᓂ.  

 

ᖁᔭᓐᓇᒦᑦᑎᐊᖑᔪᓯ ᑕᕝᕙᓃᑦᑐᓯᒍᑦ. ᑕᐃᒪ 

ᓯᕗᓪᓕᖅᐹᒥ ᑖᓐᓇ ᓯᕗᓕᖅᑎᒋᓂᐊᓕᖅᑕᕗᑦ, 

ᖁᕕᐊᒋᑦᑎᐊᖅᑲᒋᑦ, ᓄᓕᐊᓪᓗ ᐃᓚᑎᓪᓗ. 

ᑕᓯᐅᖅᑕᐅᓂᐊᕐᒥᒐᑦᑕ ᐃᓕᓐᓄᑦ. ᐊᒻᒪᓗ 

ᖁᔭᓕᑦᑎᐊᕆᕗᖓ ᑖᒃᑯᐊ ᐃᓚᒃᑲ ᐅᕙᓃᒻᒪᑕ, 

ᐃᕐᓂᕋ, ᐸᓂᒐ, ᓄᓕᐊᕋ, ᓇᔭᒐᓗ ᑖᒃᑯᐊ 

ᑕᕝᕙᓃᑦᑐᑦ.  

 

ᐊᒻᒪ ᓄᓕᐊᕋ ᐱᓗᐊᓐᖑᐊᖅᑐᒍ 

ᐃᑲᔪᖅᑎᒌᑉᐸᑲᓐᓄᒃ. ᐊᔪᕆᖅᓱᐃᔨᒋᔭᐅᒻᒪᑦ 

ᐸᓐᓂᖅᑑᒧᑦ ᐊᓯᖏᓐᓂᓗ ᓄᓇᓕᓐᓂ 

ᐊᔪᕆᖅᓱᐃᔨᐅᖃᑦᑕᖅᓯᒪᓪᓗᓂ ᐃᑲᔪᕐᓗᒍ 

ᑭᓯᐊᓂᐅᒐᒃᑯ. ᐃᓅᕋᑖᖅᑐᒥᒃ ᐱᒋᐊᖅᑐᓂ 

ᐃᓗᕕᖅᑕᐅᓂᖓᓄᑦ ᑲᒪᓲᖑᒻᒪᑕ ᐊᔪᕆᖅᓱᐃᔩᑦ,  

ᐊᑯᓐᓂᖓᓂᓕᒫᓪᓗ ᖃᓄᑐᐃᓐᓇᖅ ᐱᓕᕆᑎᓪᓗᒋᑦ 

ᐃᑲᔪᕐᓗᒋᑦ ᑭᓯᐊᓂ. 

 

ᓄᓕᐊᕋ ᑖᓐᓇ ᖁᔭᓐᓇᒦᑦᑎᐊᖅᑕᕋ ᑐᔅᓯᐊᓂᕐᒥᑦ 

ᑕᕝᕙᓂ ᒪᑐᐃᖅᓯᖅᑲᐅᔪᖅ. ᓇᓗᓇᐃᖅᓯᔪᒪᓪᓗᖓᓗ 

ᓯᕗᓪᓕᐹᑦᑎᐊᖑᓪᓗᓂ ᐊᕐᓇᓂᑦ ᐃᓄᓐᓂᑦ 

ᐊᔪᕆᖅᓱᐃᔨᐅᓂᕐᒧᑦ ᓇᓗᓇᐃᖅᑕᐅᓚᐅᖅᓯᒪᒻᒪᑦ 

ᐊᔪᕆᖅᓱᐃᔨᓐᖑᖅᑐᓂᓗ 1994-ᖑᑎᓪᓗᒍ 

ᐋᖕᓕᑲᖃᕐᓂᐅᑉ ᐃᓗᐊᓂ ᑐᔅᓯᐊᕐᕕᖓᑕ.  

 

ᐊᒻᒪᓗ ᑖᒃᑯᐊ ᖁᔭᓐᓇᒦᑦᑎᐊᑕᒃᑲ ᕿᑐᓐᖓᑯᓗᒃᑲ 

ᑕᒪᒃᑭᖅᑐᒋᑦ ᐊᒻᒪᓗ ᖁᔭᓐᓇᒦᕈᒪᒻᒥᔭᒃᑲ 

ᐸᓐᓂᑑᕐᒥᐅᑦ ᐃᓐᓇᕆᔭᖏᑦ ᓂᕈᐊᒐᔅᓴᐅᑎᓪᓗᖓ 

ᑲᔪᖏᖅᓴᐃᖏᓐᓇᑦᑎᐊᓚᐅᕐᖓᑕ. ᖃᐅᔨᒪᒐᑦᑕ 

ᓂᕈᐊᖅᑕᐅᓇᓱᐊᖅᑐᓂ 

ᖁᓚᓐᖏᑦᑎᐊᖅᑰᔨᓕᕋᓗᐊᖅᑐᓂ ᑕᕝᕙ 

ᖁᓚᓐᓂᒨᖅᑐᓂ ᐃᓚᖓᓂ ᑕᐃᒪᐃᖃᑦᑕᓇᕐᖓᑦ. 

ᑕᐃᒃᑯᐊ ᐃᓐᓇᕆᔭᕗᑦ ᐸᓐᓂᖅᑑᒥ 

ᖁᔭᓐᓇᒦᑦᑎᐊᖃᔅᓯ ᑕᑯᓐᓇᕈᔅᓯ, ᐱᓗᐊᖅᑐᒥᓪᓗᖃᐃ 

ᐃᓐᓇᐅᓂᖅᐹᖅ ᐃᓅᓯᖅ ᓇᓴᓕᒃ ᐸᓐᓂᖅᑑᒥ 

ᐊᖓᔪᑦᑎᑉᐹᓪᓚᕆᐅᔪᖅ. ᐊᒻᒪ ᑕᐃᓐᓇ 

ᑐᖏᓕᕆᕙᓪᓚᐃᓪᓗᓂᐅᒃ ᓴᐃᓗᐊ ᒥᑦᑐᖅ, 

ᐊᑦᑕᒋᔭᕋ.  

 

ᓂᕈᐊᒐᔅᓴᐅᑎᓪᓗᖓ. . .  

 

ᐊᐱᕆᒐᓗᐊᖅᑐᖓ ᐱᕕᖃᖅᑎᑕᐅᒃᑲᓐᓂᕈᒪᓪᓗᖓ. 

ᖁᔭᓐᓇᒦᒃ. 

 

ᐅᖃᖅᑎ: ᐃᓚᒋᔭᐅᔪᖅ ᐅᖃᒃᑲᓐᓂᕈᒪᖕᒥᒻᒪᑦ. 

ᐅᖃᖁᔭᐅᓐᖏᑉᐸᑦ ᐋᒡᒑᖅᑐᖃᕐᓕ. ᐋᒡᒑᕐᓂᕐᒥᒃ 

ᑐᓴᓐᖏᓐᓇᒪ. ᑲᔪᓯᒋᑦ.  

 

ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᑕᐃᒪ ᖁᔭᓐᓇᒦᕆᐊᖃᕋᒃᑭᑦ ᓂᕈᐊᒐᔅᓴᐅᑎᓪᓗᖓ 

ᑮᓇᐅᔭᓕᕆᓂᕐᒧᑦ ᑲᒪᔨᒋᓚᐅᖅᑕᕋ ᓵᓕ ᖁᒻᒧᐊᑦᑐᖅ 

ᐊᒻᒪᓗ ᑖᓐᓇ ᓂᕈᐊᒐᔅᓴᐅᓂᓐᓄᑦ ᑲᒪᔨᒋᓚᐅᖅᑕᕋ 

ᑖᓂᐅᓪ ᑯᓪᓗᒍᖅᑐᖅ. 

 

ᖁᔭᓐᓇᒦᖑᔪᓯ ᐊᒻᒪᓗ ᐊᓯᖏᑦ. ᑕᐃᒃᑯᐊᓗ 

ᓂᕈᐊᒐᔅᓴᐅᖃᑎᒋᓚᐅᖅᑕᒃᑲ ᖁᔭᓐᓇᒦᕐᒥᔭᒃᑲ 

ᐄᓯᒃᑲᐃᔭ ᐅᓲᑖᐱᒃ, ᓴᑭᐊᓯ ᓴᐅᓪᓗᐊᐱᒃ, Hᐃᐅᕆ 

ᑎᐊᓚ. ᐊᒻᒪᓗ ᐄᓯᒃᑲᐃᔭ ᖁᔭᓐᓇᒦᕐᒥᔭᕋ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓕᐊᖓᓗ ᐸᓐᓂᖅᑑᒧᑦ ᒪᓕᒐᓕᐅᖅᑎᐅᓯᒪᓚᐅᕐᖓᑦ. 

ᖁᔭᓐᓇᒦᑦᑎᐊᖃᔅᓯ. 
 

ᑕᐃᒪ ᓂᕈᐊᕐᓂᖅᑕᖃᖅᑎᓪᓗᒍᑦᑕᐅᖅ ᐸᓐᓂᖅᑑᒥ 

ᑕᒫᓂ 80 ᐳᓴᓐᑎᓗᐊᖏᑦ ᐸᓐᓂᑑᕐᒥᐅᑦ 

ᓂᕈᐊᕈᓐᓇᖅᑐᖁᑎᖏᑦ ᓂᕈᐊᕆᐊᖅᑐᓚᐅᕐᖓᑕ. 

ᐸᓐᓂᑑᕐᒥᐅᑦ ᖁᔭᓐᓇᒦᓪᓚᕆᑉᐸᒃᑲ ᐱᔾᔪᑎᒋᓪᓗᒍ 

ᐅᑉᐱᕈᓱᓐᓂᕐᒥᓂᒃ ᐅᕙᓐᓂᑦ ᓂᕈᐊᓚᐅᕐᖓᑕ 

ᑭᒡᒐᖅᑐᖁᔨᓪᓗᑎᒃ ᐸᓐᓂᖅᑑᕐᒥᐅᓂᒃ ᐸᓐᓂᖅᑑᒥᓪᓗ 

ᐊᒻᒪᓗ ᓂᐱᐅᖁᔨᓪᓗᑎᒃ ᐅᕙᓐᓂᑦ ᑕᕝᕗᖓ 

ᒐᕙᒪᐅᔪᒧᑦ.  
 

ᑕᐃᒃᑯᐊᑦᑕᐅᖅ ᓯᕗᓕᕗᑦ ᓯᕗᓕᖅᑎᐅᖃᑦᑕᖅᓯᒪᔪᑦ 

ᐸᓐᓂᖅᑑᒥ ᐃᓚᒃᑲ ᑖᒃᑯᐊ, ᐃᓚᒋᔭᓪᓚᑦᑖᒃᑲ 

ᒪᓕᒐᓕᐅᖅᑎᐅᒐᔪᖃᑦᑕᖅᓯᒪᒻᒥᒻᒪᑕ ᐸᓐᓂᖅᑑᒥ 

ᐊᖓᒋᓚᐅᖅᓯᒪᔭᕋ ᐊᐃᐱᓕ ᕿᓚᕝᕙᖅ ᓄᓇᑦᓯᐊᑉ 

ᒪᓕᒐᓕᐅᖅᑎᖏᓐᓂ 

ᒪᓕᒐᓕᐅᖅᑎᐅᖃᑦᑕᓚᐅᖅᓯᒪᒻᒥᔪᖅ, ᓇᔭᒐᓗ ᐅᓖᐱᑲ 

ᒪᐃᒃ, ᐊᒻᒪ ᐃᓪᓗᕋ ᐲᑕ ᕿᓚᕝᕙᖅ ᑕᕝᕙᓂ ᐅᕙᓂ 

ᒫᓐᓇ ᐃᓯᖅᓯᒪᕕᒋᔭᑦᑎᓐᓂ ᐊᒻᒪᓗ ᑕᐃᒃᑯᐊ 

ᑕᐃᓐᖏᑕᕋᓗᐊᒃᑲ ᐊᓯᖏᑦ ᒪᓕᒐᓕᐅᖅᑎᐅᓯᒪᔪᑦ 

ᐸᓐᓂᖅᑑᒧᑦ ᐊᓯᖏᓐᓄᓪᓗ ᓯᕗᓕᖅᑎᐅᓯᒪᔪᑦ ᒪᑯᓂᖓ 

ᐋᖅᑭᔅᓱᐃᓯᒪᒻᒪᑕ ᐱᔭᕆᐊᑐᔫᑎᓂᒃ ᐅᓪᓗᒥ 

ᐊᐅᓚᓕᖅᑐᓂᒃ ᐃᓂᖅᓯᒪᑦᑎᐊᖅᑐᑎᒃ 

ᑲᔪᓯᑦᑎᐊᓕᖅᑐᑎᒃ. 
 

ᒥᕐᖑᐃᓯᕐᕕᐅᔪᖅ ᐊᐅᔪᐃᑦᑐᖅ ᐊᒻᒪᓗ ᒥᕐᖑᐃᓯᕐᕕᐅᔪᑦ 

ᕿᑭᖅᑕᓂ ᐊᒻᒪᓗ ᐳᓚᕋᑦᑐᓕᕆᓂᖅ, 

ᐳᓚᕋᑦᑐᓕᕆᕕᒻᒥᒃ ᓴᖅᑮᓯᒪᔪᐃᑦ ᐸᓐᓂᖅᑑᒥ, 

ᐊᐅᓚᑦᑎᕙᑦᑐᓪᓗ ᐳᓚᕋᑦᑐᓕᕆᓂᕐᒥᑦ, 

ᐃᖃᓗᓕᕆᕕᒻᒥᓗ ᑕᒪᒃᑭᑦᑎᐊᖅᑐᒋᑦ 

ᐊᐅᓚᑦᑎᖃᑦᑕᖅᑐᐃᑦ. ᐃᖃᓗᓕᕆᕕᖃᖅᑐᓂᓗ 

ᐸᓐᓂᖅᑑᖅ ᑕᐃᒃᑯᓄᖓ ᑭᓯᐊᓂ ᐃᖃᓗᒐᓱᑦᑎᓄᑦ 

ᒪᑐᐃᖓᑎᑕᐅᖃᑦᑕᖅᑐᒥᒃ. ᐊᒻᒪᑦᑕᐅᖅ ᑕᐃᒃᑯᐊ 

ᓴᓇᓐᖑᐊᖅᑏᑦ ᓴᓇᐅᒐᐃᔭᖅᑏᓪᓗ ᓱᓇᑐᐃᓐᓇᕐᓂᒃ 

ᓄᕕᖅᓴᒐᕐᓂᒃ ᐅᖅᑯᕐᒥᐅᑦ ᐃᓚᒋᔭᐅᓪᓗᓂ ᑖᓐᓇ. 
 

ᑕᒪᒃᑯᐊ ᓯᕗᓕᕆᔭᑦᑎᓐᓄᑦ ᓴᓇᔭᐅᖃᑦᑕᓚᐅᕐᖓᑕ 

ᐃᓱᒪᒋᔭᐅᖃᑦᑕᖅᑐᑎᒃ ᐋᖅᑭᓱᑦᑕᐅᑎᐊᖅᑐᑎᓪᓗ. 

ᐃᖃᓗᓕᕆᓂᕐᒥᓪᓗᑦᑕᐅᖅ ᑕᐃᒪᐃᒻᒥᔪᖅ quota-

ᖃᖅᑎᑕᐅᕗᒍᑦ 500 metric tones-ᒥᑦ 

ᓄᓇᖅᐸᓯᑦᑐᒥᑦ ᐃᖃᓗᓕᕆᓂᕐᒥᒃ ᑕᐃᔭᐅᖃᑦᑕᖅᑐᒥᒃ 

ᑖᓐᓇ 1 ᒥᓕᐊᓐ ᐸᐅᓐᓯᖑᓪᓗᓂ ᐅᖓᑎᐊᕐᔪᐊᓂ.  
 

ᑕᐃᒃᑯᐊ ᐊᒃᓱᕈᖃᑦᑕᖅᓯᒪᓪᓚᕆᑦᑐᑦ ᐸᓐᓂᖅᑑᕐᒥᐅᑦ 

ᐃᓕᓴᕆᑦᑎᐊᖃᒃᑲ ᐃᓕᓴᕆᔭᐅᖁᓪᓗᒋᓪᓗ 

ᐊᑲᕐᕆᔾᔪᑕᐅᓪᓚᕆᓕᕐᖓᑕ ᑕᐃᔅᓱᒪᓂ 

ᐋᖅᑭᓱᖅᑕᐅᕙᓚᐅᖅᑐᑦ ᐸᓐᓂᖅᑑᒧᑦ ᐅᓪᓗᒥᐅᓕᖅᑐᖅ 

ᒫᓐᓇ ᓈᒻᒪᓈᕈᑎᓯᒪᓪᓚᕆᑉᐳᑦ ᐊᒻᒪᓗ 

ᑐᓚᑦᑕᕐᕕᓕᕆᓂᖅ ᐱᔭᕇᖅᓯᒪᑦᑎᐊᓕᖅᑐᖅ 

ᐊᐅᓚᑦᑎᐊᓕᖅᑐᖅ ᑖᓐᓇ ᐱᔭᕆᐊᑐᔫᓚᐅᖅᑐᖅ 

ᐊᕐᕌᒍᓂᑦ ᐊᒥᓱᓂᑦ ᐱᓇᓱᑦᑕᐅᓚᐅᕐᖓᑦ ᑕᐃᒃᑯᐊ  

ᐊᑯᓂᐅᖏᑦᑐᖅ ᕿᓚᒥᐅᓂᖅᓴᒥᓪᓗ 

ᐱᖃᑦᑕᖁᓂᐊᕋᓗᐊᖅᑲᕗᑦ ᑕᐃᒫᒃ ᐊᑯᓂᐅᑎᒋᔪᖅ 

ᐸᓐᓂᑑᕐᒥᐅᑦ ᐱᓇᓱᓚᐅᖅᑐᑦ ᐊᕐᕌᒍᑦ 25 ᐅᖓᑖᓂ.  

 

ᐊᒻᒪᓱᓕᑦᑕᐅᖅ ᖁᔭᓐᓇᒦᕈᒪᔭᒃᑲ ᑕᒪᒃᑯᐊ 

ᖃᐅᔨᔭᐅᓚᖅᑐᑦ ᐊᕐᕙᓚᐅᖅᑐᑦ, ᐊᕐᕙᓚᐅᖅᑐᑦ 

ᐸᓐᓂᖅᑑᒥᑦ ᐊᕐᕙᒐᓱᑦᑐᓕᒫᖑᓚᐅᖅᑐᑦ ᑕᐃᒃᑯᐊ 

ᖁᔭᓐᓇᒦᕐᒥᔭᒃᑲ ᑕᒪᔅᓱᒥᖓ 

ᑲᔪᓯᑎᑦᑎᑦᑎᐊᓚᐅᕐᖓᑕ ᐊᕐᕙᑦᑎᐊᖅᑐᑎᓪᓗ. 

ᐱᓗᐊᖅᑐᒥᑦ ᑳᐱᑕᓐᕆᐅᖅᑕᖓ ᓯᒥᐅᓂ 

ᑮᓇᐃᓐᓇᖅ ᐊᒻᒪᓗ ᑳᑉᐱᑕᓐ ᐱᖃᑎᒋᓚᐅᖅᑕᖏᑦ 

ᐊᒻᒪᓗ ᐃᕐᓃᒃᑲ ᒪᕐᕉᒃ ᐱᖃᑕᐅᓚᐅᕐᒥᒻᒪᑎᒃ 

ᑕᕝᕙᓂ. ᐃᕐᓂᕋᓗ 12-ᓂ ᐊᕐᕌᒍᓕᒃ ᑳᐱᑕᓐ 

ᐅᒥᐊᖓᓃᖃᑕᐅᓚᐅᖅᑐᖅ 

ᐊᕐᕙᒐᓱᑦᑎᐊᖃᑕᐅᓪᓚᑖᖅᑐᓂ 

ᐅᐱᒍᒍᓱᑦᑎᑕᐅᓚᐅᕋᒪ ᑕᒪᔅᓱᒥᖓ, ᑕᒪᔅᓱᒥᖓ 

ᓇᓗᓇᐃᖅᓯᓄᖓ. 

 

ᒫᓐᓇᐅᓕᖅᑐᖅ ᐅᓪᓗᒥᐅᓕᖅᑐᖅ 

ᐊᔅᓱᕉᑎᔅᓴᓕᐊᓘᒐᑦᑕ ᓄᓇᕗᑦ ᒐᕙᒪᒃᑯᑦ 

ᑮᓇᐅᔭᑭᒃᓴᖅᑑᔮᖏᓐᓇᕐᖓᑦ ᓱᓇᓕᒫᓄᑦ, 

ᐃᓪᓗᑭᔅᓴᓂᕐᒧᑦ ᑕᒪᓐᓇ ᐱᓗᐊᖅᑐᒥᑦ ᑮᓇᐅᔭᒥᑦ 

ᓇᕐᕚᕈᑎᒋᐊᖃᓪᓚᕆᓐᓂᐊᕋᑦᑎᒍᑦ, ᐸᐃᕆᕕᓐᓄᓪᓗ 

ᓄᑖᓄᑦ ᐃᓪᓗᔅᓴᖏᓐᓄᑦ, ᓄᑖᓄᓪᓗ ᐊᑐᕆᐊᓄᑦ 

ᓄᓇᓖᑦ ᓯᓚᑖᒨᓅᖓᔪᓄᑦ. ᐃᖃᓗᒐᓱᑉᐸᑦᑐᓄᓪᓗ 

ᐃᖃᓚᒐᓲᑎᓂᑦ ᑭᓱᑖᕈᑎᔅᓴᖏᑦ 

ᐊᑐᐃᓐᓇᕈᒃᑲᓐᓂᕆᐊᓖᑦ ᐊᓯᕙᖅᐸᑦᑐᓄᓪᓗ ᐊᒻᒪᓗ 

ᐊᖏᔫᑕᐅᓂᖅᓴᓄᑦ ᐱᒻᒪᕆᐅᓂᖅᓴᓄᑦ 

ᐱᓕᕆᓂᐊᖅᑐᒍᑦ ᓇᓗᓇᕈᓐᓃᕐᖓᑦ ᑖᓐᓇ 

ᐱᔾᔪᑎᒋᓪᓗᒍ. 

 

ᕿᑭᖅᑕᓂᒃᑯᓐᓄᑦ ᑭᓪᓕᓯᓂᐊᕐᓂᖅ 

ᐱᔭᕇᖅᓯᒪᓕᖅᑎᓪᓗᒍ ᐅᓂᒃᑳᓕᐊᖑᓯᒪᓕᖅᑎᓪᓗᒍ, 

ᑖᓐᓇ ᐊᑐᑦᑎᐊᕆᐊᖃᓪᓚᕆᓐᖑᓱᒃᑲᑦᑎᒍᑦ ᐃᓄᐃᑦ 

ᐊᒥᓱᑦ ᐊᑦᑐᖅᑕᐅᓯᒪᒻᒪᑕ ᑖᔅᓱᒧᖓ 

ᓴᐃᒻᒪᖃᑎᖃᕈᒪᓪᓗᑕ ᑕᐃᒪᐃᓘᕋᑦᑕ ᑖᓐᓇ 

ᐱᔾᔪᑎᒋᓪᓗᒍ ᐊᖅᑯᑎᔅᓴᑦᑎᐊᕙᐅᓂᐊᖅᑐᖅ 

ᐱᓕᕆᐊᕆᓂᐊᖅᑕᑎᓐᓂ. ᓱᓇᑐᐃᓐᓇᓂᓪᓗ 

ᑕᒪᒃᑯᓂᖓ, ᑖᓐᓇ ᓴᓂᓪᓕᕆᔭᕋ 

ᒪᓕᒐᓕᐅᖅᑎᐅᖃᑎᒐ ᖁᐊᓴᖅ ᐅᖃᖅᑲᐅᒻᒪᑦ 

ᐊᖏᖃᑎᒌᒍᑏᑦ ᑖᒃᑯᐊ ᐃᓚᖓ 5, 23, ᐊᒻᒪ 24, 

ᐊᒻᒪ 32 ᑕᒪᒃᑯᐊ ᓱᓕᔪᕐᓇᓯᒃᑲᓐᓂᕆᐊᓕᓪᓚᕇᑦ 

ᓴᖅᑭᕐᓗᑎᓪᓗ ᐃᓄᓐᓄᑦ ᐊᖏᖅᑕᐅᓯᒪᓚᐅᕐᖓᑕ. 

 

ᐄ, ᑕᐃᒪ ᑕᒪᔅᓱᒥᖓ ᓂᕆᐅᑦᑎᐊᖅᑯᖓ ᑕᕝᕙᓂ 

ᓇᖏᖃᑕᐅᖃᑦᑕᕐᓂᐊᕋᒪ 

ᐱᓕᕆᖃᑕᐅᖃᑦᑕᓂᐊᖅᑐᖓᓗ ᑖᒃᑯᐊ 

ᓂᕈᐊᖅᑎᒋᓚᐅᖅᑕᒃᑲ ᓇᓗᓇᐃᖅᓯᕕᒋᔪᒪᓪᓗᒋᑦ 

ᑭᒡᒐᑐᑦᑎᐊᕈᒪᓂᐊᕋᒃᑭᑦ ᑕᕝᕙᓂ ᒪᓕᒐᓕᐅᕐᕕᐅᑉ 

ᐃᓗᐊᓂ ᐱᔪᓐᓇᕐᓂᓕᒫᑦᑎᐊᕐᓄᑦ ᐊᒻᒪᓗ ᑖᒃᑯᐊ 

ᐱᓕᕆᖃᑎᒋᓂᐊᓕᖅᑕᒃᑲ 

ᒥᓂᔅᑕᐅᖃᑎᒋᓂᐊᓕᖅᑕᒃᑲᓗ ᐊᒻᒪᓗ 

ᒪᓕᒐᓕᐅᖅᑎᑐᐃᓐᓇᐃᑦ 

ᐃᖅᑲᓴᐃᔭᖃᑎᒋᑦᑎᐊᕈᒪᕙᔅᓯ ᑕᒪᒃᑯᐊ ᓄᓇᕗᒻᒥᐅᑦ 

ᖃᓄᑐᐃᓐᓇᖅ ᐊᑲᕐᕆᑲᓐᓂᖁᓪᓗᒋᑦ. ᖁᔭᓐᓇᒦᖑᔪᓯ 

ᓈᓚᒍᓐᓇᕋᔅᓯ ᓄᓇᕗᒻᒥᐅᑦ. 

 

ᐊᒻᒪ ᑭᖑᓪᓕᖅᐹᖑᒐᓗᐊᖅ ᖁᔭᒋᕙᕋ ᔪᐊᔾ 

ᐅᕙᓐᓄᑦ ᒥᓂᔅᑕᒧᑦ ᓂᕈᐊᕋᔅᓴᐅᓂᕐᒧᑦ 

ᓇᓗᓇᐃᖅᓯᓚᐅᕐᖓᑦ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᖃᓗᑦᑑᑦᑎᐊᕐᒧᑦ 

ᒪᓕᒐᓕᐅᖅᑎ, ᒥᔅᑕ ᑮᑦ ᐲᑕᓴᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 020 - 4(1): 

ᐃᓱᒪᒋᔭᖏᑦ ᓂᕈᐊᖅᑕᐅᓂᕐᒧᑦ 

ᐃᖃᓗᑦᑑᑦᑎᐊᒧᑦ (ᐲᑕᓴᓐ) 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᕕᐊᓲᑎᒋᕙᒋᑦ ᐅᖃᖅᑎᒧᑦ ᐃᓕᔭᐅᖅᑲᐅᒐᕕᑦ. 

ᐅᖃᖅᑏ, ᖁᔭᓐᓇᒦᖅᐸᒃᑲ  ᖁᕕᐊᓲᑎᒋᕙᒃᑲᓗ 

ᓂᕈᐊᖅᑕᐅᔪᓕᒫᖑᓚᐅᖅᑐᑦ. 

 

ᐃᓚᒃᑲ ᐱᖃᑎᐊᓗᒃᑲᓗ ᐃᑲᔪᖅᓱᓚᐅᕐᒪᑕ 

ᑲᔪᖏᖅᓴᐃᓚᐅᕐᒪᑕᓗ ᓂᕈᐊᖅᑕᐅᓇᓱᒃᑎᓪᓗᖓ 

ᑕᐃᒪᖓᓂᑦ ᕕᕗᐊᕆ 4-ᒥᓂᑦ ᖁᔭᓕᓯᒪᔭᒃᑲ. 

 

ᖁᔭᓕᕙᒃᑲ ᓄᓕᐊᑯᓗᒐ ᓵᓐᑐᕋ ᐊᕙᓂ ᐊᑭᓐᓂᑦ 

ᐃᒃᓯᕚᖅᑐᖅ ᑖᓐᓇ ᐃᑲᔪᐃᓐᓇᕐᒪᑦ 

ᐊᒃᓱᕈᕐᓇᖅᓯᒪᔪᖅᑕᖃᕋᓗᐊᖅᑎᓪᓗᒍ 

ᒪᓕᒐᓕᐅᖅᑎᐅᑎᓪᓗᖓ. ᐃᑲᔪᖅᑎᓪᓚᕆᐊᓗᒋᒐᒃᑯ 

ᑕᐃᓐᓇ. 

 

ᐊᒻᒪᓗ ᐅᖃᖅᑏ, ᐅᓪᓗᒥ ᑕᒫᓃᓐᓇᔭᖏᑦᑐᖓ 

ᓇᓗᖅᑯᑎᒋᔭᐅᓐᓂᕈᒪ ᐃᖃᓗᒃᑑᑦᑎᐊᕐᒥᐅᓄᑦ. 

ᖁᔭᓐᓇᒦᖅᐸᒃᑲ ᐃᖃᓗᒃᑑᑦᑎᐊᕐᒥᐅᑕᓕᒫᑦᑎᐊᖅ 

ᐱᔭᒃᓴᖅᑎᑖᖅᑎᑕᐅᓯᒪᒐᒪ ᐊᒻᒪᓗ ᐅᑦᑑᐱᕆ 28-

ᖑᑎᓪᓗᒍ ᑕᐃᒪᓐᖓᓂᑦ ᑲᓐᖑᓲᔭᒻᒪᕆᒃᑐᖓ  

ᐃᓕᔭᐅᑲᐅᑎᒋᓚᐅᕋᒪ. 

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᒥᓂᔅᑕᐃᓪᓗ 

ᑕᒪᒃᑮᑦ ᑲᑐᔾᔨᖃᑎᒌᖕᓂᒃᑯᑦ ᓂᕈᐊᖅᑎᓕᒫᑦᑎᓐᓂ 

ᓇᓃᒃᑲᓗᐊᖅᐸᑕ ᐃᑲᔪᕐᓂᐊᖅᑐᑦ 

ᐃᑲᔪᖅᓱᕐᓂᐊᖅᑐᓪᓗ ᑎᓴᒪᑦ ᐊᕐᕌᒍᑦ 

ᐊᓂᒍᕋᓱᒃᑎᓪᓗᒋᑦ. 

 

ᐊᒻᒪᓗ ᐅᖃᖅᑏ, ᖁᔭᓐᓇᒦᖅᐸᒃᑲ ᑕᐃᒃᑯᐊ 

ᓂᕈᐊᒐᒃᓴᐅᑎᓪᓗᖓ ᐃᑲᔪᓚᐅᖅᑐᑦ 

ᐱᓱᖃᑎᒋᓚᐅᖅᑕᒃᑲ ᐊᓪᓗᕐᓂᓕᒫᖅ ᐃᒡᓗᓄᑦ 

ᐳᓚᕋᑎᓪᓗᖓ ᑕᐃᒃᑯᐊᖑᖏᑉᐸᑕ 

ᑕᒪᒃᑭᕈᓐᓇᓚᐅᖏᑕᒃᑲ ᑕᐃᒃᑯᐊ 

ᑕᑯᔭᖅᑐᖃᑦᑕᓚᐅᖅᑕᒃᑲ. 

 

ᐅᖃᖅᑏ, ᒪᑐᓯᒋᐊᕐᓗᖓ ᐃᑲᔪᖅᑎᒋᓚᐅᖅᑕᕋ 

ᐸᐃᑉᐹᑎᒎᖏᑦᑑᒐᓗᐊᖅ ᕙᐃᓐ ᐸᕕᑦ, ᑖᓐᓇ 

ᐃᑲᔪᖅᑐᐃᓪᓚᕆᓚᐅᕐᒪᑦ ᐃᖃᓗᒃᑑᑦᑎᐊᕐᒥᑦ 

ᖃᐅᑕᒫᑦᑎᐊᖅ ᑖᓐᓇ ᐱᓱᖃᑎᒋᖃᑦᑕᓚᐅᖅᑕᕋ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑲᔪᓯᓚᐅᖏᓐᓂᑦᑎᓐᓂᑦ 

ᓄᖅᑲᖓᓚᐅᐱᓪᓚᖕᓂᐊᕋᑦᑕ 20-ᒥᓂᑦ. 

 

ᐃᖅᓱᒃᑏ. 

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:21ᒥ ᐊᒻᒪᓗ 

ᐱᒋᐊᒃᑲᓐᓂᖅᑐᓂ 15:45ᒥ 

 

ᐅᖃᖅᑎ: ᖁᔭᓐᓇᒦᒃ. ᑲᔪᓯᑐᐃᓐᓇᕐᓗᑕ ᐅᓪᓗᒥ 

ᐱᓕᕆᐊᕆᓂᐊᖅᑕᕗᑦ. ᓈᓴᐅᑎᓕᒃ ᑕᓪᓕᒪᖕᒥ. 

ᑕᒡᕙᓃᑦᑐᓂᑦ ᐃᓕᓴᖅᓯᔪᒪᓂᖅ. ᐃᓚᒋᔭᐅᔪᖅ 

ᑐᓄᓂᕐᒧᑦ, ᒥᔅᑕ ᔫ ᐃᓄᒃ.  

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎ. ᒫᓐᓇ 

ᐃᓕᓴᖅᓯᔪᒪᔪᖓ ᐃᓅᓐᓂᒃ ᒪᕐᕉᓐᓂᒃ. ᓯᕗᓪᓕᖅᐹᒥᒃ 

ᐊᒻᒪᓗ ᐊᖏᓗᐊᖅᑐᒥᒃ ᑖᓐᓇ ᐱᖃᓐᓇᕆᔭᕋ, 

ᐃᑲᔪᖅᑎᒻᒪᕆᐊᓗᒐ ᐊᐃᑉᐸᕋ ᒥᐊᕆ ᕿᓚᕝᕙᖅ. 

ᑐᓐᖓᓱᒋᑦ. ᐊᒻᒪᑦᑕᐅᖅ ᓄᓇᖅᑲᑎᒐ, ᐊᕐᓇᖃᑎᒐ 

ᔮᓱᐊ ᐋᕆᐊᒃ, ᑐᓐᖓᓱᒋᑦ. ᑐᓐᖓᓱᒃᑎᑕᐅᓕᒃ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᓯᒥᐅᓂ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇ, ᐅᖃᖅᑎᑦᓯᔩ. ᐃᓕᑕᕆᔪᒪᕙᒃᑲ 

ᑕᓪᓕᒪᐅᔫᒐᓗᐃᑦ, ᑭᓯᐊᓂ ᐃᓚᖓ ᐃᑳᖅᓯᒪᖕᒪᑦ. 

 

ᑖᓐᓇ ᓯᕗᓪᓕᖅᐹᖅ ᐃᓕᑕᕆᔪᒪᔭᕋ ᐊᓈᓇᒐ. 

ᐊᖓᔪᖅᑳᑐᐊ’ᓈᕆᑉᓗᒍ ᐸᖕᒥᖅᓴᐃᓚᐅᖅᓯᒪᖕᒪᑦ 

ᐅᕙᒻᓂᒃ.  

 

ᐊᒻᒪᓗ ᑖᒻᓇ 23-ᓂᑦ ᐊᕐᕌᒍᓂᑦ ᓄᓕᐊᒐᓕᒐᕋ, 

ᐊᕐᕕᓂᓕᖕᓂᒡᓗ ᓄᑕᕋᖃᖅᓱᑕ, ᒪᕐᕉᖕᓂᒃ 

ᐊᕐᕕᓂᓕᖕᓂᒡᓗ ᐃᕐᖑᑕᖃᓕᖅᓱᑕ, ᓄᓕᐊᕋ ᐄᕙ 

ᒥᑭᓐᖑᐊᖅ. 

 

ᐊᒻᒪᓗ ᑖᒻᓇ ᓄᓕᐊᒻᓂᒃ ᐸᓂᒃᑖᓚᐅᖅᓯᒪᔪᖅ ᒨᓯ 

ᑯᓂᖕᓂᖅ, ᓴᑭᒐ ᐃᓕᑕᕆᔪᒪᑉᓗᒍ.  

 

ᐊᒻᒪᓗ ᓴᐅᒥᒃᖠᒻᓂ ᑖᒻᓇ ᐃᓕᓐᓂᐊᕆᐊᖅᓯᒪᔪᖅ 

ᑕᒫᓂ ᐃᖃᓗᖕᓂ ᐋᓂ ᐊᓇᐅᑕᓕᒃ, 

ᐃᓚᓪᓗᐊᕕᒋᒻᒫᖅᓱᒍ. ᑖᑉᑯᓂᖓ 

ᐃᓕᓐᓂᐊᕆᐊᖅHᐃᒪᖕᒪᑦ Canadian Prenatal 

Nutrition project ᑕᒫᓂ ᓄᓇᕗᑦᒥ, ᐃᖃᓗᖕᓂ 

ᐃᓕᓐᓂᐊᖅᑎᓪᓗᒋᑦ.  

 

ᐊᒻᒪᓗ ᑕᐃᒻᓇ ᑕᒫᓃᓐᖏᑦᑑᒐᓗᐊᖅ ᒫᓐᓇ ᐊᓂᒻᒪᑦ 

ᐊᕐᓇᒃᓴᕋ ᐊᐃᕇᓐ ᑎᒃᑖᓛᖅ. ᑖᑉᑯᐊᓗ 

ᓂᕕᖓᔪᓕᐊᖏᑦ ᑕᒡᕙᓂ ᓄᓇᕗᑦ ᒪᓕᒐᓕᐅᕐᕕᐊᓂ 

ᓂᕕᖓᒻᒫᖅᓱᑎᒃ. ᑲᓇᑕᓗᒃᑖᒥ  

ᐃᓕᑕᕆᔭᐅᓯᒪᒻᒫᖅᓱᓂ ᓂᕕᖓᔪᓕᐊᖏᑦ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᔪᖅ ᒪᓕᒐᓕᐅᖅᑎ 

ᐅᖅᓱᖅᑑᒧᑦ, ᑑᓂ ᐋᖁᐊᖅ.  

 

ᐋᖁᐊᖅ: ᖁᔭᓇᖅᑯᑎᑦ, ᐅᖃᖅᑎᑦᑎᔩ. ᐄ, 

ᐃᓕᑕᕆᔪᒪᑉᓗᒍ ᐅᖅᓱᖅᑑᕐᒥᐅᖃᑎᒐ ᐋᑉᐸᒐᓗ 

ᔫᓯᕝ ᐋᖁᐊᖅ ᑕᐅᕙᓂ ᐃᒃᓯᕙᔪᖅ. ᖁᔭᓇᖅᑯᑎᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ 

ᒪᓕᒐᓕᐅᖅᑎ ᐊᕐᕕᐊᒧᑦ, ᔫ ᓴᕕᑲᑖᖅ.  

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᑖᒃᑯᐊ 

ᐃᓕᑕᕆᒍᐊᖅᑕᒃᑲ ᐃᕐᓂᕋ ᔫ ᔫᓂᐊ ᓴᕕᑲᑖᖅ, 

ᐅᑯᐊᕋ ᓕᓕᐊᓐ ᓴᕕᑲᑖᖅ, ᐊᒻᒪ ᐸᓂᓐᓈᕋ ᔫᓐ 

ᓇᐅᔮᑦ ᓴᕕᑲᑖᖅ, ᐊᒻᒪ ᑮᓇᐅᔭᓕᕆᔨᒋᓚᐅᖅᑕᕋ ᔮᓐ 

ᑑᒑᖅ. ᐊᒻᒪ Hᐃᓚᒧᑦ ᓄᓕᐊᕋ ᑕᕝᕙᓃᓐᓂᖅ 

ᐊᔪᕐᒪᑦ ᐃᓕᑕᕆᓂᖅ ᐊᔪᖅᐸᕋ ᑕᕝᕙᓃᖏ’ᒪᑦ. ᒪ’ᓇ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᐋᓚᓐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑭᐅᑦ 

ᑕᓪᓕᒪᐅᓕᖅᑐᑦ ᑖᓐᓇ ᐃᓕᓴᕆᒐᒃᑯ ᐊᑎᖓ 

ᐳᐃᒍᖅᑖᓗᒋᓚᐅᕋᒃᑯ, ᑕᐃᒪᓕ ᑎᑎᕋᖅᑲᐅᕙᕋ.  

 

>>ᐃᓪᓚᖅᑐᑦ 

 

ᐅᖃᖅᑏ, ᑐᓐᖓᓱᑦᑎᑦᑐᒪᔭᕋ ᓄᓕᐊᕋ ᒪᐃᓇ 

ᒪᓕᒐᓕᐅᕐᕕᒻᒧᑦ.  

 

>>ᐃᓪᓚᖅᑐᑦ 

ᐊᒻᒪᓗ ᒪᕐᕉᒃ ᓴᓂᑭᓗᐊᕐᒥᐅᑖᒃ ᑕᒫᓃᒻᒥᔫᒃ ᒥᔅ 

ᓗᐄᔅ ᒦᑯ ᐊᒻᒪᓗ ᑳᓚᐃ ᐊᓚᕆᐊᖅ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᐃᓚᒋᔭᐅᒻᒥᔪᖅ ᒪᓕᒐᓕᐅᖅᑎ 

ᐃᖃᓗᐃᑦ-ᑕᓯᓗᒃ, ᔪᐊᔾ Hᐃᒃᔅ. 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᓕᐊᕐᒪ 

ᐊᑎᖓ ᐳᐃᒍᔾᔮᓐᖏᑕᕋᓗᐊᕋ, ᑭᓯᐊᓂ ᒪᒥᐊᑉᐳᖅ 

ᑕᒫᓃᑦᑐᓐᓇᓐᖏᓐᓇᒥ. 

 

ᐸᓂᑯᓘᒃᑲᒃ ᑕᕝᕙᓃᑦᑑᒃ, ᓯᐊᔭ Hᐃᒃᔅ ᐊᒻᒪᓗ ᓕᓕ 

Hᐃᒃᔅ, ᑖᒃᑯᐊ ᐃᓅᓯᕐᒥᒃ ᐃᓵᒃᓯᒋᓂᒃᑯᑦ 

ᑕᕐᕆᔭᓕᐊᖑᓯᒪᔪᖅ ᑕᑯᒃᓴᐅᑎᑕᐅᑎᓪᓗᒍ ᐅᓐᓄᒃ 

ᐃᓚᒋᔭᐅᖃᑕᐅᓚᐅᖅᑐᖅ. 

 

ᐊᒻᒪᓗ ᐃᓕᑕᕆᓐᖏᒃᑯᒃᑭᑦ ᓂᕈᐊᖅᑎᓐᓃᑦᑐᑦ ᑕᒫᓂ 

ᒪᒥᐊᕝᕕᒋᕙᒃᑲ. ᐃᓕᑕᕆᔭᑐᐊᕋ ᒫᓐᓇᒃᑯᑦ ᒥᔅᑕ ᐹᑉ 

ᓛᖕ. ᖁᔭᓐᓇᒦᒻᒪᕆᐊᓗᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᑦ, ᒥᔅ ᐹᑦ 

ᐊᕐᓇᒃᑲᖅ. 

 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᓴᕆᒍᒪᔭᕋ ᑖᓐᓇ ᐊᐃᑉᐸᑯᓗᒐ. ᓇᐅᖏᓐᓇ? 

35 ᐊᕐᕌᒍᐃᑦ. ᐊᓪᓛᑦ ᑕᑯᓐᖏ. (ᑐᓵᔨᑎᒍᑦ) ᓇᐅᓕ 

ᐋᑦᓯ? (ᑐᓵᔨᑎᒎᕈᓐᓃᖅᑐᖅ) ᑕᕝᕗᖓᓐᖏᒻᒪᕆᑦᑐᖅ. 

ᓇᒧᖓᖅᑐᒃᑭᐊᖅ ᐃᓕᓴᕆᒍᒪᖅᑲᐅᔭᕋ.  

 

ᐊᒻᒪᓗ ᐊᖏᔪᑯᓗᒐ ᐋᓐ ᐊᕿᐊᕈᖅ, 

ᓄᐊᑯᓗᖃᖅᑐᖓ ᑕᕝᕙᓂ ᒪᕐᕉᒃ ᕋᓱᓪ ᐊᒻᒪᓗ ᐲᔭᐃ 

ᐊᕿᐊᕈᖅ. ᐊᒻᒪᓗ ᐊᖏᔪᓐᖑᕋ ᓗᐃ ᒪᐃᒃ 

ᐃᓕᓴᕆᕙᒋᑦ, ᓴᑭᐊᑯᓗᒐᓗ ᐄᓇ ᖁᓪᓗᐊᓕᒃ, 

ᐊᒻᒪᓗ ᑭᒡᒐᖅᑐᖅᑕᒃᑲ ᑕᕝᕙᓃᑦᑐᖃᕐᒥᒻᒪᑦ ᐃᓛᒃ 

ᐊᑕᐅᓯᐅᓐᖏᑦᑐᒥᒃ, ᑕᕝᕙᓃᒻᒪᑎᒃ 

ᖁᔭᓐᓇᒦᑐᐃᓐᓇᓕᖅᑯᖓ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᓚᒋᔭᐅᒻᒥᔪᖅ 

ᒪᓕᒐᓕᐅᖅᑎ ᖁᑦᑎᒃᑐᖅ, ᐊᐃᓴᒃ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᓴᖅᓯᔪᒪᒐᒪ 

ᓄᓇᑦᑎᓐᓂᒥᐅᑕᕐᒥᒃ.  

 

2000-ᒥ ᐊᐅᔭᒃᑯᑦ ᐋᒡᒌᓯᒥ ᐃᓅᔪᓐᓃᓚᐅᖅᓯᒪᒐᒪ. 

ᑕᐅᑐᒃᑕᐅᓐᓂᕋᒪ ᐃᒫᓃᑦᑐᖓ ᑐᖁᖓᓕᖅᑎᓪᓗᖓ 

ᐱᔭᐅᓚᐅᖅᓯᒪᒐᒪ ᐅᒥᐊᓂ ᑲᑕᒃᖢᖓ 

ᐱᔮᕆᓚᐅᓐᖏᑦᑐᖓ. ᑕᒡᕙᓂ ᖃᐅᔨᔭᐅᒐᒪ 

ᓄᓇᒧᐊᖅᑕᐅᒐᒪ ᓄᓇᒦᓕᖅᖢᖓ ᐊᓂᖅᓵᕐᓂᕋᒪ. 

ᖃᐅᔨᓕᓚᐅᖅᑐᖓ ᐋᓐᓂᐊᕕᖕᒦᖦᖢᖓ 

ᐃᑲᕐᕋᐃᖅᑲᐃ ᑎᓴᒪᑦ ᓈᑎᓪᓗᒋᑦ 

ᖃᐅᔨᓕᑕᐃᓐᓇᓚᐅᖅᑐᖓ 

ᑐᖁᖓᓚᐅᐱᒡᓚᓚᐅᖅᓯᒪᒐᒪ. ᑕᐃᓐᓇ 

ᑕᐅᑐᓚᐅᖅᓯᒪᔪᖅ ᑕᐃᑑᓯ ᐃᔨᑦᓯᐊᖅ. 

ᖃᐅᔨᔭᐅᔾᔭᐅᓚᐅᓐᖏᒃᑲᓗᐊᕋᒪ ᑕᐃᑦᓱᒪ 

ᑕᐅᑐᖕᓂᕐᒪᖓ ᐱᔭᐅᓚᐅᖅᓯᒪᒐᒪ ᑕᐃᓐᓇ 

ᐃᓕᓴᕆᔪᒪᔭᕋ. ᖁᔭᓐᓇᒦᒃ. 

 

ᐱᖃᑖᓄᑦ ᐅᖃᒃᑲᓐᓂᕐᓂᐊᖅᑐᖓ. ᑖᓐᓇ 

ᐃᓕᓴᕆᔭᐅᖁᔭᕋ ᐊᒻᒪᑦᑕᐅᕐᖑᓇ ᓄᓕᐊᕋ. ᑖᓐᓇ 

ᐃᓕᓴᕆᔪᒪᖕᒥᒐᒃᑯ ᐱᔾᔪᑎᒋᔭᓐᓂ ᐅᖃᓐᓂᐊᖅᑐᖓ. 

ᕿᑐᕐᖓᖃᕋᓐᓄᒃ 13-ᓂᒃ ᐊᒻᒪ ᒫᓐᓇ 

ᓂᖓᐅᖃᐅᖅᖢᓄᒃ ᐃᕐᖑᑕᖃᐅᖅᖢᓄᒃ 

ᐄᓘᓕᖃᐅᖅᖢᓄᒃ. ᑕᐃᒃᑯᐊ ᐅᕙᒍᑦ ᕿᑐᕐᖓᓂ 

ᓂᖓᐅᓂ ᐃᓄᐃᑦ ᓴᓇᐅᒐᖏᓐᓂᒃ ᐅᖅᑯᒃᓴᐅᑎᓂᒃ, 

ᐳᐊᓗᓂᒃ, ᑲᒥᖕᓂᒃ, ᑕᒪᒃᑯᓂᖓ ᐊᕐᕌᒍᑕᒫᑦ 

ᓴᓐᓇᑏᓐᓇᐅᔭᕐᒪᒋᑦ, ᐅᖃᓚᐅᖅᓯᒪᓐᖏᑦᑐᖅ, 

“ᑕᖃᕗᖓ.” ᒫᓐᓇ ᑭᓯᐊᓂ ᐊᔪᓕᕐᒪᑦ 

ᐋᓐᓂᐊᖃᑦᑕᕐᓂᕐᒥᓄᑦ. ᐄᓘᓖᓂ ᐱᕈᖅᓴᓯᒪᔭᖏᑦ, 

ᐃᕐᖑᑕᓂ ᐱᕈᖅᓴᓯᒪᔭᖏᑦ ᓇᒡᓕᖕᓂᖓ 

ᐊᖏᓗᐊᕐᓂᖓᓄᑦ ᑖᒃᑯᐊ ᐱᕈᐃᓯᒪᖕᒪᒋᑦ 

ᑖᒃᑯᐊᒐᓛᓗᐃᑦ ᑖᑦᓱᒥᖓ ᐃᓕᑕᖅᓯᔪᒪᖕᒥᔪᖓ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐊᒻᒪᑦᑕᐅᖅ ᐃᓚᒋᔭᐅᔪᖅ 

ᒪᓕᒐᓕᐅᖅᑎᐅᔪᖅ (ᑐᓵᔨᑎᒍᑦ) ᕿᑭᖅᑖᓘᑉ 

ᓂᒋᐊᓄᑦ, ᑕᐃᕕᑦ ᔪᐊᓇᓯ. 

 

ᔪᐊᓇᓯ: ᓇᑯᕐᒦᒃ, ᐅᖃᖅᑎᑦᓯᔩ. ᐃᓕᓴᕆᔪᒪᔭᒃᑲ 

ᐊᒥᓱᒃᑲᓪᓚᐅᒻᒪᑕ ᐅᖃᓵᓯᕙᒃᑲ. ᐊᓈᓇᒐ ᐅᐃᓐᑎ 

ᔪᐊᓇᓯ ᑕᕝᕙᓃᓐᖑᐊᑕᖅᓯᓐᓇᕐᒪᑦ, ᓇᔭᒐᓗ ᒥᐊᕆ  

ᔪᐊᓇᓯ, ᓄᑲᕋ ᓵᒻ ᔪᐊᓇᓯ ᐊᐃᑉᐸᖓᓗ ᐅᐊᒃᑕ 

ᐳᑐᒍ, ᖃᖏᐊᕋ ᐋᐱᒌᐅᓪ ᐳᑐᒍ, ᐊᐃᑯᓗᒐ ᐊᓗᑭ 

ᕉHᐊᔅ ᐸᓂᑯᓗᖏᓪᓗ ᐸᐸᑦᓯ ᕉHᐊᔅ ᐊᒻᒪ ᓯᑯ 

ᕉHᐊᔅ, ᐊᒻᒪᓗ ᐃᓚᒃᑲ, ᐃᕐᓂᖓ ᓴᐃᕆ ᑰᑦᓯᖅ, 

ᓯᓐᑎᐊ ᔪᐊᓇᓯ ᐸᓂᑯᓗᒐ, ᐃᕐᓂᓛᕋᓗ ᖁᓕᑦᑕᓕᒃ 

ᔪᐊᓇᓯ, ᓄᓕᐊᕋᓗ ᐃᒪᓕ ᔪᐊᓇᓯ, ᐊᒻᒪᓗ 

ᐱᖃᑎᐊᓘᒃᑲᒃ ᑖᒃᑯᐊ ᐅᖃᕇᖅᑲᐅᒐᓗᐊᖅᑕᖏᓐᓂᒃ 

ᐱᖃᑎᑯᓘᒃ, ᐲᔭᐃ ᐊᕿᐊᕈᖅ ᐊᒻᒪ ᕋᓱᓪ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐊᒻᒪ ᐃᓚᒋᔭᐅᒻᒥᔪᖅ 

ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᓵᒥᐅᓪ ᓄᕿᓐᖓᖅ. 

 

ᓄᕿᓐᖓᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᔪᐃᓕ 

ᓴᖑᔭᖅ ᐃᓕᓴᕆᔪᒪᑦᑕᖅᑲᕋ, ᓄᓕᐊᖓᓗ ᐊᑎᖓ 

ᐳᐃᒍᕋᒃᑯ. ᐃᓕᓴᕆᔪᒪᔮᒃᑲ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐃᖃᓗᐃᑦ-ᒪᓂᕋᔭᖕᒧᑦ, ᒪᑖᒻ ᒫᓂᑲ ᐃᐊᓪ. 

 

ᐃᐊᓪ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐃᓕᑕᖅᓯᔪᒪᔪᖓ 

ᑖᓐᓇ ᐊᑯᓂ ᐊᕐᕌᒍᓂᒃ ᐱᖃᑎᒋᓕᖅᑕᕋ 27-ᓂᒃ 

ᐊᕐᕌᒍᓂᒃ, ᐊᐃᑉᐸᕋ, ᖃᓄᓕᒫᖅ ᐃᑲᔪᖅᐸᑦᑐᖅ, 

ᐃᓂᐊᓯ ᑲᓇᔪᖅ.  

 

ᐊᒻᒪᓗᑦᑕᐅᖅ ᑭᒡᒐᖅᑐᖅᑎᒃᑲ ᐅᓄᖅᑑᖅᑲᐅᔫᒐᓗᐊᑦ 

ᐊᑕᐅᓯᕐᒥᒃ ᐊᒥᐊᒃᑯᒻᒪᑕ. ᑕᐃᓐᓇ ᑕᐃᓂᐊᕋᒃᑯ 

ᑕᐃᔭᐅᓂᐅᓴᔫᒐᓗᐊᖅ ᑖᑦᓱᒧᖓ ᐊᖓᔪᖅᑳᑦᑎᓐᓄᑦ, 

ᑭᓯᐊᓂ ᑭᒡᒐᖅᑐᖅᑎᒋᒐᒃᑯ ᑕᐃᖅᑳᕈᓐᓇᕋᒃᑯ 

ᑕᐃᓂᐊᕋᒃᑯ, ᔫᐋᓐ ᑕᑉᑐᓇ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᕐᕕᐊᑦ ᐅᐊᓇᖓᓄᑦ ᑎᑭᕌᕐᔪᐊᕐᒧᓪᓗ, ᒥᔅᑕ ᔪᐊᔾ 

ᖁᖅᓱᖅ. 

 

ᖁᖅᓱᖅ: ᒪ’ᓇᓪᓗᐊᕕᒃ, ᐅᖃᖅᑏ. ᐅᑉᓗᒥᑦᑕᐅᖅ 

ᐃᓕᑕᖅᓯᓱᐊᕋᒪ ᑕᒪᐅᓐᖓᖅᑑᓪᓗᐊᓚᐅ’ᒪᑕ 

ᐱᖅᑐᖅ ᓯᕗᓕᐅᖅᖢᒍ, ᐱᖅᓯᓕᕆᐊᓕᖅᑎ’ᓗᒍᓗ 

ᑭᕙᓪᓕᕐᒥ ᑎᑭᑦᑑᓪᓗᐊᓚᐅᕐᒪᑕ. ᐊᒻᒪᓗ ᑕᒪᕐᒥᒃ 

ᐊᕐᕕᐊᒥᓗ ᑎᑭᕌᕐᔪᐊᒥᓪᓗ ᑕᒪᒃᑭ’ᓂᒃ ᓄᓇᓕᖕᓂᒃ 

ᑕᒫᓃᑦᑐᖃᖅᑑᓪᓗᐊ’ᒪᑦ ᖁᕕᐊᓱᓪᓚᕆᑉᐳᖓ.  

 

ᓯᕗᓪᓕᖅᐹᒥᒃ ᐸᓂᒐ ᐊᓛᓇ ᓯᕗᓪᓕᐅᓗᒍ ᑕᐃᑲ. 

ᖁᕕᐊᓱᑉᐳᖓ ᑕᕝᕙᓃᑦᑑᓪᓗᐊᕋᕕᑦ ᐊᒻᒪᓗ ᑖᒃᑯᐊ 

ᖃᐅᔨᒪᔭᐅᑦᓯᐊᖅᑐᑦ ᐃᓚᖓᑦ ᐃᓄᑐᖃᐅᖅᑎᑦᑕ 

ᐊᕐᕕᐊᒥ ᐃᓄᑐᖃᖁᑎᕗᑦ, ᐊᓈᓇᒋᓚᐅᖅᓯᒪᔭᕐᒪ 

ᓄᑲᖓᓂᒃ ᓄᓕᐊᖃ’ᒪᑦ ᑕᒪᕐᒥᒃ ᑖᒃᑯᐊ 

ᑕᕝᕗᖓᖅᑎᑦᑑᓪᓗᐊᓚᐅᕋᒃᑭᑦ 

ᖁᕕᐊHᐅᑦᑐᖓᑦᑕᐅᖅ, ᑖᒃᑯᐊ ᐃᒪᓕ ᐊᒻᒪ ᓗᐃ 

ᐊᖓᓕᒃ. ᑕᒫᓂ’ᒪᑎᒃ ᖁᕕᐊᓱᖃᑎᒋᕙᒃᑲ. ᐊᒻᒪᓗ 

ᑖᒃᑯᐊ ᓴᓂᐊᓃᑦᑐᑦᑕᐅᖅ ᓇᔭᒐᓗ, ᐸᓂᖓᓗ, 

ᐃᕐᖑᑕᖏᓪᓗ, ᐃᓕᓴᐱ ᕗᐃᓯ ᐊᒻᒪᓗ ᐸᓂᐊ 

ᓚᕕᓂᐊ ᕗᐃᓯ, ᑕᕝᕙᓃ’ᒪᑕᑦᑕᐅᖅ ᖁᕕᐊᓱᒃᖢᖓ.  

 

ᐊᒻᒪᓗ ᒪᐅᓂ ᐃᖃᓗᖕᓂᒥᐅᑕᐅᓕᖅᑐᖅ ᐅᑭᐅᓂᒃ 

ᖃᑉᓯᓂᑭᐊᖅ, ᐊᕐᕕᐊᕐᒥᐅᑕᐅᖃᑎᒋᒐᓗᐊᖅᖢᒍ, 

ᐸᓂᒐᓗᐊᕋ ᑎᒍᐊᕆᔭᐅᓚᐅᖅᓯᒪ’ᒪᑦ. ᑕᒫᓂᓗ 

ᑐᓐᖓᓱᒃᑎᑕᐅᑦᓯᐊᔪᐊ’ᒪᑦ ᐅᓐᓂᖅᓯᐅᖅᐸ’ᒪᑦ 

ᐃᖃᓗᖕᒥᐅᑦ ᑕᕝᕘᓇ ᖁᔭᒋᔾᔪᐊᐸᒃᑲ ᐊᒻᒪᓗ 

ᐸᓂᖕᒪᑦᑕᐅᖅ aunt-ᖓ ᐅᖃᐅᓱᑦᑐᑦ ᐊᑦᓴᖓ 

ᑕᒫᓃᖃᑕᐅᔫᓪᓗᐊ’ᒥᒻᒪᑦ ᓯᓯᐅᓪ ᒋᐱᓐᔅ, 

ᖁᕕᐊᒋᑉᑭᑦ, ᑐᓐᖓᓱᒋᑦ. ᖁᕕᐊᓱᒃᐳᖓ.  

 

ᑖᑉᑯᐊ ᑕᕝᕙᐅᓚᐅᕐᓂᐊᑉᐳᑦ ᐊᒻᒪᓗ 

ᑕᐃᒪᐅᑦᑕᓂᐊ’ᒪᑕ ᖁᕕᐊᓱᒃᑐᖓ ᓯᕗᓂᕐᒥᒃ ᑕᕝᕙᓂ 

ᑲᑎᒪᓕᕌᖓᑉᑕ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐃᖃᓗᐃᑦ-

ᓯᓈᓄᑦ, ᒥᔅᑕ ᐹᓪ ᐅᑲᓕᖅ. 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᐃᓯᕋᑖᖅᑐᖅ ᐃᓕᓴᕆᑦᑕᐅᑎᒋᔪᒪᓕᖅᑕᕋ 

ᐊᓂᓵᓚᐅᓐᖏᓐᓂᖓᓂ. ᑐᓐᖓᓱᖁᓪᓗᒍ ᔫᓇ 

ᐋᓗᓗ ᑭᒡᒐᑐᖅᓯᓐᓈᕋᒃᑯ ᐊᒻᒪᓗ ᑕᐃᓐᓇ 

ᑕᒫᓃᖅᓯᔪᑯᓘᓕᖅᑐᖅ ᓴᐃᒪᓂᖅ ᕿᓚᕝᕙᖅ 

ᐃᓕᓴᕆᓯᓐᓈᕆᕙᕋ ᐊᒻᒪᓗ ᑕᐃᓐᓇ 

ᐊᔾᔨᓕᐅᕆᔨᒋᕙᑦᑕᕗᑦ ᒥᓯᐊᓪ ᐋᓪᐳᑦ 

ᑕᒫᓂᕋᑖᖅᑑᒐᓗᐊᖅ ᐊᓂᓵᑲᐅᖅᑐᐸᓪᓚᐃᒥᒻᒪᑦ 

ᒪᒥᐊᓇᖅ. ᑐᓐᖓᓱᑦᑎᐊᕆᔅᓯ ᑕᕝᕙᓂ 

ᑲᑎᒪᕕᑦᑎᓐᓂ. ᑖᒃᑯᐊᓕᒫᑦᑎᐊᖅ ᐃᓕᓴᕆᔭᕋᓗᐊᒃᑲ 

ᑕᒫᓃᑦᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᑲᖏᖅᖠᓂᐅᑉ ᐅᐊᓐᓇᖓᓄᑦ ᐃᒡᓗᓕᒑᕐᔪᕐᒧᓪᓗ, 

ᒥᔅᑕ ᑖᒻ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᑕᖅᓯᔪᒪᔪᖓ ᐸᓂᒐ ᓈᑎᐊ ᓴᒻᒧᖅᑐᖅ ᐊᒻᒪᓗ 

ᐃᓕᓐᓂᐊᖃᑎᒋᔭᖓ ᓗᐃᓴ ᒦᑯ. 

ᐃᓕᓐᓂᐊᖅᑎᑦᑎᔨᐅᓂᕐᒥᒃ ᐃᓕᓐᓂᐊᖅᑑᒃ ᑕᒫᓂ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᖁᕐᓗᖅᑑᒧᑦ, ᒥᔅᑕ ᐲᑕ ᑕᑉᑐᓇ.  

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᓪᓕᒪᓂᑦ ᐃᓕᓴᖅᓯᔪᒪᔪᖓ. ᑕᓪᒪᓂᑦ 

ᐊᕐᕌᒍᓂᑦ ᐅᕙᓃᔅᓯᒪᓕᕋᓗᐊᕋᒪ ᐅᑯᐊ 

ᐊᒥᓲᓛᖑᓯᒪᔪᑦ ᐊᑎᕐᓂᑦ ᐱᓯᒪᔭᒃᑲ. 

 

>>ᐃᓪᓚᖅᑐᑦ 

 

ᐅᖃᖅᑏ, ᐃᓕᓴᕆᔪᒪᒐᒃᑯ ᓄᓕᐊᕋ ᔫᐋᓐ ᑕᑉᑐᓇ, 

ᐸᓂᒐ ᔨᓃᓐ ᓂᕕᖔᓗᒃ, ᐅᐃᖓ ᑕᐃᕕᑦ 

ᓂᕕᖔᓗᒃ, ᐃᕐᖑᑕᕗᑦ ᔨᐊᓱᖃᐃ ᑕᑉᑐᓇ ᐊᒻᒪ  

ᐃᓪᓗᕋ ᖁᓪᓗᖅᑑᕐᒥᐅᖅ ᕉᓯ ᑳ. ᖁᔭᓐᓇᒦᒃ 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᓇᑦᓯᓕᒻᒧᑦ. ᒥᔅ 

ᔩᓂ ᐅᒡᔪᒃ. 

 

ᐅᒡᔪᒃ: ᖁᔭᓇᖅᑯᑎᑦ ᐅᖃᖅᑎᑦᑎᔩ.. ᑖᑉᑯᐊ ᐅᑉᓗᒥ 

ᐃᓕᑕᕆᔪᒪᔭᒃᑲᑦ. ᐅᐃᓐᓄᐊᕋ ᓇᐅᔮᖅ ᑕᒫᓃᑦᑐᖅ 

ᓇᓪᓕᒋᓪᓗᒍᓗᒍ ᐅᖓᒋᓪᓗᒍᓗ. ᐊᓈᓇᒐᓗ ᒥᐅᕆ 

ᐃᑦᑐᖓ ᐅᕙᑉᓂᑦ ᑲᒪᒋᑦᑎᐊᖃᑦᑕᕐᒪᑦ 

ᐃᒪᑦᓈᖅᑐᐃᖃᑦᑕᑎᐊᕐᒪᓪᓗ ᒥᐅᕆ ᐃᑦᑐᖓᑦ 

ᐃᓕᑕᕆᔪᒪᕙᕋ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ ᒪᓕᒐᓕᐅᖅᑎ ᐊᒡᒍᒧᑦ ᒥᔅᑕ 

ᐹᓪ ᖁᐊᓴ. 

 

ᖁᐊᓴ: ᖁᔭᓇᒦᒃ ᐅᖃᖅᑎᑦᑎᔩ.. 

ᐃᓕᑕᖅᓯᔪᒪᔪᖓᐃᓛᒃ 

ᓯᕗᓪᓕᖅᐹᕆᔭᔅᓴᕆᒐᓗᐊᖅᑐᒍ ᑭᖑᐊᓂ 

ᓇᓗᓇᖏᑦᑐᒍᑦ ᐃᓕᓴᖅᓯᖃᑦᑕᓂᐊᖅᑐᒍᑦ. 

ᓯᕗᓪᓕᖅᐹᒥ ᓄᓕᐊᕋ ᐃᓕᓴᐱ ᖁᐊᓴᖅ ᑕᒫᓃᒻᒪᑦ 

ᐊᒻᒪᓗ ᑖᓐᓇ ᐃᕐᓂᖅᐳᑦ ᐊᑯᑦᑑᒐᖅ ᑖᓐᓇ ᓴᑭᓐᓂᑦ 

ᐊᑎᖃᕐᒪᑦ ᐊᒻᒪᓗ ᑖᓐᓇᕈᓘᓪᓗᓂ 

ᐊᑖᑕᒋᒪᐅᖅᑕᓐᓂᑦ ᐊᑎᖃᕐᒪᑦ. ᑕᒫᓃᑦᑐᓐᓇᕐᒪᑕ 

ᖁᑯᐊᓇᖅᔪᐊᖅ. 

 

ᐊᒻᒪᓗ ᓇᔭᒐᑦᑕᐅᖅ ᑕᒫᓃᒻᒥᒻᒪᑦ ᓘᓯ ᑕᐹᕐᔪᒃ 

ᐃᖅᑲᐅᒪᒍᔅᓯ ᓗᐃ ᑕᐹᕐᔪᒃ ᑕᒫᓂ 

ᒪᓕᒐᓕᐅᖅᑎᐅᒪᐅᖅᑐᖅ ᑖᓐᓇ ᓄᓕᐊᕆᒻᒪᒍ ᓇᔭᒐ. 

ᐊᒻᒪᓗ ᑖᓐᓇ ᓄᑲᕋ ᑕᒫᓃᖃᑕᐅᒻᒥᒻᒪᑦ ᔫᐊᓂ 

ᖁᐊᓴᖅ, ᑕᒫᓃᖃᑕᐅᒻᒥᒻᒪᑦ ᐃᓕᑕᕆᔪᒪᑦᑎᐊᕐᒥᔭᕋ 

ᐊᒻᒪ ᑖᒃᑯᐊ ᓄᓇᕐᑲᑎᒋᒻᒥᔭᕗᑦ ᐅᖃᖅᒻᑎᒋᓕᖅᑕᑦᑕ 

ᓄᓕᐊᖓ ᐊᒻᒪ ᓇᔭᒋᒻᒫᖅᖢᒍ ᐃᓛᒃ cousin-

ᒋᒻᒫᖅᑐᒍ ᐸᑐᕆᓴ ᖁᒪᐅᑦ ᐃᕐᖑᑕᖏᓪᓗ ᔮᓐ-ᐹᓪ 

ᖁᓚᐅᑦ ᐊᒻᒪᓗ ᐃᕐᓂᖓ ᓴᐃᓚᔅ ᑖᒃᑯᐊ 

ᓄᓇᖃᑎᒋᑦᑎᐊᕐᒥᒐᒃᑭᑦ ᑕᒫᓂ ᐃᒡᓗᓕᒻᒥ 

ᐃᓕᑕᕆᔪᒪᔭᒃᑲ. ᖁᔭᓐᓇᒦᕌᓗᒃ ᐅᖃᖅᑎᑦᑎᔩ. 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐸᓐᓂᖅᑑᒧᑦ, 

ᒥᔅᑕ ᔮᓂ ᒪᐃᒃ. 

 

ᒪᐃᒃ: ᖁᔭᓇᒦᒃ ᐅᖃᖅᑎᑦᑎᔩ. 

ᐃᓕᓴᖅᓯᒍᒪᓪᓗᖓᑦᑕᐅᖅ ᓄᓕᐊᕋ ᓗᐃ ᒪᐃᒃ, 

ᓇᔭᒐᓗ ᐄᓇ ᖁᓪᓗᐊᓕᒃ ᐊᒻᒪ ᐸᓂᒐ 

ᑐᓄᓪᓗᐊᖓᓃᑦᑐᖅ ᐅᕙᖓ. ᑕᕝᕙ ᑖᒃᑯᐊ ᒫᓐᓇ 

ᐃᓕᓴᕆᔪᒪᔭᒃᑲ. 

 

ᐊᒻᒪᓗᖃᐃ ᓄᑲᕋ ᐋᑦᓯ ᐊᕐᓇᒃᑲᖅ 

ᐃᓕᓴᕆᔭᐅᒐᓗᐊᕐᒪᑦ ᑕᕝᕙᓃᖏᒻᒪᑦ 

ᐃᓕᓴᕆᖃᓯᐅᑎᓕᖅᑲᕋ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᐃᖃᓗᑦᑑᑦᑎᐊᒧᑦ 

 

ᐲᑕᓴᓐ (ᑐᓵᔨᑎᑦ): ᖁᔭᓐᓇᒦᒃ, ᖁᐅᖃᖅᑎᑦᑎᔩ. 

ᐃᓕᓴᕆᔪᒪᔭᕋ ᓄᓕᐊᕋ ᓵᓐᑎ ᐲᑕᓴᓐ ᐅᕙᓃᑦᑐᖅ. 

ᐅᖃᖅᑏ ᖁᐊᕕᐊᓲᑎᖃᕋᑖᓚᐅᖅᑐᒍᑦ 32-ᓂ 

ᐊᕐᕌᒍᓂᑦ ᑲᑎᑎᑕᐅᓯᒪᓂᑦᑎᓐᓂ ᓅᕖᐱᕆ 7-ᒥ. 

ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᑦ): ᖁᔭᓐᓇᒦᒃ. 

ᐃᓕᓴᖅᓯᒍᒪᒻᒥᒐᒪᑦᑕᐅᖅ. 

 

(ᑐᓵᔨᒃᑰᕈᓐᓃᖅᑐᖅ) ᑕᕝᕙᓂ ᐊᑖᑕᒋᒪᐅᖅᑕᕋ 

ᐃᓅᔪᓐᓃᖅᑐᖅ 46-ᓂ ᐊᕐᕌᒎᓕᖅᑐᓂᑦ, 

ᖃᐅᔨᒪᔪᖓ ᐅᓪᓗᒥ ᐅᕙᓃᖃᑎᒋᒐᒃᑯ. 

ᐃᑉᐱᓐᓂᐊᔭᕋ ᐅᕙᓃᓐᓂᖓ. ᐊᓈᓇᒐᑦᑕᐅᖅ 

ᐃᓅᔪᓐᓃᖅᓯᒪᔪᖅ ᐊᕐᕌᒎᓗᐊᓕᖅᑐᒥᑦ 

ᓇᑉᐸᖓᓂᓪᓗ, ᐃᑉᐱᓐᓂᐊᔭᕋ ᐅᕙᓃᓐᓂᖓ 

ᐃᓕᓴᕆᔪᒪᔭᒃᑲ.  

(ᑐᓵᔨᑎᒍᑦ) ᑕᒫᓂ ᐆᒪᔪᓂᑦ ᐃᓕᓴᕆᔪᒪᔭᕋ 

ᑖᓐᓇᐅᖏᑉᐸᑦ ᑕᒫᓃᓐᓇᔭᖏᓪᓚᕆᑦᑐᖓ 

ᐃᑲᒧᖅᑎᒌᓐᓇᐸᒃᑲᒃᑯ ᑕᐃᒪᓐᖓᓕᒫᖅ, 

ᖁᑯᐊᒋᓪᓗᒍᓗ, ᓇᓪᓕᒋᓪᓗᒍᓗ ᐅᖓᒋᓪᓗᒍᓗ 

ᓄᓕᐊᕋ ᐸᑐᕆᓴ ᖁᓚᐅᑦ. ᒫᓐᓇᕋᑖᖅ ᓅᕕᐱᕆ 3-

ᖑᑎᓪᓗᒍ  ᕿᑎᖅᑰᑕᐅᑎᓪᓗᒍ 

ᓇᓪᓕᐅᓂᖅᓯᐅᓚᐅᖅᑐᒍᑦ ᑲᑎᑎᑕᐅᓯᒪᓂᕆᔭᕗᑦ 

ᐊᕐᕌᒍᓂᑦ 34-ᓂᑦ. ᖁᕕᐊᓱᒻᒪᕆᑉᐳᖓ ᑕᒪᐅᓐᖓ 

ᑎᑭᑦᑐᓐᓇᕋᑦᑕ. 

 

ᐊᒻᒪᑦᑕᐅᖅ ᐃᓕᓴᕆᔪᒪᒻᒥᔭᕋ ᐃᕐᓂᕋᓛ,ᕋ ᔮᓐ ᐹᓪ 

ᐋᐸᒃ, ᐊᑎᖃᒃᑲᓐᓂᕐᒥᒻᒪᑦ 

ᒪᓕᒐᓕᐅᖅᑎᐅᓚᐅᖅᓯᒪᔪᒥᒃ ᒫᒃ ᐃᕙᓗᐊᕐᔫᑉ 

ᐊᑎᖓᓂᒃ, ᐃᕙᓗᐊᕐᔫᒻᒥᔪᖅ, ᐊᒻᒪᑦᑕᐅᖅ 

ᐃᓕᓴᕆᔪᒪᒻᒥᔭᕋ ᐃᕐᓂᕋ, ᓴᐃᓚᔅ ᖁᓚᐅᑦ, 

ᑕᒫᓃᖃᑕᐅᒻᒪᑦ. 

 

ᐊᒻᒪᑦᑕᐅᖅ ᐃᓕᓴᖅᓯᔪᒪᒻᒥᒐᒪ ᑕᒫᓃᑦᑐᒥᑦᑕᐅᖅ 

ᓗᐃ ᑕᐹᕐᔫᑉ ᓄᓕᐊᖓ, ᐃᓅᒐᒪ ᐊᐃᒋᒐᒃᑯ ᐊᑎᖓ 

ᑕᐃᓂᐊᓐᖏᑕᕋ. 

 

ᐊᒻᒪ ᐊᓂᖓ ᔪᐊᓂ ᖁᐊᓴ, ᐃᒡᓗᓕᒻᒥᐅᑕᐅᖃᑎᒐ, 

ᐊᒻᒪᑦᑕᐅᖅ ᐃᓕᓴᖅᓯᔪᒪᒻᒥᔪᖓ 

ᖁᕕᐊᓱᒃᑭᕗᖓᑦᑕᐅᖅ ᑕᒫᓂ 

ᐃᖅᑲᓇᐃᔭᖃᑎᒋᓂᐊᕐᒥᔭᕋ ᐃᒡᓗᓕᒻᒥᐅᑕᐅᒻᒥᔪᖅ, 

ᒥᔅᑐ ᐹᓪ ᖁᐊᓴ, ᑕᒫᓃᒻᒥᒻᒪᑦ ᖁᔭᓐᓇᒦᑦᑎᐊᖅᐳᖓ 

ᓴᓐᖏᓂᕆᒻᒥᒐᒃᑯᑦᑕᐅᖅ ᐃᓕᓴᕆᕙᕋ. 

 

ᒫᓐᓇ ᑲᔪᓯᓂᐊᕋᑦᑕ. 6. ᐅᖃᐅᓯᒃᑯᑦ ᐊᐱᖅᑯᑏᑦ. 

(ᑐᓵᔨᑎᒍᑦ) ᓱᓕ ᐊᖏᖅᑎᓯᒪᓐᖏᓇᑦᑎᒍ 

ᒥᓂᔅᑕᖅᑖᕆᔭᕗᑦ, ᐅᖃᐅᓯᒃᑯᑦ 

ᐊᐱᖅᑯᑎᖃᔾᔮᓐᖏᑲᓚᐅᖅᑐᖅ ᐅᓪᓗᒥ. 

 

ᐃᓚᖓᑦ ᒪᓕᒐᓕᐅᖅᑎ: ᐋᒡᒐ! 

 

>>ᐃᓪᓚᖅᑐᑦ 

 

ᐊᐃᑦᑖᕈᓱᕝᕙᓗᑦᑐᓂᑦ ᑐᓵᕗᖓ ᒥᓂᔅᑕᐅᔪᒃᓴᑎᒍᑦ. 

(ᑐᓵᔨᒃᑰᕈᓐᓃᖅᑐᖅ) ᐊᐃᑦᑖᖑᒐᓗᐊᖅ. 

 

>>ᐃᓪᓚᖅᑐᑦ 

 

(ᑐᓵᔨᑎᒍᑦ) 7. ᑎᑎᖅᑲᒃᑯᑦ ᐊᐱᖅᑯᑏᑦ. ᓱᓖᓛᒃ 

ᐊᖏᖅᑎᓯᒪᓐᖏᓇᑦᑎᒍ ᒥᓂᔅᑕᓐᖑᕐᓂᐊᖅᑐᑦ, 

ᑎᑎᖅᑲᒃᑯᑦ ᐊᐱᖅᑯᑎᖃᔾᔮᖏᑦᑐᖅ ᐅᓪᓗᒥ. 8. 

ᐊᑎᓕᐅᕈᑕᐅᓯᒪᔪᑦ.  

ᐊᑎᓕᐅᕈᑕᐅᓯᒪᔪᖁᑎᖃᖅᑐᖃᖅᐹ? ᐱᑕᖃᓐᖏᒻᒪᑦ 

ᑲᔪᓯᓗᑕ. 

 

9. ᐅᓂᒃᑲᑦ ᑲᑎᒪᔨᕋᓛᓂᑦ. ᓱᓕ ᒪᓕᒐᓕᐅᕐᕕᒻᒥ 

ᑲᑎᒪᔨᕋᓛᖑᓂᐊᖅᑐᑦ ᐋᖅᑭᒃᑕᐅᓯᒪᓐᖏᒻᒪᑕ, 

ᐅᓂᒃᑳᖅᑕᖃᕐᓂᐊᖏᑦᑐᖅ ᑲᑎᒪᔨᕋᓛᓂᑦ ᐅᓪᓗᒥ. 

10. ᓴᖅᑭᖅᑎᑕᐅᓂᖏᑦ ᑎᑎᖅᑲᐃᑦ. 

ᓴᖅᑭᑎᑦᑐᔪᒪᔪᖃᖅᐹ ᑎᑎᖅᑲᓂᑦ? ᖁᔭᓐᓇᒦᒃ. 

ᓴᖅᑭᑕᒃᓴᖃᕋᒪ. 

 

ᑲᑎᒪᔾᔪᑎᒃᓴᖅ 10: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 001 - 4(1): 2012-13-

ᒥ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᓐᓄᑦ 

ᐅᓂᒃᑳᕆᓚᐅᑲᒃᑕᖏᑦ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 002 - 4(1): 2012-13-

ᒥ ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᓄᓇᕗᑦ 

ᐱᕙᓪᓕᐊᔭᐃᓂᕐᒧᑦ ᑯᐊᐳᕇᓴᒃᑯᓐᓄᑦ 

(ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 003 - 4(1): 2012-ᒥ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᐃᓚᖓ 8-ᖓᑕ 

ᐊᑖᓂ ᐊᕙᑎᓕᕆᓂᕐᒧᑦ ᐱᔪᓐᓇᐅᑎᓄᑦ 

ᒪᓕᒐᕐᒥ  (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 004 - 4(1): 2013-ᒥ 

ᐅᓂᒃᑳᖅ ᐃᓚᖓ 176 ᐊᑖᓂ 

ᐆᒪᔪᓕᕆᓂᕐᒧᑦ ᒪᓕᒐᕐᒥ (ᐅᖃᖅᑎ) 

ᓴᖅᑭᑕᐅᔪᖅ ᑎᑎᖅᑲᒃ 005 - 4(1): 2013-ᒥ 

ᐅᓂᒃᑳᖅ ᑲᓇᑕᒥ ᑕᒻᒪᖅᓯᒪᔪᖅᓯᐅᑎᒻᒪᕆᐅᑉ 

- ᐃᓕᓐᓂᐊᕐᓂᓕᕆᕐᓂᒧᑦ ᓄᓇᕗᒻᒥ 

(ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 006 - 4(1): ᐅᓂᒃᑳᖅ 

ᑲᓇᑕᒥ ᑕᒻᒪᖅᓯᒪᔪᖅᓯᐅᑎᒻᒪᕆᐅᑉ - 

ᐃᓕᓐᓂᐊᕕᓐᓂ ᐸᐃᕆᕕᓐᓂᓗ 

ᐊᑦᑕᓇᖅᑕᐃᓕᓂᕐᒧᑦ ᓄᓇᕗᒻᒥ (ᐅᖃᖅᑎ) 

 

ᓴᖅᑭᑕᐅᔪᖅ ᑎᑎᖅᑲᒃ 007 - 4(1): 

ᐅᖃᖅᑎᐅᑉ ᓴᖅᑭᑎᑕᕆᐊᓕᖏᑦ ᒪᓕᒐᑎᒍᑦ 

(ᐅᖃᖅᑎ) 

 

ᓯᕗᓪᓕᖅᐹᖅ ᓴᖅᑭᖅᑎᓂᐊᖅᑕᕋ 2012-13 

ᑮᓇᐅᔭᐃᑦ ᐅᓂᒃᑳᕆᓚᐅᑲᒃᑕᖏᑦ ᓄᓇᕗᑦ 

ᒐᕙᒪᒃᑯᓐᓄᑦ ᓴᖅᑭᖅᑎᑕᐅᔪᖅ ᑮᓇᐅᔭᓂᑦ  

ᐊᐅᓚᑦᑎᓂᕐᒧᑦ ᒪᓕᒐᐅᑉ ᐊᑖᑎᒍᑦ, ᐅᖃᓕᒫᕐᕕᐊ  

51(4). 

 

ᐊᐃᑉᐹ 2012-13 ᐊᕐᕌᒍᑕᒫᖅᓯᐅᑦ ᐅᓂᒃᑳᖅ 

ᓄᓇᕗᑦ ᐱᕙᓪᓕᐊᔭᐃᓂᕐᒧᑦ ᑯᐊᐳᕇᓴᒃᑯᓐᓄᑦ. 

 

ᑐᓪᓕᐊ 2012-ᒧᑦ ᐊᕐᕌᒍᑕᒫᖅᓯᐅᑦ ᐅᓂᒃᑳᖅ 

ᐊᕙᑎᓕᕆᓂᕐᒧᑦ ᐱᔪᓐᓇᐅᑎᓄᑦ ᒪᓕᒐᐅᑉ ᐊᑖᒍᑦ 

ᐅᖃᓕᒫᕐᕕᐊ 8-ᖓᓂ. 

 

ᑐᓪᓕᐊᓂᓪᓗ 2013-ᒥ ᐅᓂᒃᑳᖅ ᐆᒪᔪᓕᕆᓂᕐᒧᑦ 

ᒪᓕᒐᐅᑉ ᐊᑖᒍᑦ ᐅᖃᓕᒫᕐᕕᐊ 176-ᖓᓂ. 

 

ᓱᓕ ᒪᓕᒐᓕᐅᕐᕕᒃ ᐊᑐᓕᖁᔭᓕᐅᖅᓯᒪᓐᖏᒻᒪᑕ 

ᑎᒃᑯᐊᖅᑕᐅᓂᐊᖅᑐᓂᑦ ᓯᕗᓕᖅᑎᓄᑦ 

ᑲᑎᒪᔨᐅᓂᐊᖅᑐᓄᑦ, ᑖᒃᑯᐊ ᑎᑎᖅᑲᐃᑦ 

ᓴᖅᑭᑎᕙᒃᑲ ᑭᒡᒐᑐᖅᑐᒋᑦ ᒐᕙᒪᒃᑯᑦ ᐅᓪᓗᒥ. 

 

ᑐᓪᓕᐊᓂ ᓴᖅᑭᑎᓂᐊᖅᑕᕋ ᑎᑎᖅᑲᒃ 2013-ᒥ 

ᐅᓂᒃᑳᓕᐊᖅ ᑕᒻᒪᖅᓯᔪᖅᓯᐅᖅᑎᒻᒪᕆᒻᒧᑦ ᑲᓇᑕᒥ 

ᓄᓇᕗᑦ ᒪᓕᒐᓕᐅᕐᕕᖓᓄᑦ ᐱᔾᔪᑎᖃᖅᑐᖅ 

ᐃᓕᓐᓂᐊᕐᓂᓕᕆᓂᕐᒥᒃ. 

 

ᑐᓪᓕᒃᑲᓐᓂᐊᓂ 2013-ᒥ ᐅᓂᒃᑳᖅ 

ᑕᒻᒪᖅᓯᔪᖅᓯᐅᖅᑎᒻᒪᕆᒻᒧᑦ ᑲᓇᑕᒥ ᓄᓇᕗᑦ 

ᒪᓕᒐᓕᐅᕐᕕᖓᓄᑦ ᐱᔾᔪᑎᖃᖅᑐᖅ ᐃᓕᓐᓂᐊᕐᕖᑦ 

ᐸᐃᕆᕖᓪᓗ ᐊᑦᑕᓇᖅᑕᐃᓕᒪᑎᑕᐅᓂᖏᓐᓄᑦ. 

 

ᑭᖑᓪᓕᖅᐹᖅ ᓴᖅᑭᖅᑎᒐᒃᓴᕋ ᓴᖅᑭᖅᑎᑕᐅᔭᕆᐊᓖᑦ 

ᒪᓕᒐᑎᒍᑦ. ᑖᒃᑯᐊ ᐅᓪᓗᒥ ᒪᓕᒐᓕᐅᕐᕕᑉ 

ᑲᑎᒪᓂᖓᓄᑦ ᐱᒋᐊᕐᓂᖃᖅᑐᐃᑦ. 

 

ᑲᔪᓯᓗᑕ ᑲᑎᒪᔾᔪᑎᒃᓴᑎᓐᓄᑦ. 11. ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᕈᑎᒃᓴᓄᑦ, ᖃᐅᔨᒃᑲᐃᔾᔪᑎᑕᖃᖅᐹ 

ᐱᖁᔨᕗᖔᕈᑎᔅᓴᓄᑦ? ᒪᓕᒐᓕᐅᖅᑎ ᐊᕐᕕᐊᑦ 

ᓂᒋᐊᓄᑦ. ᒥᔅᑕ ᔫ ᓴᕕᖃᑖᖅ. 

 

ᑲᑎᒪᔾᔪᑎᒃᓴᖅ 11: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

ᐱᒋᐊᖅᑎᑕᖅ 001 - 4(1): ᑎᒃᑯᐊᖅᓯᓂᖅ 

ᐅᖃᖅᑎᒧᑦ ᑐᓪᓕᒃᓴᒥᒃ - ᖃᐅᔨᒃᑲᐃᒍᑦ 

(ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᖃᐅᔨᒃᑲᐃᕗᖓ ᕿᑎᖅᑰᒥ ᓄᕕᐱᕆ 21-ᒥ, 2013-

ᒥ ᐅᑯᓂᖓ ᐱᖁᔨᕗᖔᓛᕋᒪ: 

 

ᒫᓐᓇ ᑕᐃᒪ ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᐊᕐᕕᐊᑦ ᐅᐊᓐᓇᖓᓄᑦ ᑎᑭᕋᕐᔪᐊᒧᓪᓗᐅᓇ ᔫ ᐃᓄᒃ 

ᒪᓕᒐᓕᐅᖅᑎ ᑐᓄᓂᕐᒧᑦ ᑎᒃᑯᐊᖅᑕᐅᖁᓪᓗᒍ 

ᐅᖃᖅᑎᐅᑉ ᑐᖏᓕᕆᓂᐊᕐᓗᓂᐅᒃ ᒪᓕᒐᓕᐅᖅᑎᐅᑉ 

ᑲᑎᒪᔨᖏᓐᓂᑦ. 

 

ᐅᖃᖅᑏ, ᑕᐃᒪ ᓈᒻᒪᓯᑉᐸᑦ ᐃᓘᓐᓇᖏᓐᓂ 

ᐊᖏᖅᑕᐅᔪᒪᓂᐊᖅᑐᖓ ᐅᓪᓗᒥ ᐱᖁᔨᕗᖔᕈᑎᒐ 

ᐱᓕᕆᔪᓐᓇᕐᓂᐊᕋᒃᑯ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᕐᕕᐊᑦ 

ᓂᒋᐊᓄᑦ. ᑲᑎᒪᔨᐅᖃᑕᐅᔪᖅ ᔫ ᓴᕕᑲᑖᖅ 

 

ᐱᒋᐊᖅᑎᑕᖅ 002 - 4(1): ᑎᒃᑯᐊᖅᓯᓂᖅ 

ᐃᒃᓯᕙᐅᑕᒧᑦ ᑐᓪᓕᐅᔪᒃᓵᓐᓂᒃ 

ᑲᑎᒪᑐᐃᓐᓇᓂᐊᖅᑐᓄᑦ - ᖃᐅᔨᒃᑲᐃᒍᑦ 

(ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᖃᐅᔨᒃᑲᐃᕗᖓ ᕿᑎᖅᑰᒥ ᓄᕕᐱᕆ 21-ᒥ, 2013-

ᒥ ᐅᑯᓂᖓ ᐱᖁᔨᕗᖔᓛᕋᒪ. 

 

ᑕᐃᒪᐃᒻᒪᑦ ᓅᑦᑎᓄᖓ ᐊᐃᑉᐱᖅᑕᐅᓪᓗᖓ 

ᐃᖃᓗᑦᑑᑦᑎᐊᖅ ᑲᑎᒪᔨᖓᓐᓄᑦ ᑑᓂ ᐋᖁᐊᖅ 

ᑲᑎᒪᔨᐅᖃᑕᐅᔪᖅ ᖁᓪᓗᖅᑑᒃᒧᑦ ᐊᒻᒪᓗ ᓯᒥᐊᓐ 

ᒥᑭᓐᖑᐊᖅ ᑲᑎᒪᔨᐅᖃᑕᐅᔪᖅ ᖃᒪᓂᑦᑐᐊᒧᑦ 

ᑎᒃᑯᐊᖅᑕᐅᖁᓪᓗᒍ ᐃᔅᓯᕙᐅᑕᐅᖃᑕᐅᓂᐊᕐᒪᑕ 

ᑲᑎᒪᑐᐃᓐᓇᖅᑎᓪᓗᒋᑦ. 

 

ᐅᖃᖅᑏ, ᓈᒻᒪᓯᑉᐸᑦ ᐃᓘᓐᓇᖏᓐᓂ 

ᐊᖏᖅᑕᐅᔪᒪᓂᐊᖅᑐᖓ ᐅᓪᓗᒥ ᐱᖁᔨᕗᖔᕈᑎᒐ 

ᐱᓕᕆᔪᓐᓇᕐᓂᐊᕋᒃᑯ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ):: ᖁᔭᓐᓇᒦᒃ. ᒪᓕᒐᓕᐅᖅᑎ 

ᐃᖃᓗᐃ ᑕᓯᓗᖓᓄᑦ. ᔪᐊᔾ Hᐃᒃᔅ.  

 

ᐱᒋᐊᖅᑎᑕᖅ 003 - 4(1): ᑎᒃᑯᐊᖅᓯᓂᖅ 

ᓯᕗᓕᖅᑎᒥᒃ - ᖃᐅᔨᒃᑲᐃᒍᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᖃᐅᔨᒃᑲᐃᕗᖓ ᕿᑎᖅᑰᒥ ᓄᕕᐱᕆ 21-ᒥ, 2013-

ᒥ ᐅᑯᓂᖓ ᐱᖁᔨᕗᖔᓛᕋᒪ. 

 

ᓅᑦᑎᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓄᑦ 

ᕿᑭᖅᑖᓗᒃ ᓂᒋᐊᓄᑦ ᒪᓕᒐᓕᐅᖅᑏᑦ 

ᐊᑐᓕᖁᔭᓕᐅᖁᓪᓗᒋᑦ ᑲᒪᓴᓇᖓᓐᓄᑦ ᓄᓇᕗᑦ 

ᐲᑕ ᑕᑉᑐᓇ ᒪᓕᒐᓕᐅᖅᑎ ᖁᓪᓗᖅᑑᒧᑦ 

ᑎᒃᑯᐊᖅᑕᐅᖁᓪᓗᒍ ᓄᓇᕗᒻᒧᑦ ᓯᕗᓕᖅᑎᐅᖁᓪᓗᒍ 

ᐊᐅᓚᑦᑎᔩ ᑲᑎᒪᔨᖏᓐᓄᑦ. 

 

ᓈᒻᒪᓯᑉᐸᑦ ᐅᖃᖅᑏ, ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᓂᐊᕐᒥᔪᖓ ᐱᖁᔨᕗᖔᕈᑎᒐ ᐅᓪᓗᒥ 

ᐱᓕᕆᔪᓐᓇᕐᓂᐊᕋᒃᑯ.. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᐃᖃᓗᐃ ᑕᓯᓗᖓᓄᑦ. ᔪᐊᔾ Hᐃᒃᔅ.  

 

ᐱᒋᐊᖅᑎᑕᖅ 004 - 4(1): ᑎᒃᑯᐊᖅᓯᓂᖅ 

ᓯᕗᓕᖅᑎᓄᑦ ᑲᑎᒪᔨᐅᓂᐊᖅᑐᓂᑦ - 

ᖃᐅᔨᒃᑲᐃᒍᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᕿᑎᖅᑰᒥ ᓄᕕᐱᕆ 21-ᒥ, 2013-ᒥ ᐅᑯᓂᖓ 

ᐱᖁᔨᕗᖔᓛᕋᒪ: 

 

ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ 

ᐊᐃᕕᓕᒻᒧᑦ, ᒪᓕᒐᓕᐅᖅᑏᑦ ᑲᑎᒪᔨᖏᑦ 

ᐊᑐᓕᖁᔭᓕᐅᖁᓪᓗᒋᑦ ᑲᒥᓴᓇᖓᓐᓄᑦ ᐅᑯᐊ 

ᑲᑎᒪᔩᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ 

ᑎᒃᑯᐊᖅᑕᐅᖁᓪᓗᒋᑦ: 



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓂᑲ ᐃᐅᓪ ᒫᓕᒐᓕᐅᖅᑎ ᐃᖃᓗᓐᓄᑦ 

ᒪᓂᕋᔭᖓᓄᑦ, ᔨᐊᔾ ᖁᒃᓱᖅ ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᓐᓇᖓᓄᑦ ᑎᑭᕋᕐᔪᐊᒧᓪᓗ, ᔮᓂ ᒪᐃᒃ 

ᒪᓕᒐᓕᐅᖅᑎ ᐸᓐᓂᖅᑑᒧᑦ, ᐹᓪ ᐅᑲᓕᖅ 

ᒪᓕᒐᓕᐅᖅᑎ ᐃᖃᓗᐃᑦ ᓯᓈ, ᑮᑦ ᐲᑕᓴᓐ 

ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧᑦ, ᐹᓪ ᖁᐊᓴᖅ 

ᒪᓕᒐᓕᐅᖅᑎ ᐊᒡᒍᖅ, ᑖᒻ ᓴᒧᖅᑐᖅ ᒪᓕᒐᓕᐅᖅᑎ, 

ᑲᖏᖅᖠᓂᐅᑉ ᐅᐊᓐᓇᖓᓄᑦ ᐃᓪᓗᓕᒑᕐᔪᒧᓪᓗ 

ᐊᒻᒪᓗᑦᑕᐅᖅ ᔩᓂ ᐅᒡᔪᒃ ᒪᓕᒐᓕᐅᖅᑎ ᓇᑦᑎᓕᒻᒧᑦ. 

 

ᐅᖃᖅᑏ, ᓈᒻᒪᓯᑉᐸᑦ ᑕᐃᔅᓱᒪᓂ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᓂᐊᕐᒥᔪᖓ ᐱᖁᔨᕗᖔᕈᑎᒐ 

ᐱᓕᕆᔪᓐᓇᕐᓂᐊᕋᒃᑯ ᐅᓪᓗᒥ. 

 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᑐᓄᓂᕐᒧᑦ, ᒥᔅᑕ ᔫ ᐃᓄᒃ.  

 

ᐱᒋᐊᖅᑎᑕᖅ 005 - 4(1): ᑎᒃᑯᐊᖅᓯᓂᖅ 

ᐊᐅᓚᑦᑎᓂᕐᒧᑦ ᐱᔨᑦᑎᕋᐅᑎᓄᓪᓗ ᑲᑎᒪᔨᓄᑦ 

- ᖃᐅᔨᒃᑲᐃᒍᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᓇᓗᓴᐃᖅᓯᕗᖓ 

ᕿᑎᖅᑰᒥ ᓄᕕᐱᕆ 21, 2013. ᐃᒪᐃᓕᖓᔪᒥᑦ 

ᐱᖁᔨᕗᖔᓛᕋᒪ. 

 

ᐃᒪᐃᒻᒪᑦ ᐱᖁᔨKᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᒧᑦ ᐊᒡᒍᕐᒧᑦ. ᐅᑯᐊ 

ᒪᓕᒐᓕᐅᖅᑎᐅᖃᑕᐅᔪᑦ ᑎᓕᔭᐅᖁᓪᓗᒋᑦ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ: 

 

ᐹᑦ ᐊᕐᓇᒃᑲ ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒᑦ; 

ᒥᓂᔅᑕᐅᔪᑦ ᑮᑦ ᐲᑕᓴᓐ ᒪᓕᒐᓕᐅᖅᑎ 

ᐃᖃᓗᑦᑑᑦᑎᐊᖅ; 

ᐋᓚᓐ ᕋᒻᐴᑦ, ᒪᓕᒐᓕᐅᖅᑎ ᑕᓯᐅᔭᖅᔪᐊᖅ; 

ᔫ ᓴᕕᑲᑖᖅ, ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ. 

 

ᐅᖃᖅᑏ, ᐊᑲᐅᓈᓕᖅᐸᑦ 

ᐊᖏᖅᑕᐅᓇᓱᓐᓂᐊᖅᖢᖓ ᑖᓐᓇ  

ᐱᖁᔨᕗᖔᕈᑎᒋᓛᖅᑕᕋ ᐅᓪᓗᒥ 

ᐱᓕᕆᐊᕆᔪᒪᓪᓗᒍ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᖁᑦᑎᑦᑐᕐᒧᑦ, ᐊᐃᓴᒃ ᓲᔪᖅ.  

 

ᐱᒋᐊᖅᑎᑕᖅ 006 - 4(1): ᑎᒃᑯᐊᖅᓯᓂᖅ 

ᑎᒃᑯᐊᖅᓯᓂᕐᒧᑦ ᑲᑎᒪᔨᕋᓛᓂᑦ - 

ᖃᐅᔨᒃᑲᐃᒍᑦ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ 

ᑐᓴᓂᕐᒥᑦ ᓄᕕᐱᕆ 21, 2013-ᒥ ᐆᒥᖓ 

ᐱᖁᔨᕗᖔᕐᓂᐊᕋᒪ. 

 

ᐃᒪᐃᒻᒪᑦ, ᐱᖁᔨᕗᖓ ᐊᐃᑉᐱᖅᑕᐅᓪᓗᖓ 

ᐅᖅᓱᖅᑑᑉ ᒪᓕᒐᓕᐅᖅᑎᖓᓄᑦ ᐅᑯᐊ 

ᒪᓕᒐᓕᐅᖅᑏᑦ ᐃᓕᑕᕆᔭᐅᖁᓪᓗᒋᑦ ᑎᒃᑯᐊᖅᓯᔩᑦ 

ᑲᑎᒪᔨᕋᓛᖏᓐᓄᑦ: 

 

ᔪᐊᓯ Hᐃᒃᔅ, ᐃᖃᓗᐃᑦ ᑕᓯᓗᒻᒧᑦ ᒪᓕᒐᓕᐅᖅᑎ; 

ᑕᐃᕕᑎ ᔪᐊᓇᓯ, ᕿᑭᖅᑖᓘᑉ ᓂᒋᐊᓄᑦ 

ᒪᓕᒐᓕᐅᖅᑎ; ᐊᒻᒪᓗ 

ᓯᑏᕙᓐ ᒪᑉᐸᓴᓛᖅ, ᐊᐃᕕᓕᒻᒧᑦ ᒪᓕᒐᓕᐅᖅᑎ. 

 

ᐅᖃᖅᑎ, ᓈᒻᒪᒃᓯᑉᐸᑦ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᓂᐊᖅᑐᖓ ᐱᖁᔨᕗᖔᓕᐊᕋ ᐅᓪᓗᒥ 

ᑲᒪᒋᔭᐅᓂᐊᕐᒪᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᑕᓯᐅᔭᕐᔪᐊᖅ, ᐋᓚᓐ ᕋᒻᐴᑦ. 

 

ᐱᒋᐊᖅᑎᑕᖅ 007 - 4(1): 

ᓄᖅᑲᖓᑯᑖᕐᓂᐊᕐᓂᖅ - ᖃᐅᔨᒃᑲᐃᒍᑦ 

(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, 

ᖃᐅᔨᒃᑲᐃᕗᖓ ᕿᑎᖅᑰᒥ ᓄᕕᐱᕆ 21, 2013-ᒥ 

ᐆᒥᖓ ᐱᖁᔨᕗᖔᕐᓂᐊᕋᒪ: 

 

ᐃᒪᐃᒻᒪᑦ, ᐱᖁᔨᕗᖓ ᐊᐃᑉᐲᖅᑕᐅᓪᓗᖓ 

ᑭᒡᒐᑐᖅᑐᖅ ᓇᑦᑎᓕᒻᒧᑦ, ᒪᓕᓪᓗᒋᑦ ᒪᓕᒋᐊᓕᒃ 3  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᕐᕕᒃ ᓄᖅᑲᕈᓂ ᐅᓪᓗᒥ ᑲᑎᒪᓂᖓᓂᒃ, 

ᓄᖅᑲᖔᕐᓂᐊᕐᒪᑦ ᒫᑦᓯ 6, 2014-ᖑᒐᓱᓐᓂᖓᓂ. 

 

ᐅᖃᖅᑎ, ᓈᒻᒪᒃᓯᑉᐸᑦ ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᓂᐊᖅᑐᖓ ᐱᖁᔨᕗᖔᓕᐊᕋ ᐅᓪᓗᒥ 

ᑲᒪᒋᔭᐅᓂᐊᕐᒪᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. 12. ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ 

ᒪᓕᒐᒃᓴᓂᑦ. ᓱᓕ ᐊᖏᖅᑎᑕᐅᓯᒪᓐᖏᒻᒪᑕ 

ᒥᓂᔅᑕᕆᓂᐊᖅᑕᕗᑦ, ᐱᑕᖃᔾᔮᖏᑦᑐᖅ ᐅᓪᓗᒥ. 13. 

ᐱᒋᐊᖅᑎᑕᐃᑦ. ᑭᒡᒐᑐᖅᑐᖅ ᐊᕐᕕᐊᑦ ᓂᒋᐊᓄᑦ, ᔫ 

ᓴᕕᑲᑖᖅ, ᑎᒃᑯᐊᖅᓯᓂᖅ ᐅᖃᖅᑎᒧᑦ ᑐᓪᓕᒃᓴᒥᒃ. 

 

ᑲᑎᒪᔾᔪᑎᒃᓴᖅ 13: ᐱᒋᐊᖅᑎᑕᐃᑦ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᕗᖓ 

ᐱᒋᐊᖅᑎᔪᒪᔭᕐᓂᒃ ᐱᓕᕆᔪᓐᓇᖁᓪᓗᖓ ᐅᓪᓗᒥ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᖑᑦ): ᖁᔭᓐᓇᒦᒃ. 

ᐊᖏᖅᑕᐅᔪᒪᒻᒪᑦ ᑕᒪᐃᓐᓄᑦ ᐱᓕᕆᔪᓐᓇᖁᓪᓗᒍ 

ᐱᖁᔨᕗᖔᕈᑎᒋᔪᒪᔭᒥᓂᒃ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ ᑲᔪᓯᒋᐊᕆᑦ, ᒥᔅᑕ ᓴᕕᑲᑖᖅ. 

 

ᐱᒋᐊᖅᑎᑕᖅ 001 - 4(1): ᑎᒃᑯᐊᖅᓯᓂᖅ 

ᐅᖃᖅᑎᒧᑦ ᑐᓪᓕᒃᓴᒥᒃ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

 

ᐃᒪᐃᒻᒪᑦ ᐅᖃᓕᒫᕐᕕᐊ 42 ᒪᓕᒐᓕᐅᕐᕕᒻᒧᑦ 

ᓯᕗᓕᖅᑎᓄᓪᓗ ᑲᑎᒪᔨᓄᑦ ᒪᓕᒐᕐᒥ ᒪᓕᒐᓕᐅᕐᕕᒃ 

ᓯᕗᓪᓕᖅᐹᖓᓂ ᓂᕈᐊᖅᓯᔪᒃᓴᐅᑕᐅᖁᓪᓗᒋᑦ 

ᐅᖃᖅᑎᒧᑦ ᑐᓪᓕᕆᔭᐅᓂᐊᖅᑐᒥᒃ; ᐊᒻᒪᓗ 

 

ᐃᒪᐃᒻᒪᑦ ᒪᓕᒐᓕᐅᕐᕕᒃ ᑎᒃᑯᐊᖅᓯᔪᓐᓇᖅᓯᒻᒪᑕ; 

ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ 

ᑭᒡᒐᑐᖅᑐᖅ ᐊᕐᕕᐊᑦ ᐅᐊᓐᓇᖓᓄᑦ ᑎᑭᕌᕐᔪᐊᒧᓪᓗ 

ᔫ ᐃᓄᒃ ᑎᒃᑯᐊᖅᑕᐅᖁᓪᓗᒋ ᐅᖃᖅᑎᒧᑦ 

ᑐᓪᓕᕆᔭᐅᖁᓪᓗᒍ. 

 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᖑᑦ): ᐱᒋᐊᖅᑎᑕᖅ ᓈᒻᒪᑉᐳᖅ. 

ᐱᒋᐊᖅᑎᑕᒧᑦ. ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᓕᒫᑦ. 

ᐊᑭᕋᖅᑐᖅᑐᑦ. ᐱᒋᐊᖅᑎᑕᖅ ᑲᔪᓯᕗᖅ. 

 

ᑭᒡᒐᑐᖅᑐᖅ ᐊᕐᕕᐊᑦ ᓂᒋᐊᓄᑦ, ᒥᔅᑕ ᔫ ᓴᕕᑲᑖᖅ, 

ᑎᒃᑯᐊᖅᑕᐅᓂᖏᑦ ᐃᒃᓯᕙᐅᑕᐃᑦ ᑐᓪᓕᒃᓴᖏᓐᓄᑦ 

ᑲᑎᒪᑐᐃᓐᓇᕐᓂᐊᖅᑎᓪᓗᒋᑦ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᕗᖓ 

ᐱᒋᐊᖅᑎᔪᒪᔭᕐᓂᒃ ᐱᓕᕆᔪᓐᓇᖁᓪᓗᖓ ᐅᓪᓗᒥ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᖑᑦ): ᖁᔭᓐᓇᒦᒃ. 

ᐊᖏᖅᑕᐅᔪᒪᒻᒪᑦ ᑕᒪᐃᓐᓄᑦ ᐱᓕᕆᔪᓐᓇᖁᓪᓗᒍ 

ᐱᖁᔨᕗᖔᕈᑎᒋᔪᒪᔭᒥᓂᒃ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ ᑲᔪᓯᒋᐊᕆᑦ. 

 

ᐱᒋᐊᖅᑎᑕᖅ 002 - 4(1): ᑎᒃᑯᐊᖅᓯᓂᖅ 

ᐃᒃᓯᕙᐅᑕᒧᑦ ᑐᓪᓕᐅᔪᒃᓵᓐᓂᒃ 

ᑲᑎᒪᑐᐃᓐᓇᓂᐊᖅᑐᓄᑦ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

 

ᐃᒪᐃᒻᒪᑦ ᐃᓚᖓ 43 ᒪᓕᒐᓕᐅᕐᕕᒻᒧᑦ 

ᓯᕗᓕᖅᑎᓄᓪᓗ ᑲᑎᒪᔨᓄᑦ ᒪᓕᒐᕐᒥ ᒪᓕᒐᓕᐅᕐᕕᒃ 

ᓯᕗᓪᓕᖅᐹᖓᓂ ᓂᕈᐊᖅᓯᔪᒃᓴᐅᑕᐅᖁᓪᓗᒋᑦ 

ᒪᕐᕉᓐᓂᒃ ᐃᒃᓯᕙᐅᑕᕐᒧᑦ ᑐᓪᓕᒃᓴᓂᑦ 

ᑲᑎᒪᑐᐃᓐᓇᕐᓂᐊᖅᑎᓪᓗᒋᑦ; ᐊᒻᒪᓗ 

 

ᐃᒪᐃᒻᒪᑦ ᒪᓕᒐᓕᐅᕐᕕᒃ ᑎᒃᑯᐊᖅᓯᔪᓐᓇᖅᓯᒻᒪᑕ; 

ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ 

ᐃᖃᓗᑦᑑᑦᑎᐊᒧᑦ ᑭᒡᒐᑐᖅᑐᒧᑦ, ᑑᓂ ᐋᖁᐊᖅ 

ᑭᒡᒐᑐᖅᑐᖅ ᐅᖅᓱᖅᑑᒧᑦ, ᐊᒻᒪᓗ ᓯᒥᐅᓐ ᒥᑭᓐᖑᐊᖅ 

ᑭᒡᒐᑐᖅᑐᖅ ᖃᒪᓂᑦᑐᐊᕐᒧᑦ ᑎᒃᑯᐊᖅᑕᐅᖁᓪᓗᒋᑦ 

ᐃᒃᓯᕙᐅᑕᕐᒧᑦ ᑐᓪᓗᕆᔭᐅᖁᓪᓗᒋᑦ 

ᑲᑎᒪᑐᐃᓐᓇᓕᕌᖓᑕ. 

 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᖑᑦ): ᐱᒋᐊᖅᑎᑕᖅ ᓈᒻᒪᑉᐳᖅ. 

ᐱᒋᐊᖅᑎᑕᒧᑦ. ᓂᕈᐊᕈᒪᓕᕐᒪᑕ. 

(ᑐᓵᔨᒃᑰᕈᓐᓃᖅᑐᖅ) ᑭᓇᐃᓐᓇ? ᐊᑭᕋᑐᖅᑐᑦ 

ᐱᖁᔨᕗᖔᕈᒻᒧᑦ. ᐱᖁᔨᕗᖔᕈᑦ ᑲᔪᓯᕗᖅ. 

 

ᒪᓕᒐᓕᐅᖅᑎᖓᓐ ᐃᖃᓗᐃᑦ ᑕᓯᓗᖓᓄᑦ, 

ᒪᓕᒐᓕᐅᖅᑎ ᔪᐊᔾ Hᐃᒃᔅ ᑎᒃᑯᐊᖅᑕᐅᓂᖓ 

ᓯᕗᓕᖅᑎᐅᑉ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ 

ᐱᖁᔨᕗᖔᕈᑎᒐ ᐅᓪᓗᒥ ᐱᓕᕆᔪᓐᓇᖁᓪᓗᒍ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᐅᓪᓗᒥ ᐱᓕᕆᔪᒪᓪᓗᓂ ᐊᖏᖅᑕᐅᔪᒪᒻᒪᑦ. 

ᐋᒃᑳᖅᑐᖃᖅᐹ? ᐋᒃᑳᖅᑕᐅᖏᒻᒪᑦ ᐊᑏ, ᐱᒋᐊᓕᕆᑦ. 

 

ᐱᒋᐊᖅᑎᑕᖅ 003 - 4(1): ᑎᒃᑯᐊᖅᓯᓂᖅ 

ᓯᕗᓕᖅᑎᒥᒃ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

 

ᐃᒪᐃᒻᒪᑦ ᓈᓴᐅᑎᖓ 60 ᒪᓕᒐᓕᐅᖅᑎᑦ ᐊᒻᒪᓗ 

ᐊᐅᓚᑦᑎᔩᑦ ᑲᑎᒪᔨᖏᑕ ᐱᖁᔭᖅᔪᐊᖓᑦ 

ᓯᕗᓕᖅᑎᖓ ᓄᓇᕗᒻᒥ 

ᓂᖁᐊᖅᑕᐅᖃᑦᑕᖁᔭᐅᓯᒪᒻᒪᑦ ᒪᓕᒐᓕᐅᖅᑏᑦ 

ᑲᑎᒪᔨᖏᓐᓄᑦ ᑎᒃᑯᐊᖅᑕᐅᓗᓂᓗ ᑲᒥᓴᓇᒧᑦ 

ᒪᓕᓪᓗᒋᑦ ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖏᑦ.  

 

ᐊᒻᒪ ᐃᒪᐃᒻᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ 

ᐊᑐᐃᓐᓇᐅᓕᕐᒪᑕ ᐊᑐᓕᖁᔭᓕᐅᕆᐊᔅᓴᖅ  

ᐱᖁᔨᕗᖔᖅ ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ 

ᓂᒋᐊᓄᑦ ᒪᓕᒐᓕᐅᖅᑏᑦ ᐊᑐᓕᖁᔭᓕᐅᖁᓪᓗᒋᑦ 

ᑲᒥᓴᓇᖓᓐᓄᑦ ᐊᑐᓕᖁᔭᓕᐅᖁᓪᓗᒋᑦ 

ᑲᒥᓴᓇᖓᓐᓄᑦ ᓄᓇᕗᒻᒥ, ᐲᑕ ᑕᑉᑑᑕ ᖁᓪᓗᖅᑑᒧᑦ 

ᒪᓕᒐᓕᐅᖅᑎ ᑎᒃᑯᐊᖅᑕᐅᖁᓪᓗᒍ ᓄᓇᕗᒻᒥ 

ᓯᕗᓕᖅᑎᐅᓂᐊᕐᓗᓂ ᐊᒻᒪᓗ ᐊᐅᓚᑦᑎᔨᒃᑯᓐᓄᑦ 

ᑲᑎᒪᔨᐅᖃᑕᐅᓂᐊᕐᓗᓂ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ 

ᓈᒻᒪᒻᒪᑦ. ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ, 

ᓈᒻᒪᓴᖅᑯᑦ, ᐊᑭᕋᑐᖅᑐᑦ ᐱᖁᔨᕗᖔᕈᒻᒧᑦ. 

ᐱᖁᔨᕗᖔᕈᑦ ᑲᔪᓯᕗᖅ. 

 

>>ᐸᑦᑕᑐᖅᑐᑦ 

 

ᑲᑎᒪᔨᐅᖃᑕᐅᔪᖅ ᐃᖃᓗᐃᑦ ᑕᓯᓗᖓᓄᑦ, ᔪᐊᔾ 

Hᐃᒃᔅ ᑎᒃᑯᐊᖅᑕᐅᓂᖓᓄᑦ ᐊᐅᓚᑦᑎᔩᑦ 

ᑲᑎᒪᔨᖏᓐᓄᑦ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ 

ᐱᖁᔨᕗᖔᕈᑎᒐ ᐅᓪᓗᒥ ᐱᓕᕆᔪᒪᓪᓗᒍ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐅᓪᓗᒥ 

ᐱᓕᕆᔪᒪᓪᓗᓂᐅᒃ ᐊᖏᖅᑕᐅᔪᒪᒻᒪᑦ. 

ᐋᒃᑳᖅᑐᖃᖅᐹ? ᐋᒃᑳᖅᑕᐅᖏᒻᒪᑦ ᐊᑏ, ᑲᔪᓯᓕᕆᑦ.. 

 

ᐱᒋᐊᖅᑎᑕᖅ 004 - 4(1): ᑎᒃᑯᐊᖅᓯᓂᖅ 

ᓯᕗᓕᖅᑎᓄᑦ ᑲᑎᒪᔨᐅᓂᐊᖅᑐᓂᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

 

ᐃᒪᐃᒻᒪᑦ ᓈᓴᐅᑎᖓ 60 ᒪᓕᒐᓕᐅᖅᑎᑦ 

ᐊᐅᓚᑦᑎᔩᓪᓗ ᑲᑎᒪᔨᖏᑕ ᐱᖁᔭᖅᔪᐊᖓᑦ 

ᐊᐅᓚᑦᑎᔨᒃᑯᑦ ᑲᑎᒪᔨᖏᑦ ᓄᓇᕗᒻᒥ ᐅᑯᓂᖓ 

ᑎᒃᑯᐊᖅᑕᐅᓯᒪᔭᕆᐊᖃᕐᒪᑕ ᑲᒥᓴᓇᒧᑦ 

ᐊᑐᓕᖁᔭᓕᐊᖓᑦ ᐊᑐᕐᓗᒋᑦ ᒪᓕᒐᓕᐅᖅᑏᑦ 

ᑲᑎᒪᔨᖏᑕ. 

 

ᐃᒪᐃᒻᒪᓪᓗ ᒪᓕᒐᓕᐅᖅᑏᑦ ᑲᑎᒪᔨᖏᑦ 

ᐊᑐᓕᖁᔭᓕᐅᕈᓐᓇᓯᒻᒪᑕ ᑎᒃᑯᐊᒥᔾᔪᑎᓄᑦ 

ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ ᐊᐃᕕᓕᒻᒧᑦ 

ᒪᓕᒐᓕᐅᖅᑎᖓᓐᓄᑦ. ᒪᓕᒐᓕᐅᖅᑏᑦ 

ᐊᑐᓕᖁᔭᓕᐅᖁᓪᓗᒋᑦ ᑲᒥᓴᓇᖓᓐᓄᑦ ᓄᓇᕗᒻᒥ. 

ᐅᑯᐊ ᑎᒃᑯᐊᖅᑕᐅᖁᓪᓗᒋᑦ ᐊᐅᓚᑦᑎᔩᑦ 

ᑲᑎᒪᔨᖏᓐᓄᑦ: 

 

ᒫᓂᑲ ᐃᐅᓪ, ᒪᓕᒐᓕᐅᖅᑎ ᐃᖃᓗᐃᑦ 

ᒪᓂᕋᔭᖓᓄᑦ; 

ᔪᐊᔾ ᖁᒃᓱᖅ, ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓇᖓᓄᑦ 

ᑎᑭᕋᕐᔪᐊᒧᓪᓗ; 

ᔮᓂ ᒪᐃᒃ, ᒪᓕᒐᓕᐅᖅᑎ ᐸᓐᓂᖅᑑᒧᑦ; 

ᐹᓪ ᐅᑲᓕᖅ ᒪᓕᒐᓕᐅᖅᑎ ᐃᖃᓗᐃᑦ ᓯᓈᓄᑦ. 

 

ᑮᑦ ᐲᑕᓴᓐ, ᒪᓕᒐᓕᐅᖅᑎ ᐃᖃᓗᑦᑑᑦᑎᐊᕐᒧᑦ; 

ᐹᓪ ᖁᐊᓴᖅ, ᒪᓕᒐᓕᐅᖅᑎ ᐊᒡᒍᕐᒧᑦ; 

ᑖᒻ ᓴᒧᖅᑐᖅ, ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᐅᐊᓐᓇᖓᓄᑦ ᐃᒡᓗᓕᒑᕐᔪᒧᓪᓗ; ᐊᒻᒪᓗ 

ᔩᓂ ᐅᒡᔪᒃ, ᒪᓕᒐᓕᐅᖅᑎ ᓇᑦᑎᓕᒻᒧᑦ. 

 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑦ 

ᓈᒻᒪᒻᒪᑦ. ᐱᖁᔨᕗᖔᕈᑎᒧᑦᓂᕈᐊᕈᒪᓕᕐᒪᑕ. 

ᓈᒻᒪᓴᖅᑐᑦ. ᐊᑭᕋᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 

 

>>ᐸᑦᑕᑐᖅᑐᑦ 

 

ᒪᓕᒐᓕᐅᖅᑎ ᑐᓄᓂᕐᒧᑦ. ᒪᓕᒐᓕᐅᖅᑎ ᔫ ᐃᓄᒃ. 

ᑎᒃᑯᐊᖅᑕᐅᓂᖓ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ.  

 

ᐃᓄᒃ: ᖁᔭᓐᓇᒦᒃ ᐅᖃᖅᑏ. ᐱᖁᔨᕗᖔᕈᑎᔅᓴᓐᓂ 

ᐅᓪᓗᒥ ᐱᓕᕆᐊᖃᕈᒪᓂᕐᒧᑦ 

ᐊᖏᖅᑕᐅᔪᒪᑦᑕᕋᓗᐊᖅᐳᖓ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 

ᐅᓪᓗᒥ ᐱᓕᕆᔪᒪᓪᓗᓂ ᐊᖏᖅᑕᐅᔪᒪᒻᒪᑦ. 

ᐋᒃᑳᖅᑐᖃᖅᐹ? ᐋᒃᑳᓂᕐᒧᑦ ᐱᑕᖃᖏᒻᒪᑦ ᑲᔪᓯᒋᑦ. 

 

ᐱᒋᐊᖅᑎᑕᖅ 005 - 4(1): ᑎᒃᑯᐊᖅᓯᓂᖅ 

ᐊᐅᓚᑦᑎᓂᕐᒧᑦ ᐱᔨᑦᑎᕋᐅᑎᓄᓪᓗ ᑲᑎᒪᔨᓄᑦ 

(ᐃᓄᒃ) 

ᐃᓄᒃ: ᖁᔭᓐᓇᒦᒃ ᐅᖃᖅᑏ.  

 

ᐃᒪᐃᒻᒪᑦ ᒪᓕᒐᓕᐅᕐᕕᐅᑉ ᐊᐅᓚᑦᑎᔩᓪᓗ 

ᑲᑎᒪᔨᖏᑕ ᐱᖁᔭᖏᑦ ᐱᕕᖃᖅᑎᑦᑎᖕᒪᑕ 

ᑎᑎᕋᖅᓯᒪᓂᖓᓂᒃ 38-ᒥ ᑖᒃᑯᐊ ᒪᓕᒐᓕᐅᖅᑎᑦ 

ᓯᕗᓪᓕᖅᐹᒥᒃ ᑲᑎᒪᓕᕈᑎᒃ ᑎᓕᓯᔪᓐᓇᖁᓪᓗᒋᑦ 

ᑲᑎᒪᔨᐅᓂᐊᖅᑐᓂᒃ ᑕᕝᕗᖓ ᑲᑎᒪᔪᓕᕆᔨᒃᑯᑦ 

ᑲᑎᒪᔨᖏᓐᓄᑦ;  

 

ᐊᒻᒪᓗ ᐃᒪᐃᒻᒪᑦ ᒫᓐᓇ ᒪᓕᒐᓕᐅᖅᑏᑦ 

ᑎᓕᓯᔪᒪᖕᒪᑕ;  

 

ᑕᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᒧᑦ ᐊᒡᒍᒧᑦ, ᐅᑯᐊ ᒪᓕᒐᓕᐅᖅᑏᑦ 

ᑎᓕᔭᐅᖁᓪᓗᒋᑦ ᑲᑎᒪᔪᓕᕆᔨᒃᑯᑦ ᑲᑎᒪᔨᖏᓐᓄᑦ: 

 

ᐹᑦ ᐊᕐᓇᒃᑲᖅ, ᒪᓕᒐᓕᐅᖅᑎ ᐃᖃᓗᐃᑦ-

ᓂᐊᖁᓐᖒᑦ; 

ᒥᓂᔅᑕᐅᖃᑕᐅᔪᖅ ᑮᑦ ᐲᑕᓴᓐ, ᒪᓕᒐᓕᐅᖅᑎ 

ᐃᖃᓗᒃᑑᑦᑎᐊᒧᑦ; 

ᐋᓚᓐ ᕋᒻᐴᑦ, ᒪᓕᒐᓕᐅᖅᑎ ᑕᓯᐅᔭᕐᔪᐊᖅ; ᐊᒻᒪᓗ 

ᔫ ᓴᕕᑲᑖᖅ, ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ. 

 

ᓱᓕᓗ ᐱᖁᔨᕗᖓ ᒥᓂᔅᑐᖑᖃᑕᐅᔪᖅ ᒫᓂᑲ ᐃᐊᓪ, 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, 

ᑭᖑᕝᕕᐅᑎᖃᑦᑕᕈᓐᓇᖁᓪᓗᒍ ᒥᓂᔅᑕᒧᑦ ᑕᕝᕗᖓ 

ᐃᓚᒋᔭᐅᔪᒧᑦ.  

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. 

ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ. ᐊᖏᖅᑐᑦ. 

ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 

 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᐊᐃᓴᑭ ᓲᔪᖅ, 

ᑎᒃᑯᐊᖅᑕᐅᓂᖏᑦ ᑎᒃᑯᐊᖅᓯᔩᑦ ᑲᑎᒪᔨᕋᓛᖏᓐᓄᑦ. 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓘᓐᓇᖏᓐᓄᑦ 

ᐊᖏᖅᑕᐅᔪᒪᒐᓗᐊᖅᐳᖓ ᐱᖁᔨᕗᖔᕈᑎᒃᓴᕋ 

ᐅᓪᓗᒥ ᐱᓕᕆᔪᓐᓇᖁᓪᓗᒍ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᐱᕆᒻᒪᑦ ᐊᖏᖅᑕᐅᔪᒪᓪᓗᓂ ᐱᖁᔨᕗᖔᕈᖓ 

ᐱᓕᕆᐊᕆᔪᒪᓪᓗᓂᐅᒃ ᐅᓪᓗᒥ. ᐋᒡᒑᖅᑐᖃᖅᐹ? 

(ᑐᓵᔨᑎᒎᕈᓐᓃᖅᑐᖅ) ᐋᒡᒑᕐᓂᕐᒥᒃ ᐱᑕᖃᓐᖏᒻᒪᑦ. 

ᑲᔪᓯᑐᐃᓐᓇᕆᑦ. 

 

ᐱᒋᐊᖅᑎᑕᖅ 006 - 4(1): ᑎᒃᑯᐊᖅᓯᓂᖅ 

ᑎᒃᑯᐊᖅᓯᓂᕐᒧᑦ ᑲᑎᒪᔨᕋᓛᓂᑦ (ᓲᔪᖅ) 

 

ᓲᔪᖅ: ᐃᒪᐃᒻᒪᑦ ᓄᓇᕗᑦ ᒪᓕᒐᓕᐅᕐᕕᐊᑕ 

ᒪᓕᒐᖏᓐᓃᑦᑐᖅ ᓈᓴᐅᑖ 83 ᐅᖃᖅᓯᒪᖕᒪᑦ 

ᒪᓕᒐᓕᐅᖅᑏᑦ ᓯᕗᓪᓕᖅᐹᒥᒃ 

ᑲᑎᒪᕐᔪᐊᕐᓂᖃᓕᕈᑎᒃ 

ᓂᕈᐊᖅᑕᐅᓂᖃᓚᐅᖅᑎᓪᓗᒍ ᑎᒃᑯᐊᖅᓯᔩᑦ 

ᑲᑎᒪᔨᕋᓛᖏᓐᓄᑦ ᑎᒃᑯᐊᖅᑕᐅᔪᒃᓴᓂᒃ ᐱᖓᓱᓂᒃ 

ᐃᓕᓯᖁᓪᓗᒋᑦ ᑖᒃᑯᐊ ᐅᖃᐅᓯᖃᖃᑦᑕᕐᓂᐊᕐᒪᑕ 

ᐊᒻᒪ ᐊᑐᓕᖁᔭᓕᐅᖃᑦᑕᕈᓐᓇᕐᓂᐊᕐᒪᑕ 

ᒪᓕᒐᓕᐅᖅᑎᓂᑦ ᑲᑎᒪᔨᕋᓛᓄᑦ ᑭᒃᑯᑦ 

ᐃᓕᔭᐅᓂᐊᕐᒪᖔᑕ; 

 

ᐊᒻᒪ ᐃᒪᐃᒻᒪᑦ ᒪᓕᒐᓕᐅᖅᑏᑦ ᒫᓐᓇ 

ᑎᒃᑯᐊᒐᒃᓴᓕᐅᕈᓐᓇᖅᓯᔪᑦ; 

 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. 

ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ. ᐊᖏᖅᑐᑦ. 

(ᑐᓵᔨᑎᒎᕈᓐᓃᖅᑐᖅ) ᒪᒥᐊᓇᖅ. ᑲᔪᓯᑐᐃᓐᓇᕆᑦ. 

ᐅᕙᖓᓕ ᑕᒻᒪᓵᕋᒪ ᒪᒥᐊᓇᖅ. 

 

ᓲᔪᖅ: ᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓗᖓ 

ᒪᓕᒐᓕᐅᖅᑎᖏᓐᓄᑦ ᐅᖅᓱᖅᑑᕐᒥᐅᑦ, ᐅᑯᐊ 

ᒪᓕᒐᓕᐅᖅᑏᑦ ᑲᑎᒪᔨᖏᑦ ᑎᒃᑯᐊᖅᑕᐅᖁᓪᓗᒋᑦ 

ᑎᒃᑯᐊᖅᓯᔩᑦ ᑲᑎᒪᔨᕋᓛᖏᓐᓄᑦ:  

 

ᔪᐊᔾ Hᐃᒃᔅ, ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ; 

ᑕᐃᕕᑎ ᔪᐊᓇᓯ, ᒪᓕᒐᓕᐅᖅᑎ ᓂᒋᐊᓄᑦ 

ᕿᑭᖅᑖᓘᑉ; ᐊᒻᒪᓗ 

ᓯᑏᕙᓐ ᒪᑉᓴᓚᒃ, ᒪᓕᒐᓕᐅᖅᑎ ᐊᐃᕕᓕᖕᒧᑦ. 

 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᒪᒥᐊᑉᐳᖓ ᐅᕙᑦᑎᐊᖅ ᑕᒻᒪᖅᑲᐅᒐᒪ. 

(ᑐᓵᔨᑎᒍᑦ) ᐱᖁᔨᕗᖔᕈᑦ ᓈᒻᒪᖕᒪᑦ. 

ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ. ᐊᖏᖅᑐᑦ. 

ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ.  

 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᐋᓚᓐ ᕋᒻᐴᑦ, 

ᓄᖅᑲᖓᑯᑖᖕᓂᖅ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᐳᖓ 

ᐱᖁᔨᕗᖔᕈᑎᒃᓴᕋ ᐱᓕᕆᔪᓐᓇᖁᓪᓗᒍ ᐅᓪᓗᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ 

ᐊᐱᕆᒻᒪᑦ ᐊᖏᖅᑕᐅᔪᒪᓪᓗᓂ ᐱᖁᔨᕗᖔᕈᖓ 

ᐱᓕᕆᐊᕆᔪᒪᓪᓗᓂᐅᒃ ᐅᓪᓗᒥ. ᐋᒡᒑᖅᑐᖃᖅᐹ? 

(ᑐᓵᔨᑎᒎᕈᓐᓃᖅᑐᖅ) ᐋᒡᒑᕐᓂᕐᒥᒃ ᐱᑕᖃᓐᖏᒻᒪᑦ. 

ᑲᔪᓯᑐᐃᓐᓇᕆᑦ. 

 

ᐱᒋᐊᖅᑎᑕᖅ 007 - 4(1): 

ᓄᖅᑲᖓᑯᑖᕐᓂᐊᕐᓂᖅ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

 

ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᒧᑦ ᓇᑦᓯᓕᒻᒧᑦ. ᒪᓕᑦᑐᒍ 3 

ᐊᑐᐊᒐᖏᑦ. ᐅᓪᓗᒥ ᑲᑎᒪᔭᕇᖅᐸᑕ 

ᐱᒋᐊᒃᑲᓐᓂᓛᖅᑐᑦ ᒫᑦᓯ 6, 2014. 

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. 

ᐱᖁᔨᕗᖔᕈᒻᒧᑦ. ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᑦ? 

ᐊᑭᕋᑐᖅᑐᑦ? ᐱᖁᔨᕗᖔᕈᑦ ᑲᔪᓯᔪᖅ. 

 

14. ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. 

ᐊᖏᖅᑎᑕᐅᓚᐅᖏᒻᒪᑕ ᒥᓂᔅᑕᐃᑦ ᐅᓪᓗᒥ  



ᐊᐃᑉᐱᖅ, ᓄᕕᐱᕆ 19, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᑕᖃᔾᔮᖏᑦᑐᖅ. 15. ᐊᐃᑉᐹᓂᑦ 

ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ. 

ᐊᖏᖅᑎᑕᐅᓚᐅᖏᒻᒪᑕ ᒥᓂᔅᑕᐃᑦ ᐅᓪᓗᒥ 

ᐱᑕᖃᔾᔮᖏᑦᑐᖅ. 16. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 16: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᑦᑎᒐᓱᑐᐃᓐᓇᖅᑐᖓ: 

ᑎᒃᑯᐊᖅᑕᐅᕋᑖᖅᑐᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ. 

ᑲᑎᒪᓛᖅᑐᑦ ᐅᓪᓛᒃᑯᑦ 8:30-ᒥ ᑐᑦᑐᒃ 

ᑲᑎᒪᕕᖓᓂᑦ. 

 

ᑲᑎᒪᔾᔪᑎᒃᓴᐃᑦ ᒫᑦᓯ 06, 2014. 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑲᐅᓯᒪᔪᓄᑦ 

12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᕿᒥᕐᕈᓇᓚᐅᖅᑎᓪᓗᒋᑦ ᒪᓕᒐᒃᓴᓂᑦ 

ᐊᓯᖏᓐᓂᓪᓗ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ  

 

ᐅᖃᖅᑎ: ᖁᔭᓐᓇᒦᒃ ᑎᑎᕋᖅᑎ. 

ᐃᖅᑲᐃᑎᑕᐃᓐᓇᕆᕙᔅᓯ ᒪᓕᒐᓕᐅᖅᑎᓕᒫᑦ ᐊᒻᒪ 

ᐳᓛᕆᐊᖅᓯᒪᔪᑦ. ᐊᖏᖅᑎᑕᐅᓂᖓᓄᑦ ᓯᕗᓕᖅᑎ 

ᐊᒻᒪ ᐊᐅᓚᑦᑎᔩᑦ ᑲᑎᒪᔨᖏᑦ 5:00-ᒥ ᐅᓪᓗᒥ. 

 

ᒪᓕᒐᓕᐅᖅᑏᑦ ᑲᑎᒪᒃᑲᓐᓂᓛᖅᑐᑦ ᒫᑦᓯ 06, 2014, 

1:30-ᒥ ᐅᓐᓄᓴᒃᑯᑦ. 

 

ᐃᖅᓱᒃᑎ. 

 

>>ᑲᑎᒪᓂᖅ ᓄᖅᑲᖅᑐᖅ 16:32ᒧᐊᖅᑎᓪᓗᒍ



 

 

 


